
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]



	



	Guy de Maupassant

	 

	Une Vie

	 

	Франц хэлнээс орчуулсан Т. Пүрэвжал

	Орчуулгын редактор П. Цэрэнцоодол



	
— VIII —

	Розали энэ айлаас бүрмөсөн явж, Жанна жирэмснийхээ хүнд үеийг туулан өнгөрөөж байв. Жанна хэтэрхий гашуун зовлонд нэрвэгдсэний уршгаар эх хүн болно гэж дотроо төдий л баярлахгүй байлаа. Болзошгүй гай зовлонгоос айхдаа хүүхэд гаргахыг тийм их ч сонирхохгүй байв.

	Үл ажиглагдам байтал хавар дөхөөд ирлээ. Нүцгэрсэн модод хүйтэн хэвээр байгаа салхинд ганхавч намрын навчис ялзарсан ганга, жалгын нойтон өвсөн дороос анхны ногоо цухуйж эхэллээ. Тал хөндий, аж ахуйн хашаа, тариалангийн угаагдсан талбайгаас чийг ханхлан, шүүсний үнэр гарч байв. Хүрэн хөрснөөс ногоон цэг газар сайгүй цухуйн нарны туяанд гялтганадаг болжээ.

	Янхийсэн хүдэр эмэгтэй Розалийн оронд ажиллаж, бэйлийн авхайг моддын эгнээн дагуу замаар тогтмол зугаалга хийхэд нь түшин явдаг болсон бөгөөд бэйлийн авхайн улам хүндэрсэн хөлийн шавартай мөр зам дээр гарч харагддаг болжээ.

	Бие нь улам хүндэрч дандаа шаналж байдаг болсон Жанныг аав нь сугадан авахад, хүлээгдэж байгаа сонин явдалд санаа нь зовж, өөрт нь заяагаагүй тэр нууцгай тохиолдолд сэтгэл нь бүрэн уймарсан нагац эгч Лизон Жанныг нөгөө талаас нь сугадан явдаг болжээ.

	Тэд хоорондоо бараг юу ч ярилцахгүй өчнөөн төчнөөн цагаар ингэж явж байхад сүүлийн үед мориор хэсүүчлэх хачин дуртай болсон Жюльен морь унан гадуур сэлгүүцэн явдаг болсон ажээ.

	Тэдний уйтгарт амьдралд энэ завсар ямар нэг сонин юм гарсангүй. Бэйл, эхнэртэйгээ, дэд гүн гурвуулаа Фурвилийнд нэг удаа айлчилсан бөгөөд тэднийхнийг Жюльен яагаад ч юм сайн таньдаг байжээ. Нойрмог шилтгээндээ урьдынхаа адилаар нуугдмал амьдралтай сууж байсан Бризвилийнхэнтэй ёслолын чанартайгаар харилцан айлчилжээ.

	Нэг өдөр үдээс хойш дөрвөн цагийн өмнөхөн морьтой эрэгтэй, эмэгтэй хоёр хүн байшингийн өмнөх хашаанд давхин орж ирмэгц Жюльен их хөөр болон тэвдэж, Жаннын өрөөнд орж ирээд: «Бушуул, бушуул одоохон доошоо ор Фурвилийнхэн ирлээ. Фурвилийнхэн чиний бие муу байсныг мэдээд, хөршийн хувьд энгийн журмаар ирж байгаа юм. Намайг гадагшаа явсан гэж хэлээрэй. Би хувцсаа сольж өмсөөд очно» гэв. 

	Жанна гайхан доош буулаа. Царайлаг мөртөө цонхигор, эрүүл биш царайтай, тогтворгүй гялалзсан нүдтэй, нарны гэрэл хэзээ ч үзээгүй бол уу гэмээр онгосон цайвар шаргал үстэй, залуу эмэгтэй өөрийн нөхөр, шаргал сахалтай, мануухай шиг ёстой нэг аварга эрийг танилцуулав. Ингээд цааш нь: «Ноён дө Ламартай уулзах завшаан бидэнд олон удаа тохиолдсон. Та хэчнээн их зүдэрч байсныг бид түүнээс дуулаад ямар ч ёсорхолгүйгээр хөршийн журмаар танайд даруйхан ирэх гэж шийдсэн юм. Бид мориор хүрч ирснийг та харсан биз. Үүнээс гадна саяхан би танай эх хатагтай, бэйл гуай хоёрыг гэртээ хүлээн авах завшаан тохиолдсон билээ» гэв.

	Зочин эмэгтэй зохиомол биш энгийн чимэгтэй ярив. Жанна биширч түүнд дорхноо автагдан: «Үүнтэй үерхмээр хүүхэн байна даа» гэж бодов.

	Харин гүн дө Фурвиль зочдын өрөөнд баавгай орж ирсэн мэтээр харагдлаа. Гүн Фурвиль суумагц малгайгаа хажуу дахь сандал дээр тавьж, эхлээд гараа хааш хийхээ олж ядан өвдөг дээрээ тулснаа больж, сандлын хашилт дээр тавьж үзсэнээ сүүлд нь залбирч байгаа юм шиг хуруугаа салаавчлан алгаа хавсрав.

	Гэнэт Жюльен орж ирлээ. Жаннын нүдэнд нөхөр нь танигдашгүй өөр болжээ. Жюльен сахлаа хусаж, гэрлэж байх үеийнх шигээ гоё ганган, нүд булаам болсон байв. Жюльен өөрийн нь орж ирэхээр сэргэсэн гүнгийн үслэг саврыг атгаад, гүн ахайн гарыг үнсэхэд эмэгтэйн цайвар хацар гэнэт ягаарч, сормуус нь ирвэгэнэв.

	Жюльен хөгжилтэй хүүрнэж, урьдынх шигээ эелдэг болжээ. Том нүд нь дурлалын толь шиг харагдаж хайр энхрийллийн туяа цацруулан, саяхан бүрзийж ширүүн байсан үс нь тослон сойзодсоноор зөөлөрч, гялалзан долгиолжээ.

	Фурвилийнхнийг явах үеэр гүн ахай Жюльен рүү эргэж харж: «Эрхэм дэд гүн та пүрэв гарагт мориор зугаалахгүй юу?» гэж асуухад Жюльен тонголзон: «Тэгэлгүй яах вэ, хатагтай» гэж шулганаж байх үед Жаннын гарыг барин зөөлөн, нөхөрсөг дуугаар, таатайхан мишээж: «Оо, таныг эдгэрэхээр гурвуул морь унаж, орчин тойрноор хамт зугааламз, хачин ч сайхан байх биз дээ, тийм ээ?» гэв.

	Гүн ахай амазон гэдэг дээлийнхээ урт хормойг сурмаг хөдөлгөөнөөр өргөн, сэвхийн шувуу шиг хөнгөхнөөр мориндоо мордоход нөхөр нь эв хавгүй болхиор мэхэсхийн ёсолж Нормандын том морины нурууг хотосхийлгэн сууж, үлгэрт гардаг аварга хүн шиг л харагдлаа.

	Тэднийг хашааны булангаар далд ормогц, сэтгэл нь сэргэсэн Жюльен «Хэчнээн сайхан хүмүүс вэ! Манайд ашиг болох танил ёстой л эд мөн шүү» гэж магтан өгүүлэв.

	Жанна юунаас болсноо мэдэхгүй мөн л тааламжтай үлдэж: «Гүн ахай ч гайхалтай сайхан хүн байна. Бид хоёр найзлах юм сан гэж би бодож байна. Харин нөхрийн нь дүр зэрлэг араатан шиг юм. Чи эдэнтэй хаана, хэзээ танилцсан юм бэ?» гэж асуув.

	Жюльен баясан гараа үрж: «Би эдэнтэй Бризвилийнд санамсаргүй дайралдсан юм. Нөхөр нь жаахан бүдүүндүүхэн хүн. Энэ бол анд улангассан хүн боловч ёстой язгууртан хүн дээ» гэв.

	Тэр өдрийн оройн хоолон дээр далд аз жаргал байшинд орсон юм шиг цөмөөрөө баясгалантай байв.

	Долоодугаар сарын сүүл хүртэл ямар нэг шинэ юм гарсангүй.

	Нэг мягмар гарагийн орой чанар модон доор, дээр нь хоёр хундага, цагаан архитай шилэн сав тавьсан ванданг тойрон сууцгааж байтал Жанна гэнэт часхийн дуу алдаж, царай нь цонхийн хоёр гараараа гэдсээ тэврэн авав.

	Гэнэт ширүүн өвдөж, түр намдсанаа, арван мөч болоод дахин арай зөөлнөөр өвдөх нь удтал үргэлжлэв. Эцэг нөхөр хоёр нь бараг дамнах шахам Жанныг байшинд арай чамай хүргэв.

	Чанар модноос унтлагын өрөө хүртэлх богинохон зам дуусашгүй урт юм шиг Жаннад санагдаж, өөрийн эрхгүй ёолон хэвлий дэх юм нь тэсвэрлэшгүй хүндээр дарж, сууя, азная гэж байн байн гуйсаар явав. Жирэмсний хугацаа гүйцээгүй бөгөөд есдүгээр сард төрнө гэж хүлээж байсан авч мэдэж болохгүй гэнэтийн тохиолдлоос болгоомжлон, хоёр дугуйтай сүйх тэрэг хөллүүлэн Симон өвгөнийг эмч рүү давхиулав.

	Эмч шөнө дунд хүрэлцэн ирж, үзмэгц хүүхэд нь хугацаанаас өмнө дутуу төрөх шинжтэй байна гэж тодорхойлов.

	Орон дээр хэвтсэнээс хойш өвдөх нь намжсан авч Жанна үхлийг далдуур мэдэрч байгаа юм шиг ухаангүй айж, сэтгэл санаагаар бүх унажээ. Хүнд заримдаа үхэл тун ойртож, хүйтэн амьсгал нь зүрх хайрах шиг болдог удаа байдаг шүү дээ.

	Жаннын өрөөгөөр хүмүүс дүүрсэн байв. Ээж нь жинтүүтэй зөөлөн сандал дээр хажуулдан цухалдаж байв. Бэйл гуай тогтож байж ядан мухардсан хүн шиг тал бүрд алхлан салганасан гараараа ямар нэг юм авч өгөн, эмчээс байн байн юм асууж байлаа. Жюльен гаднаас нь харахад сэтгэл нь зовсон янзтай боловч дотроо хөдөлшгүй тайвуухнаар өрөөний нэг талаас нөгөө рүү явахад орны хөлд бэлэвсэн авгай Дантю тухайн байдалд тохирсон царайтай, ямар ч юмыг гайхдаггүй, туршлагатай эмэгтэйн дүр үзүүлэн зогсож байв. Дантю авгай хүүхэд боож авах, өвчтөнийг асрах, нас барагчдыг оршуулахад бэлтгэх ажилд хөлслөгдөн, ертөнц дээр мэндлэгчдийг угтан, анхны бархирахыг нь сонсож, нялх хүүхдийн арвагар биеийг усаар угааж, өлгийнд нь анх боодог шигээ мөн тийм амарлингуйгаар амьдралаас тонилогчдын сүүлчийн үг, эцсийн амьсгалыг сонсож, сүүлчийн татваганахыг харж; сүүлчийн удаа хувцаслаж, зэвүүн биеийг нь цуугаар арчиж, сүүлчийн хөнжлөөр нь хучсаар байгаад төрөх үхэхийн алинд ч адилхан хайхрамжгүй болсон хүн байжээ.

	Тогооч Людивин, нагац эгч Лизон хоёр хаалганы цаадах үүдний тасалгаанд шоовдордуухан хоргоджээ.

	Жанна байн байн аяархан ёолж байв. Хоёр цаг болоход мөд төрмөөр шинжтэй байснаа үүр цайхын өмнөхөн дахин хүчтэй өвдөж, тэсвэрлэхийн аргагүй болжээ.

	Жанна шүдээ хэчнээн зуувч, орилохгүй байж чадсангүй, Розалийн тухай, Розали хүүхдээ гаргахдаа огт зүдрээгүй бараг ёолоогүй, зүй бус хүүхэд нь бэрхшээл зовлонгүй төрсөн билээ гэж бодож байв.

	Зовж, уймарсан санааныхаа гүнд өөрийгөө Розалитай харьцуулж урьд ариун шударга гэж шүтэж явсан бурхнаа харааж, хүний хувь заяа харилцан адилгүй, үнэн, ариун ёс номлогчид гэмтэй худал үг хэлдэгт нь гүн зэвүүцэж байв.

	Зарим үед өвчлөл нь туйлын чангарч Жанна ямар ч юм сэтгэх чадалгүй болж, бүх хүч, бүх амьдрал, бүх ухаан санаа нь зүдэргээнд нэрвэгдэж байв.

	Намжих үед Жанна харцаа Жюльенээс салгалгүй ширтэж мөн энэ орны хөлд зарц хүүхэн нь шалан дээр унаж, гэдэс дотрыг нь урж тастах шиг хайр найргүй өвтгөж байгаа энэ хүүхдийн ахыг төрүүлсэн тэр өдрийг бодохоос сэтгэлийн хүнд зовлон хамаг биеийг нь нэрвэж байв. Тэлж хэвтсэн хүүхний өмнө нөхөр нь яаж хөдөлж, харж, ярьж байсан нь Жаннын санаанд илхэн орж, одоо бодол санаа нь нүүрэн дээр нь бичээстэй байгаа юм шиг Жанна хараад л илтгэн уншиж, нөгөө, хүүхэнд хандсан шиг тийм хүйтэн хайхрамжгүйгээр өөрт нь хандах, эцэг байх гэхээс зэвүү нь хүрдэг хувиа бодсон эр хүний сэтгэлгүй байдал Жюльенд илхэн харагдаж байв.

	Ингэж байтал гэнэт маш ширүүн өвдөж тэсвэрлэшгүй болохоор нь «За би ч одоо л үхэх нь ээ» гэж Жанна бодов. Ухаан санаанд нь хурц жигшил төрж, биеийг нь ийм болгосон эр ба биеийг нь ингэж тамлаж байгаа төрөөгүй хүүхдийг аль муухайгаар харааж зүхэх, хорсолтой үзэн ядах сэтгэл төрлөө.

	Тэр хүнд тээшийг биеэсээ салгаж хаях гэж тэнхээгээрээ хүчлэн бие эрчилтэл, хамаг гэдэс дотор нь гэнэт хоосрох шиг болж өвчин намжлаа.

	Эх баригч авгай, эмч хоёр тонгойж биеийг нь базаж байснаа сүүлд нь нэг юм татан гаргасны дараахан удалгүй бүдэгхэн дуу чихэнд нь сонсогдмогц чичрүүдэс нь хүрч, дөнгөж төрсөн улаан нялцгай хүүхдийн зовуурьтай уйлах, муурынх шиг часхийсэн нарийхан дуу, эхийн нь уураг тархи, зүрх, өвдөж туйлдсан хамаг биеэр нь нэвчиж, Жаннын гар өөрийн эрхгүй хүүхдийн зүг сарвалзав.

	Баясгалангийн дөл дөнгөж сая бий болсон аз жаргалын бадрал Жаннын хамаг биеэр дүрэлзэж, одоо хоёр яс хагацан, амаржиж, урьд хэзээ ч үзээгүй тийм аз жаргалтай боллоо гэсэн бодол мөч өнгөрмөгц төрж, сэтгэл санаа бие махбод нь дахин сэргэн амьжирч эх хүн боллоо! гэдгээ ухамсарлав.

	Жанна хүүхдээ үзэхийг хүсэв. Хүүхэд нь дутуу гарсны улмаас үс хумсгүй байсан боловч өт шиг тэр амьтан яаж арваганан хөдөлж, орилох гэж амаа яаж ангайлгаж байгааг хараад, дутуу, хунирсан, аягүй, амьд тэр амьтанд гар хүрмэгц Жанна хэмжээлшгүй баярлаж, өөрөө аврагдаж, цөхрөлөөс ангижирч, бүх энхрий хайр, хамаг биеэ зориулах юмтай боллоо, үүнээс өөр надад юу ч хэрэггүй гэж бодлоо.

	Тэр мөчөөс хойш Жанна гагцхүү хүүхдээсээ өөр юм бодож сэтгэхээ байж, гэнэт бишрэлтэй эх болж, хайр дурлалдаа мэхлэгдэж, найдвартаа урам нь хугарсны хэр хэмжээгээр төдий чинээ ухаангүй хайртай эх болжээ. Жанна өлгийтэй хүүхдээ үргэлж орныхоо хажууд байлган, өөрөө хэвтрээс боссоноос хойш цонхны хажууд ямагт хүүхдийнхээ дэргэд өдөржин салахгүй сахин сууж, ганхуулан бүүвэйлж байдаг болжээ.

	Жанна хүүхдээ өрлөг эхээс нь хүртэл харамлаж, өлссөн жаал чөргөр гараараа хөх судастай том мээм рүү зүтгэн үрчлээстэй хүрэн хөхийг нь ховдог үмхэн авахад царай нь цайж, бие мөч нь чичрэн, махлаг тайван тариачин эмэгтэйг харан хүүгээ булаан авч, ховдоглон хөхөж байгаа мээмийг нь зад маажмаар санагддаг байв. Жанна хүүдээ гоёмсог, дэгжин хувцас, хэрэглэл өөрөө хатган хийж, түүнийг хээт сүлжмэлээр манантуулан бүрхэж, гоёмсог оройвч хийж өмсгөв. Жаннын ярьдаг л юм нь энэ болж, манцуй, бэлхэвч цамц зэргийн хийц хэр сайхан болж вэ гэж магтах гэж бусдын ямар ч яриаг таслан хажууд нь хүмүүс юу ч ярьсан үл сонсон ямар нэг бөс даавууг магтан, сайн харах гэж дээр барин тоо томшгүй эргүүлэн үзэж байснаа гэнэт: «Хүүд минь энэ зохих бол уу?» гэж асуудаг байв.

	Бэйл, ээж хоёр нь Жанныгаа хүүхдэдээ ер бусын хайртайг хараад инээмсэглэдэг байхад, орилж чарласан дуу ихтэй, хамгийг чадагч догшин эзэн бий болсноор, тогтсон хэвшил нь арилан замхарч, ганцаар эзэгнэгч чанар нь буурсан Жюльен гэрийн дотор суурийг нь булаасан хүний өөдсөнд өөрийн эрхгүй атаархаж, тэсэж ядан, зэвүүцэж: «Жанна энэ жаалдаа дэндүү хашралтай нялуун юм!» гэж хэлдэг нь олонт болжээ.

	Удалгүй эхийн хайр нь хэмжээнээс хэтэрч хүүгээ яаж унтаж байна вэ гэж ширтэж, өлгийн дэргэд шөнөжин нойргүй сууж хонодог болжээ. Амрахаа огтхон ч мэдэхгүй, ийм шуналтай хэвийн биш бясалгалаас бие тэнхээ нь суларч туран, ханиалгадаг болсон учир хүүгээс нь хөндийрүүл гэж эмч хэлжээ.

	Жаннын ундууцан, уйлан, хайлан байж гуйвч, түүний гуйлтыг үл хайхран хүүг нь орой бүр өрлөг эхтэй нь хамт унтуулдаг болмогц Жанна шөнө бүр босож, хөл нүцгэн явж очоод хүү минь тайван унтаж байна уу, үгүй юу? Сэрж байна уу, үгүй юу?, түүнд ямар нэг юм хэрэгтэй эсэх гэж хаалганд нь чихээ наан, чагнан зогсдог болжээ.

	Нэг шөнө Жюльен Фурвилийнд оройн хоол идээд, эргэж ирэхдээ Жаннын тэгж зогсож байхыг олж харснаас хойш орон дээр нь заавал хэвтүүлэх гэж өрөөний нь хаалгыг цоожилдог болжээ.

	Хүү угаах ёслол наймдугаар сарын эцэст болов. Угаасан эцэг нь бэйл, угаасан эх нь нагац эгч Лизон болов. Хүүдээ Пьер Симон-Поль буюу богиноор Поль гэж нэр өглөө.

	Есдүгээр сарын эхээр нагац өгч Лизон чимээ аниргүй буцахад, түүний байхгүйг байгаатай нь адил хэн ч үгүйлсэнгүй.

	Оройн хоолноос хойхно нэг орой Кюре лам хүрч ирэв. Лам ямар нэг нууцад түүртсэн юм уу гэмээр бачимдсан янзтай, зорилгогүй олон үг хэлсний дараа аминчлан ярилцах хэдэн мөч гаргана уу гэж бэйлийн авхайг, нөхөртэй нь гуйв.

	Гурвуул гарч, хөгжүүн ярилцан, яаралгүй явсаар эгнээ моддын их замын адаг хүртэл явж байх үед Жюльен эхнэртэйгээ хоёулхнаа байшиндаа үлдэж, тэд ингэж нууцархсаныг гайхан сэтгэл зовж, эгдүүцэж эхлэв.

	Лам явахад Жюльен үдэж өгөх болж, тэнгэрийн дагина тахих мөргөлийн хонх цохиж байгаа сүмийн зүг хамт явлаа.

	Тэр орой тэнгэр цэлмэг, сэрүүвтэр байсан учир бүгдээрээ зочдын өрөөнд эргэн орцгоож, нам жим сууцгаагаад үүрэглэцгээж байтал, царай нь час улайж, уур хилэн нь буцалсан Жюльен гэнэт орж ирж, Жанна тэнд байгааг бодолгүй, босго алхмагц хадам эцэг, эх рүүгээ: «Та нарт ер нь өөрийн ухаан байна уу? Зарц хүүхэнд хорин мянган франк цацах гэж байх уу!» гэж хашхирав.

	Гэнэт хэлсэнд тулгамдаад хэн ч үг дуугарсангүй. Жюльен ууртаа багтрах шахам: «Тэнэг явдалд ч гэсэн хэр хэмжээ байдаг. Та нар биднийг бүр хоослох гээ юү?» гэхэд бэйл учрыг сая ухаж, хүргэнээ зогсоохыг оролдон: «Дуугаа татаж үзээч! Таны үгийг эхнэр тань сонсож байгааг бодоорой» гэв.

	Гэтэл Жюльен ууртаа биеэ барьж чадахгүй: «Яадаг юм, Жанна өөрөө бүгдийг нь мэдэж байгаа юм, та нар хөрөнгийг нь хулгайлж байна» гэв.

	Жанна гайхан, Жюльен рүү харж, учрыг нь ойлгохгүй «Юу вэ? Юу болов?» гэж асуув.

	Гэтэл Жюльен Жаннын тийш эргэж, хамт хохирол хүлээсэн хүмүүс шиг түүнийг гэрчээр татан, Розалийг гэрлүүлэхдээ наад зах нь хорин мянган франкийн үнэ бүхий Барвиль дахь өмчийн газрыг өгөх тухай далдуур хуйвалдаан болж байгааг шулуухан хэлээд, «Эцэг, эх чинь дэмийрчээ, эрхэм минь, бүр дэмийрчээ! Хорин мянган франк. Эдний толгой нь хаанаа байна! Зүй бус төрсөн хүүхдэд хорин мянган франк өгөх гэнэ шүү!» гэж үглэсээр байв.

	Жанна өчүүхэн ч анзаарахгүй, сэтгэл нь ч хөдлөхгүй, уурласан ч үгүй, гомдсон ч үгүй сонсон, нам тайван байгаадаа өөрөө ч гайхсан боловч хүүхдэд нь л үл хамаарагдах юм бол падгүй хэрэг ээ гэдэг болжээ.

	Бэйл хариу юу хэлэхээ олохгүй цухалдан сууснаа, хөлөөрөө шал дэвслэн уур нь шатаж: «Та хэлж байгаа үгээ эргүүлж бод, ер нь юү болж байна. Тэр эх охинд инж өгөхөөс өөр аргагүй болсон нь хэний буруу вэ? Хэнээс олдсон хүүхэд бил ээ? Түүнийг та одоо хаях гэнэ ээ!» гэв.

	Жюльен бэйлийн эрсхэн шууд үгэнд мэгдэн түүнийг хурцаар ширтэн харж байснаа, арай зөөлөрсөн дуугаар: «мянга таван зуун франк өгөхөд л болох сон билээ. Тийм хүүхнүүд хүнтэй суухаасаа өмнө эс хүүхэдтэй болдог биш. Хүүхэд хэнээс олох нь ямар хамаатай юм бэ? Хэрэв та нар хорин мянган франкийн өртөг бүхий нэг газраа бэлэглэх юм бол бидэнд хохирол учруулаад зогсохгүй, хэрэг явдлыг зохимжгүйгээр нийтэд илчлэх болно. Харин та нар ядахдаа бидний өв хөрөнгө чинээний талаар бодвол зохих сон билээ» гэв.

	Жюльен өөрийнх бүрэн зөв үндэслэгээтэй гэдэгт итгэсэн хүний янзаар ширүүвтэр ярьж байхад, бэйл гэнэтийн довтолгоонд арга учраа олж ядан ангайн хажууд суув. Би ийм болохоор Жюльен дийллээ гэж бодоод шууд дүгнэж: «Ашгүй одоохондоо хэрэг зүйл дуусаагүй байгаа юм байна. Розалитай суухыг зөвшөөрч байгаа залууг би танина. Түүнтэй тохиролцож болохоор зүгээр залуу байгаа юм. Би энэ талаар оролдъё» гэж шулуухан хэлэв.

	Чингээд Жюльен хэрүүл үргэлжлэхээс айж, бүгдээрээ дуугүй байгааг зөвшөөрөхийн тэмдэг гэж баярлан гарч одов.

	Түүнийг гармагц бэйл гайхах, зэвүүцэх хослуулан: «Үгүй, энэ ч бүр даварч байна даа, энэ ч бүр даварч байна!» гэж байж ядан хашхирав.

	Жанна эцгийнхээ сандарсан царайг хараад, урьд ямар нэг хачин юм хараад учир зүггүй инээдэг шигээ ёгтой чангаар инээж эхлэхдээ: «Аав аа, аав аа, хорин мянган франк гэж яаж сүйдтэй хэлж байгааг нь сонсов уу?» гэж дахин давтан хэлээд л элгээ хөшөөлөө.

	Инээх уйлахын аль алинд түргэн ээж, хүргэнийхээ догшин авир, зэвүүцлийн үгс, өөрийн нь мэдлийн биш хөрөнгийг түүнд татагдсан хүүхэнд олгохын эсрэг ширүүн эсэргүүцэл тавьсныг нь дурдаж, Жаннын хөгжөөнтэй байгаад баясаж хамаг биеэ догдолтол, нүднээсээ нулимс асгартал хөхөрлөө. Тэднийг дагалдан бэйл ч бас хөхөрч, гурвуул урьдын сайхан үе шиг тэнхээгээ тасартал инээцгээлээ.

	Бүгдээрээ намжмагц Жанна гайхсан янзтай: «Энэ бүхэн миний сэтгэлийг өчүүхэн ч хөдөлгөхгүй болсон нь хачин юм. Жюльенийг би харь хүн шиг үздэг боллоо. Би түүний эхнэр гэж бодоход хачин санагддаг болжээ. Түүний болхи занг хүртэл би дооглодог болсныг та нар харж байна» гэв.

	Чингээд өөрснөө сайн мэдэхгүйгээр инээцгээн, сэтгэл уяран үнсэлдэцгээв.

	Хоёр хоногийн сүүлээр, үдийн хоолны дараахан, Жюльенийг мордон давхимагц магад өглөөнөөс эхлээд, отон харж байсан бол уу гэмээр л хорин хоёроос хорин тавын хоорондох насны, товчтой нударга хуниастай ханцуйтай, гөлчийтөл индүүдсэн шинэхэн хөх бошинзтой залуу эр явган хаалгаар шурган орж, Куярынхны судгаар уруудан гэтсээр, байшинг тойрч, чанар модны доорх байнгын суудалдаа суугаа бэйл гуай, хоёр эмэгтэй рүү ойртон очлоо. Залуу тэднийг харангуутаа саравчтай малгайгаа авч, явуут мэхэс мэхэсхийсээр зовсхийн дэргэд нь очлоо. Дуугаа дуулдуулахын тул бүр ойрхон очмогцоо: «Ноён бэйл гуай, хатан эзэгтэй болон бүгдийн амар амгаланг эрье» гэхэд хэн ч хариу дуугарсангүй болохоор нь «Дезире Локок гэдэг тань би байна» гэв.

	Энэ нэр толгойд нь юу ч санагдуулсангүй тул бэйл: «Танд юу хэрэгтэй вэ?» гэж асуув.

	Залуу зорьж ирсэн хэргээ тайлбарлаж хэлэх хэрэгтэй болсондоо сандарч, гартаа барьсан саравчтай малгай руугаа нэг харан, шилтгээний орой өөд харсхийж, нэн ээрэн түгдэрч байгаад: «Нөгөө нэг явдлын тухай Кюре лам гуайгаас надад нэг үг цухуйлгасан юм» гээд хэтэрхий олон юм донгосож, ашиг сонирхолдоо хор учруулахаас айж дуугүй боллоо.

	Бэйл учрыг нь ойлгосонгүй. 

	— Ямар явдал вэ? Би юү ч мэдэхгүй байна шүү гэв.

	Ингэхээр залуу дуугаа намтган учрыг нь хэлэхээр шийдэж,

	— Танай зарц хүүхэн, Розалийн тухай шүү дээ гэв. Тэр үед Жанна учрыг нь ойлгонгуут хүүхдээ тэврэн босож зайлав. 

	Бэйл нааш ойрт гээд охиныхоо сууж байсан сандал руу заав.

	Тариачин залуу: 

	— Гүнээ гялайлаа гэж шулганангуут дорхноо суулаа. Дараа нь залуу өөр хэлэх юмгүй мэт хүлээх маягтай дуугүй суув. Нэлээд удтал дуугүй суусны эцэст залуу зориглож цэнхэр тэнгэр өөд харан: 

	— Одоо үеэр тэнгэр сайхан болж байх шив ээ. Газар шимтэй, намрын тарилт ч сайн болно байх даа гээд дахин таг болов.

	Бэйл гуай тэсэж чадалгүй: «Тэгэхлээр байз, та Розалитай суух гэж байгаа юм уу даа» гэж асуултыг эрс тавив.

	Тариачин, норманд хүний залиа хэрэглэх цаг өгсөнгүйд шууд хаширлан, хариулт өгөхөөр яаран:

	— Энэ ч харж байж л болох хэрэг. Тийм ч байж мэднэ, үгүй ч байж мэднэ дээ гэв.

	Гэтэл ийм залирхаг үгэнд бэйл дургүйцэн: 

	— Аа, хар золиг гэж! Үүний тулд л та ирсэн юм биш үү? Суух суухгүй гэдгээ л чи шулуухан хэлээдхээч гэв.

	Тариачин тулгамдан мэгдэрч хөлөө шагайн: 

	— Кюре лам гуайн хэлснээр бол сууж болох л юм. Харин ноён Жюльений хэлснээр бол яаж ч суух юм билээ дээ гэв.

	— Ноён Жюльен танд юу гэж хэлсэн бэ?

	— Ноён Жюльен хэлэхдээ надад мянга таван зуун франк өгнө гэсэн. Харин Кюре лам гуай хэлэхдээ хорин мянгыг өгнө гэсэн. Хорин мянга бол зөвшөөрнө, бүтэн хагас мянга бол бурхан өршөө, үгүй дээ гэв.

	Залуугийн царай айсан янзтай болсныг хараад зөөлөн сандал дээр бараг хажуулдан хэвтэж байсан бэйлийн авхай инээд алдахад юунд инээж байгааг нь ойлгохгүй залуу дургүйхэн хялалзав.

	Ийм арилжаа Бэйлд эвгүй санагдаж, яриагүй дуусгахаар шийдэж «Барвилийн аж ахуй, бүх насаар таны мэдэлд очиж, сүүлд нь хүүхдэд шилжинэ гэж би Кюре лам гуайд хэлсэн юм. Үнэ нь хорин мянган франк. Би нэгэнт хэлсэн үгнээсээ буцахгүй. Ингээд тохиролцоо шив. Тийм үү, үгүй үү?» гэв.

	Тариачин сэтгэл ханасан байдалтай мишээж» гэнэт их яриа болж: «За тийм бол би татгалзахгүй. Үүнд л хэргийн гогцоо оршиж байсан юм. Нэгэнт тийм бол би дургүйцэхгүй. Кюре лам гуай үг цухуйлгахад би шууд хүлээж авсан юм. Ер нь ч би ноён бэйлд үйлчлэхийг хүссэн юм. Ноён бэйл ч намайг гомдоохгүй хүн гэж би дотроо бодлоо. Аяганы хариу өдөртөө агтын хариу жилдээ. Харин Жюльен гуай саяхан манайд очиж ярихдаа мөнгө ч мянга таван зуухныг л өгөхөөр юм ярилаа. «Очиж тагнаж мэдье» гэж дотроо бодоод хүрч ирсэн минь энэ.

	Би эргэлзэхгүй байсан боловч лавтай мэдэхийг хүссэн юм. Тооцоо нөхөрлөлд хоргүй. Тийм ээ, ноён бэйл гуай?» гэлээ.

	Бэйл яриаг нь таслах гэж: «Та нар хэзээ гэрлэх вэ?» гэж асуув.

	Ингэхэд тариачин их даруу болж сандран шийдэмгий бишээр: «Урьдаар бичгээр ямар нэг баталгаа авбал болох сон бол уу?» гэж асуулаа.

	Энэ удаад бэйл уурлангуй, «Нохойн хоол болмор! Та гэрлэлтийн баталгаа авна шүү дээ. Түүнээс илүү баталгаа байж яаж болох билээ ер...»

	Тариачин өөрийнхөөрөө зүтгэн: «Гэсэн ч бид энэ завсар гэрчилгээ бичиг зохиовол илүүдэхгүй билээ. Тэр нь хэрэгт хор үл болно» гэв.

	Бэйл дуусгавар болгохын тул босож, за юу, үгүй юү гэдгээ л шулуухан хариулаадах. Хэрэв та дургүй байгаа бол түүнийгээ хэл, надад өөр нэг тохирох хүн бий гэхэд зальт норманд тариачин өрсөлдөгчөөс айхдаа шууд шийдвэрлэж, үнээ арилжиж байгаа юм шиг гараа сунган: 

	— Хэрэг тохирлоо ноён бэйл ээ, гараа барилцаж таслуулъя. Хэн ухарна, түүнд нүгэл гэлээ.

	Бэйл тариачны гар дээр алгадаад: «Людвик!» гэж дуудав. 

	Тогооч авгайн толгой цонхоор цухуйхад Бэйл «Нэг шил жимсний архи аваад ир» гэв. Ингээд тохиролцоогоо тэмдэглэн хундага тулгаад» тариачин залуу баяртайгаар алхлан одов.

	Энэ тохиролцооны тухай Жюльенд юу ч хэлсэнгүй. Баталгаа бичгийг маш нууцаар нийтэд зарласны дараа, нэг даваа гарагт хурим хийжээ.

	Хөрш айлын нэг эмэгтэй, хоёр залуугийн хойноос сайн сайхан амьдрахын баттай барьцаа болсон хүүхдийг нь сүмд тэврэн оров. Тэр нутагт энэ гэрлэлтийг хэн ч гайхсангүй. Гагцхүү Дезире Лекокт л атаархацгааж, түүнийг «буянтай төрсөн хүүхэд» гэж инээмсэглэн хэлэхээс биш буруушаахгүй байлаа.

	Жюльен зэрлэг авирлаж, хадам эцэг, эхээ Улиангараас явахыг нь түргэтгэлээ. 

	Поль нь баяр баясгалангийн шавхагдашгүй эх булаг болсон учраас Жанна эцэг эхээ явахад төдий л их гуньхарсангүй.

	
— IX —

	Жаннын бие бүрмөсөн сайжирч, Фурвиль ба маркиз дө Кутельегийнд айлчлахаар шийджээ.

	Жюльен сард хоёр удаа гадагшаа гарч байх гэж нэг морь хөллөдөг, фаэтон гэдэг сүйх тэрэг үнэ хаялцан захаас худалдан авав.

	Арван хоёрдугаар сарын цэлмэг нэг өдөр фаэтоноо хөллөж, нормандын талаар хоёр цаг явсны дараа хоёр хажуугаараа ойтой, зурваслан хагалсан хөндий рүү уруудан орлоо.

	Хагалсан газрын дараа удалгүй нуга залгав. Нугын дараа ногоон тууз шиг шаржигнасан урт навчтай, өндөр хуурай зэгстэй намаг дайралдлаа.

	Хөндийгөөс хажуу тийш эргэмэгц Ла Врийетийн шилтгээн харагдлаа. Шилтгээн нэг талаараа ойт хажуу руу тулж, нөгөө тал нь өргөн цөөрөм рүү цүлхийн оржээ. Цөөрмийн цаад талд хөндий, нөгөө хажуу нь өндөр гачуур моддын ойгоор бүрхэгджээ.

	Эрт дээр үеийн өргөгддөг гүүрээр гарч, XIII Луй вангийн үеийн өндөр хаалгаар шурган, нүүрэн талын гол хашаанд орж тоосгоор нүүрлэсэн, хажуу талууддаа паалантай дээвэр бүхий, цамхгуудтай, мөн дээр үеийн гоёмсог шилтгээнд хүрлээ.

	Жюльен барилгын нарийн жижиг зүйл бүхнийг өөрийн юм шиг тодорхой мэдэж, Жаннад тайлбарлаж, гайхуулан, гоё сайхныг нь магтан бахархаж: «Чи энэ хаалгыг хараач! Байшин нь хэчнээн гайхалтай вэ? Байшингийн цаад тал нь бүр цөөрөм дээр, гайхамшгийн шат усанд хүртэл бууна. Шатны доод гишгүүрт дөрвөн завь уяастай байдгийн хоёр нь гүнгийнх, хоёр нь гүн ахайнх, тэр баруунтай эгнэсэн улиангар байгааг харж байна уу? Тэнд цөөрөм дуусаж, тэндээс Фекан хүртэл урсдаг гол эх авч байгаа юм. Тэнд ангийн шувуу дүүрэн, гүн ч нэртэй анчин хүн. Энэ ч ёстой нэг ноён хүний байр мөн дөө!» гэв.

	Ордог хаалга нээгдэж, цайвар, тунсаг гүн ахай гарч ирээд, яг л дундад зууны үеийн шилтгээний эзэгтэй шиг газар шүргэсэн урт дээлтэй, мишилзэн, зочдын өмнөөс угтан ирлээ. Түүний бие үлгэрийн харшид зориуд төрсөн, ёстой л нэг нуурын дагина гэдэг шиг байлаа.

	Том өрөөнд найман цонхтойгоос дөрөв нь цөөрөм рүү нөгөөдүүл нь эсрэг талын дэнжийг бүрхсэн битүү нарсны харанхуй ой руу харжээ.

	Мод, ногоон ургамлын бараан сүүдэрт, цөөрмөгийн ус ёроолгүй гүнзгий юм шиг ногоорч, салхинд модод хяхран шуугих нь намгийн дуу хоолой гэмээр санагдана.

	Гүн ахай багын найз шигээр Жаннад хоёр гараа сунган, суулган, өөрөө намхан зөөлөн сандал дээр зэрэгцэн суув. Сүүлийн таван сарын дотор хээнцэр зан нь сэргэсэн Жюльен эелдэг, чөлөөтэй хөөрөн ярьж инээж байв.

	Гүн ахай, Жюльен хоёр мориор хамт зугаалснаа ярилцаж гүн ахай Жюльенийг моринд мордохдоо болхийг нь дооглон «бүдрэгч эр» гэж нэрлэхэд Жюльен инээд хөөр болж, нөгөөгөө «Амазон хатан» гэж өргөмжлөв. Цонхны цаахна буу тасхийхэд Жанна цочин дуу алдав.

	Гүн, голын нугас агнаж байсан нь тэр ажээ.

	Түүнийг эхнэр нь дуудав. Сэлүүрийн сэлэлт, завь хад мөргөх чимээ сонсогдон, урт түрийт гутал өмссөн аварга эр өөрөө гарч ирлээ. Дагаж явсан хоёр нохой нь өөртэй нь адилхан улбар шар зүстэй бөгөөд усанд шалбайтлаа норж, гарч ирээд үүдний хивсэн дээр хэвтэв.

	Гүн гэртээ илүү хөгжилтэй бөгөөд зочид ирсэнд үнэхээр баяртай байв. Пийшинд мод нэмж, мадер архи, бисквит авчир гэснээ гэнэт: «Үгүй та нар манайд оройн хоол идээд явалгүй яах вэ!» гэж чанга хэлэв.

	Хүүхдээ үргэлж бодож байсан Жанна татгалзахыг оролдож байхад гүн хоол идүүлэх гэж зүтгэж, Жанна бас л татгалзаад байхаар нь нөхөр нь эрс зангалтаар дургүйцлээ харуулав. Жюльен ууртай, уцаар зангаа ил гаргахаас нь айж Жанна, Поль хүүгээ маргааш өглөө болтол үзэхгүй болох нь гэхээс дотроо шаналан зөвшөөрөв.

	Өдөр сайхан өнгөрөөлөө. Эхлээд булгууд үзэхээр явцгаав. Булгууд хөвдөрхөг хавцгайн ёроолоос ундарч, тунгалаг цөөрмийг усаар дүүргэж, ус нь үргэлж буцалж байгаа юм шиг харагдана. Дараа нь завинд сууж, хуурай зэгсэн дундуур гаргасан усан жимээр зугаалав. Гүн, хоёр нохойныхоо хооронд сэлүүр дээр сандайлан суухад хоёр нохой нь сэргэлэн шиншиж байв. Сэлүүр татах бүр том завь ухасхийн урагшилж явав. Жанна гараа байн байн хүйтэн усанд дүрэхэд хуруунаас зүрх хүртэл сэрүү татах нь аятайхан байв. Завины урд хошуун дээр Жюльен, том алчуур нөмөрсөн гүн ахай хоёр сууж, дүүрэн жаргалтай учраас хэлэх юмгүй баясгалант хүмүүсийн инээдээр ямагт инээмсэглэж явав.

	Орой болж, умар зүгийн хүйтэн салхи хуурай зэгсийг хуйлруулан үлээж эхлэв. Нар гачуур модтой ойн цаагуур далд орж, ягаарсан хачирхалтай үүл бүхий тэнгэрийн улаан хаяа руу харахаас хүйт оргих шиг болж байлаа.

	Зугаалгаас эргэж ирээд, улалзсан гал дүрэлзсэн том өрөөнд дахин орцгоов. Босго алхмагц дулаан тохитой байдал сэтгэл баясууллаа. Гүн, тоглосон янзтай эхнэрээ хүчирхэг хоёр гараараа шүүрэн авч хүүхэд шиг өргөн, уруулдаа хүргэн хоёр хацар дээр нь тааламжтайгаар чанга үнсэв.

	Аймшигт сахалтайгаараа махчин гэж нэрлэгдсэн зөөлөн зантай аваргыг Жанна инээмсэглэн харж байхдаа: «Хүмүүсийг их эндүүрдэг юм байна даа» гэж бодлоо. Ингээд Жюльен рүү аяндаа хартал тэр нь хаалганы тэнд царай нь цонхийн цайж, гүнгээс нүдээ салгалгүй ширтэн зогсож байв. Жанна дотроо түгшин, нөхөр лүүгээ очиж: «Бие чинь зүгээр биз? Чи яагаа вэ?» гэж шивнэн асуухад, «Зүгээр над бүү наалд, даарчихлаа» гэж уцаарлангуй хариулав.

	Цөмөөрөө хоолны өрөөнд ормогц гүн нөхдөө тэнд оруулах зөвшөөрөл гуйж, оруулахад хоёр нохой нь эзнийхээ баруун зүүн хоёр талд оцойн суув. Эзэн нь байн байн хэсэг мах өгч торго шиг зөөлөн үстэй урт чихийг нь илж байв. Ноход хүзүүгээ сунган, сүүлээ шарван, тааламжтайгаар годгонож байв.

	Хоол идэж дуусаад Жанна, Жюльен хоёр явахыг завдтал ноён дө Фурвиль бамбарын гэрэлд загас барихыг үзүүлье гээд явахыг нь хойшлуулав.

	Тэднийг гүн ахайн хамт цөөрөм рүү буудаг шатны довжоон дээр зогсоогоод гүн өөрөө загасны тор, асаасан бамбар барьсан зарцын хамт завинд суув. Шөнө цэлмэг бөгөөд хүйтэн, тэнгэрт алт мөнгөн одод ярайжээ.

	Бамбарын галаас усан дотор хачин хөдөлгөөнтэй, гэрлийн урт урт судлууд бий болон, бүдэгнэсэн гэрэл зэгсэнд тусан эгнэсэн гачуур модыг гэрэлтүүлж байв. Гэнэт завь хажуу тийш эргэмэгц гэрэлтсэн ойн цоорхой дээр хүний аймшигтай том сүүдэр бий болов. Тэр сүүдрийн толгой модноос дээш гарч тэнгэрт замхран, хөл нь цөөрөмд орж байв. Жаахан байснаа аварга хүн одод барьж авах гэж байгаа юм шиг гараа дээш өргөснөө асар том гар нь дорхноо доош буумагц ус шалчигнах чимээ сонсогдлоо.

	Завь үл мэдэг эргэж, асар том амьтны дүрс хөдөлгөөнтэй гэрлээр гэрэлтсэн ойн дагуу гүйх шиг болсноо үл харагдах тэнгэрийн хаяа руу далд орсноо гэнэт дахин харагдахдаа арай бага боловч тодхон, нөгөө л хачин янзтай хөдөлсөөр байшингийн нүүрэн дээр бий болов.

	Гүн бүдүүн хоолойгоор: «Жильберт ээ, наймыг барилаа!» гэж хашхирав.

	Сэлүүр ус самран шалчигнуулж аварга сүүдэр ханан дээр аажмаар улам дээш гарснаа дараа нь улам бүр нарийсан намдаж, толгой нь доош орж, их бие нь турж байгаа юм шиг нарийсан нарийссаар ноён дө Фурвиль гал барьсан зарцаа дагуулан довжооны гишгүүрээр дээш гарахад сүүдэр гар, хөлийн хөдөлгөөнийг дуурайн, өөрийн нь хэмжээнд хүртэл багасав.

	Торон дотор нь найман том загас үсрэн савчиж байв. Айлын өгсөн цув, нөмрөгөөр биеэ ороон Жанна, Жюльен хоёр буцаж явах замдаа Жанна: «Энэ аварга мөн гайхалтай хүн юм» гэж өөрийн эрхгүй хэлэхэд, морио жолоодож явсан Жюльен. «Тийм ээ, гагцхүү хүний дэргэд биеэ барьж чаддаггүй л хүн дээ» гэв.

	Долоо хоногийн дараа муждаа тэргүүн язгууртан хэмээгддэг Кутельегийнд айлчлав. Тэдний Реминиль гэдэг эзэмшил нь Кани хоттой хил залгадаг байжээ. XIV Луй вангийн үед баригдсан шинэ шилтгээн гэгч нь хэрмэн ханаар хүрээлэгдсэн өтгөн сайхан цэцэрлэг дотор булхжээ. Дэргэдэх нэг толгой дээр хуучин шилтгээний балгас харагдаж байв. Ливрей өмссөн зарц нар зочдыг гоёмсог танхимд оруулав.

	Гол дунд нь багана маягийн суурин дээр Севрийн заводын асар том шаазан хул тавьж, дор нь чулуун суурин дээр болор бүрхүүл дор эзний энэ дурсгалын бэлгийг хүлээж авахыг хүсэж, ван өөрийн гараар Маркиз Леопольд Эрве—Жозеф—Жерме дө Варневиль дө Рольбоск дө Кутельед бичсэн захидал нь хадгалагдаж байдаг байв.

	Жанна, Жюльен хоёр вангийн бэлгийг сонирхон үзэж байтал Маркиз гэргийн хамт орж ирлээ. Маркизын гэргий нүүрэндээ оо энгэсэг тавьж, үүргийн хувьд эелдэг элэгсэг дүр үзүүлэх гээд цэмцгэрхэн байв. Маркиз өөрөө бүдүүн тарган биетэй, хойш нь самнасан буурал үстэй, зангах зүхэх, үг хэлэх, биеэ авч байгаа тавтир бүхэн нь дээгүүр суурь эзэлдгийг гэрчилсэн ихэрхэг зантайг харуулж байлаа.

	Маркизынхан бол ухаан мэдрэл, үг ярианы аль нь ч зохиомол, ёс дүрмийг хамгаас эрхэмлэгч хүмүүс байжээ.

	Маркизынхан зочдынхоо хариу үгийг сонсохгүй дангаараа ярьж, хайхрамжгүй мишээлээр мишээж, нутгийн буурай тайж нарыг эелдэг хүлээж авах нь өөрсдийн дээгүүр гарлын үүрэг мэт үзэж, түүнийгээ биелүүлж байна гэж ямагт боддог байжээ.

	Жанна, Жюльен хоёр самгардаж, гэрийн эздэд яавал аятай байх бол гэж хичээж, заншсан цагаас илүү суухаас айвч яаж гарах аргаа олохгүй байтал эелдэг хатан бараалхалтыг таслан зогсоодог шиг ашгүй маркизын авхай өөрөө яриаг зохих цагт нь зогсоож айлчлалтыг дуусгавар болголоо.

	Буцах замдаа Жюльен: «Хэрэв чи татгалзахгүй бол бид айлчлалтаа үүгээр дуусгая. Миний хувьд бол Фурвилийнхээр л очиж байхад болох нь тэр» гэснийг Жанна зөвшөөрөв.

	Жилийн эцсийн харанхуй нүх шиг хамгийн харанхуй байдаг арван хоёрдугаар сар удаан үргэлжилсээр байв. Өнгөрсөн жилийн түгжигдмэл амьдрал дахин давтагдсан авч Жанна уйтгарласангүй, үргэлж Польтойгоо хамт байхад, Жюльен хүүгээ хялайж тааламжгүй эгдүүцсэн харцаар хардаг байжээ.

	Эх нь хүүгээ гар дээрээ барин эхчүүд хүүхдээ энхрийлдэг ухаангүй хайраар энхрийлэн, эцэг рүү нь барьж: «Хүүгээ үнс л дээ, хүн чамайг хүүдээ хайргүй юм гэж бодох ч юм бил үү» гэж хэлдэг нь цөөнгүй байлаа.

	Жюльен цээрлэсэн янзтай уруулаа хүүхдийн халзан толгойд дөнгөж хүргэхдээ хүүхдийн үргэлж арваганасан хорчгор гар биед нь хүрэх вий гэж сэргэмжлэн холоос бөхийн тонгойдог байжээ. Ингээд Жюльен, жигшсэн юм шиг шууд гарч явдаг байлаа.

	Суурины дарга эмч, Кюре лам байсхийгээд л ирж, оройн хоол иддэг болсноос гадна Фурвилийнхэн ч тогтмол ирж, улам ойр дотносог болжээ.

	Гүн, Польд их сайн болж, түүнийг өвөр дээрээ авч яван явтлаа, заримдаа бүтэн орой тэвэрч суудаг болжээ. Парвигар том гараараа хүүхдийг аяархан барьж урт сахлаараа хамрыг нь гижигдэн, дараа нь эх хүн шиг л багтартлаа үнсдэг байв. Гүн, өөрөө хүүхэдгүйдээ үргэлж харамсаж байдаг хүн байжээ.

	Гуравдугаар сард тэнгэр цэлмэг, хургүй, урь орж бараг дулаавтар боллоо. Гүн ахай Жильберт дөрвүүлээ мориор зугаалах санаа авхуулав. Урт орой, урт шөнө, урт өдрийн дуусашгүй нэг янзын байдалд үлэмж уйдсан Жанна тэрхүү саналыг баяртай угтан авч, бүтэн долоо хоногийн турш өөртөө амазон дээл дуртайяа урлав.

	Дараа нь зугаалга эхэлжээ. Үргэлж хос хосоор явдаг байв. Үүнд гүн ахай, Жюльен хоёр түрүүлж, хойноос нь зуун алхмын зайд гүн, Жанна хоёр зэрэгцэн явахдаа тэр хоёр шударга цагаан санаагаараа адил, тэдний хооронд жинхэнэ нөхөрлөл төрүүлсэн учир найз нөхдийн журмаар тайвуухан ярилцаж явахад, харин нөгөө хоёр нь хоорондоо байн байн шивнэлдэн тас тас инээж, амаар хэлж болохгүй үгийг нүдээрээ илэрхийлэх гэсэн шиг бие бие рүүгээ гэнэт ширтэлцэн явдгаар барахгүй далд орох, аль болохоор холдохыг хичээж, морьдоо ташуурдан ухасхийн давхидаг байжээ.

	Сүүлдээ Жильберт уцаарлангуй болж, заримдаа ууртай дуу нь салхин дагуу хойно яваа хоёрын чихэнд сонсогдоход гүн инээмсэглэн: «Манай эхнэр заримдаа жаахан зан муутай байдаг юм» гэдэг байв.

	Нэг орой буцаж явах замдаа гүн ахай гүүгээ ташуурдан амыг нь угзчин татаж явахад Жюльен: «Болгоомжил, болгоомжил гэж танд би хэлж байна шүү, наадах тань аваад давхичихна» гэж сэргэмжлэн хэлэх нь гүн, Жанна хоёрт хэд дахин сонсогдов. Гэтэл гүн ахай хариуд нь: «Яадаг юм, танд хамаагүй» гэж тун эрс, хурц хэлсэн үг нь агаарт тодхон хангинаж, хий дүүжлэгдэн үлдэх шиг боллоо.

	Гүү нь цовхчин, хойд хөл дээрээ ч босон, өшигчин, хамраа тасхийлгэн тургиж байгааг хараад гүн санаа нь зовж, хүчирхэг уушгиныхаа хэрээр: «Жильберт ээ, болгоомжил!» гэж аймшигтай чанга хашхирав.

	Гэтэл зөрүүд зан гаргаж, авгай нь юунд ч хоригдошгүй ууртаа гүүнийхээ хоёр чихэн дунд толгой руу нь ташуурдсанд тэр нь цовхорч, самран бууж, улам догшрон, нэг том харайснаа, хамаг эрчээрээ урагш дүүлэн авч давхив.

	Урьдаар нуга огтлон дараа нь бөөн бөөн нойтон нягт шороо гэдрэг цацлан, хагалсан газар дундуур давхихдаа морь хүн хоёрыг ялгаж харахын аргагүй тийм хурдан явлаа.

	Жюльен яахаа ч мэдэхгүй гөлрөн зогсож, дэмий л «Хатагтай, хатагтай!» гэж хашхирч байв.

	Тэр үед гүн, тэнгэр доргитол нэг сүрхий орилоод, мориныхоо хүзүү рүү тонгойж, амыг нь тавин ухасхийж, морио хий ширвэн, даравчаар хатган, гууглан хөөргөж, дүүлэх нь аварга том морио хөлдөө хавчин нисэж байгаа юм шиг харагдлаа. Ийнхүү тэр хоёрын цувралдан санашгүй хурдан жирийлтээр талийхыг Жанна харахад алсад авхай, нөхөр хоёрын бараа нисэн ниссээр багасаж, сүүмэлзэн алга болох нь хоёр шувуу хөөцөлдөн бие биеэ гүйцэж, алга болон тэнгэрийн хаяа руу булхан замхардаг шиг харагдлаа.

	Тэнд Жюльен Жанна руу морины алхаагаар ирж, дотроо ууртай үглэн: «Яахаараа өнөөдөр ингэж зан нь хувирчхав?» гэж бодлоо.

	Чингээд хоёулаа талын хонхорт далд орсон нөхдийнхөө хойноос явлаа.

	Арваад мөч болсны дараа Фурвилийнхэн урдаас нь гарч ирж удалгүй цөмөөрөө нийлцгээв.

	Гүн, улаан царайлан, хөлсөө асгаруулан, инээмсэглэж тааламжтай, баяртайгаар эхнэрийнхээ догширсон гүүний цулбуурыг төмөр шиг гартаа бат атгажээ. Жильберт нүүр нь цонхийж, уруу, царайлан, ухаан алдахаас айсан юм шиг нэг гараараа нөхрийнхөө мөрнөөс түшиж явав.

	Гүн, эхнэртээ хязгааргүй хайртайг нь Жанна тэр өдөр мэдлээ.

	Дараагийн сарын турш гүн ахай урьд үзэгдээгүйгээр их баясгалантай болж Улиангарт улам ч олон ирж, үргэлж инээн хөгжиж, Жанныг учиргүй дотночлон тэвэрч үнсдэг болжээ. Түүний амьдралд ямар нэг далдын аз жаргал тэнгэрээс буусан юм уу гэмээр л байлаа. Нөхөр нь ч гэсэн баясаж, хайр, дурлал нь хязгааргүй өсөж, цаг ямагт эхнэрийгээ ширтэн, сав л хийвэл гар, хормойнд нь хүрэхийг хичээдэг болжээ.

	Нэг орой Жаннад гүн үнэнээ хэлэхдээ: «Бид хоёрын амьдрал хамгийн баясгалантай үе ирлээ. Жильберт урьд хэзээ ч ийм эелдэг зөөлөн байгаагүй юм. Уурлах уцаарлахаа бүр больсон. Надад одоо хайртай болсон шиг байна. Урьд нь би тийм гэж итгэдэггүй байсан юм» гэжээ.

	Хоёр гэр бүлийн нөхөрлөл аль алинд нь энх төвшин баяр баясгалан авчирсан юм шиг Жюльен ч мөн өөрчлөгдөж, баясгалантай, уургүй болжээ.

	Хавар хачин эрт эхэлж, дулаахан ч боллоо. Бүлээн өглөөнөөс намуун, зөөлөн орой болтол нар газрын гадаргуугаас цухуйсан бүх ургамлыг ээн шарж байв. Энэ нь дэлхий ертөнц шинэчлэгдэх гэж байгаа юм уу гэж итгэмээр онцгой сайхан жил байгальд тохиолддогоор бүх төрлийн нахиа маш жигд, хурдан, эрчимтэй урган цэцэглэж, ургамлын шим шүүс түрэлттэй хуримталж, ургамлын аймаг яахын зуур сэргэж эхэллээ.

	Амьдралын шүүсний ийм исэлт Жаннын сэтгэлийг цаагуураа хөдөлгөж, ногоон дотроос ургасан хумсын чинээ цэцэг хараад гэнэт тамир нь тасарч, олон цагаар уяран, амттай мөрөөдөлд умбав.

	Заримдаа Жанна дурлалынхаа эхний уярам нандин үеийг дурсан бодох нь Жюльенд хайр дурлал нь сэргэсэн хэрэг биш юм. Үгүй, тэр нь үүрд сэргэшгүй арилж, хамаг цогцос нь зөөлөн салхи, хаврын анхилам үнэрт долгиологдож ямар нэг үл харагдах, энхрий дуу өөрийг нь уриалан дууддаг болжээ.

	Жанна ганцаараа байж, нарны илчийг биедээ шингээн, чимээ аниргүй сэтгэл түгшүүртэй амтат жаргалан эдлэх нь сайхан санагдах болжээ.

	Нэгэн өглөө зүүрмэглэнхэн байсан нэгэн мөчид түүний өмнө Этретийн орчмын гүн шугуй дахь сүүдэрт навчсын дунд байгаа нарлаг сиймхий нүдэнд нь харагдлаа. Тээр жил өөрт нь дурласан дэргэдээ байгаа хүнээс Жанна сэтгэлийн анхны догдлолыг тэнд үзсэн бөгөөд тэр хүн өөрийнхөө зүрхний анхны ичимхий хүслийг шивнэн хэлсэн аж. Тэгээд ч санамсаргүйхэн гэнэт Жаннын ирээдүйн гэрэлт мөрөөдөл зөгнөл яг л тэнд байх шиг ч болж билээ.

	Тэгээд Жаннад тэрхүү шугуйг очиж үзмээр хүсэл төрж, чухамхүү тэр газарт л ганцаар очвол амьдралын нь жамыг өөрчлөх ёстой байсан ч юм шиг сүсэг бишрэлийн уян горьдлыг өвөрлөнхөн, хийморио сэргээж аялан явмаар санагджээ.

	Жюльен хаашаа явахаа хэлэлгүй үүрээр босоод явсан байв. Тэгэхлээр нь Жанна урьд нь унадаг байсан Мартэныхны жижиг цагаан морь эмээллүүлж унаад гарлаа.

	Тэр өдөр дулаахан, цэлмэг, нам гүм, ногоо, навчсын аль нь ч хөдлөхгүй, салхи бүр тонилсон ч юм шиг бүх юм хэдэн зуун жил өнгөртөл амрах ч гэсэн юм шиг таг чиг болжээ. Ялаа шумуул, шавж хорхой хүртэл алга байлаа.

	Алтан манан татуулсан нарны хурц, халуун гэрэл дээрээс тайвуухан шарахад Жанна мориныхоо жигд алхаанд бүүвэйлэгдэн баясгалантайяа явлаа. Жанна байн байн өөд харж өчүүхэн төдий хөвөн шиг сэмжин үүл, цэнхэр тэнгэрт дээр хөөрч, ганцаархнаа хоцорсон хэсэгхэн мананг ажиглаж явав.

	Жанна Этретагийн хаалга гэж нэрлэгддэг шовх цонжуудын хоорондуур далай руу ордог хөндийг уруудан, яаралгүй явсаар нөгөө шугуйдаа хүрлээ. Залуу навчсын завсраар нарны гэрэл багтаж ядан тусч байлаа.

	Жанна нарийн жимүүдээр ийш тийш явавч ариун газраа олж ядлаа.

	Урт харгуйг хөндлөн гарч явтал, уг замын үзүүрт эмээлтэй хоёр морь модонд уяатай байхыг гэнэт олж хараад Жильберт, Жюльен хоёрын морь мөн болохыг дорхноо танилаа. Жанна ганцаардаж эхэлсэн учир, тэднийг ингэж санамсаргүй олсондоо баярлаж, тийшээ давхин очлоо.

	Удаан зогсоолд дассан юм шиг тэвчээртэй зогсож байгаа хоёр морьдын дэргэд очоод эздийг нь дуудахад хариу огт гарсангүй. Морьдын дэргэд үлтлэгдсэн ногоон дээр эмэгтэй хүний бээлий, хоёр ташуур хэвтэж байв. Иймд тэр хоёр энд сууж байгаад морьдоо орхин хол явсан ажээ.

Автоматаар үүсгэсэн тайлбар]

	 

	Жанна тэнд арван тав, хорин мөч хүлээлээ. Нөгөө хоёр алга байхаар нь ийм удаан тэд юугаа хийж явдаг юм бол гэж гайхлаа. Жанна мориноосоо бууж нэг мод налан зогсож хөдлөхгүй байхад нь хоёр жижиг шувуу өөрийг нь харахгүй хажууханд нь ногоон дотор бууж нэг нь цовхчин, нөгөөгөө тойрон харайж, өдөө дэлгэн савж, толгойгоо ганхуулан жиргэж байснаа хоёулаа гэнэт нийлэв.

	Жанна эхлээд яаж байгаа юм бол гэж гайхсанаа «Тийм дээ, одоо ч хавар шүү дээ» гэж бодлоо. Дараа нь өөр санаа таавар толгойд нь орж, орхисон бээлий, ташуур, морьд руу дахин нэг харснаа зугтан зайлахаас өөр юу ч бодохоо больж мориндоо ухасхийн мордов.

	Жанна Улиангартаа буцахаар мориныхоо хар хурдаар давхилаа. Тэгж явах замдаа элдвийг бодон, тааварлаж, удаа дараа болсон явдлуудыг хооронд нь холбон эргэцүүлсээр байлаа. Яагаад эртхэн тааж мэдсэнгүй вэ? Яагаад ингэж юу ч харахгүй явав? Жюльен өөрөөс нь хөндийрсөн шалтгаан, урьдын ганган хээнцэр нь сэргэсэн, ааш зан нь зөөлөрснийг яагаад ойлгосонгүй вэ? Жильберт яаж гэнэт уурлан дүрэлздэг байсан, хэтэрхий нялуун зан саяхнаас эхлэн гүнг баярлуулан эелдэг зөөлөн болсныг нь ч хүртэл Жанна саналаа.

	Давхилт санааг нь тайвшруулсан учир тогтвортой бодох гэж Жанна мориныхоо амыг татлаа.

	Эхний догдлолт өнгөрснөөс хойш Жаннын зүрх тайвширч, түүнд хардах, хорсох аль нь ч үгүй ганц жигшил л үлджээ. Жюльений тухай бараг бодохоо больж, түүний ямар ч үйлдлийг Жанна гайхахаа больжээ. Харин өөрийн нь хань, гүн ахай хоёр хүнийг ингэж мэхэлж яваад нь л ихэд зэвүүцэж байв.

	Ертөнц дээр бүгдээрээ хар санаатай, хуурамч, хоёр нүүртэй байдаг юм гэж үү? гээд бодохоос хоёр нүд нь нулимсаар бүрхлээ. Хүмүүс талийгаачаа дурсан эмгэнэдэг шиг сайхан мөрөөдөл нь замхрахаар юутай гашуунаар харамсдаг бил ээ!

	Гэвч Жанна юу ч мэдээгүй юм шиг болж, ямар ч юм болсон үл тоомсорлох, зөвхөн Поль, эцэг эхдээ л хайртай байх, бусдыг хүлцэнгүй тэсвэрлэн өнгөрөөж байхаар шийдэв.

	Гэртээ ирмэгц Жанна хүү рүүгээ гүйн хүрч, өрөөндөө авч орон бүхэл цагийн турш зогсолтгүй үнсэв.

	Жюльен сэтгэл татам жавхаатай, инээн баясаж, их л эелдэг зөөлөн зантайгаар оройн хоолноос өмнөхөн эргэж ирээд: «Энэ жил аав, ээж хоёр ирэх үү?» гэж асуув.

	Жанна түүний ийм анхаарал халамжтай үгэнд сэтгэл нь тун их хөдөлж ойд хийсэн нээлтийн талаар Жюльенийг бараг уучлав. Полийн дараагаар өөрт нь хамгийн хайртай хоёр хүнтэйгээ уулзах хязгааргүй хүслэн Жаннад төрж, тэднийг аль болохоор түргэн ирэхийг гуйсан захидлыг орой туршдаа бичлээ.

	Эцэг, эх хоёр нь тавдугаар сарын хоринд ирэхээр болжээ. Гэтэл дөнгөж долоон болж байлаа.

	Охины хайрын зэрэгцээгээр зүрхээ ариун зүрхтэй холбож амьдрал, ахуй, сэтгэхүй, хүслэн бүхэн нь шударга үнэнч гутамшигт шившиг халдаагүй тийм цэвэр хүмүүст оюун санаагаа илчлэх хэрэгцээ төрсөн учраас Жанна эцэг эхийнхээ ирэхийг өдөр өнгөрөх тутам улам ч тэсгэлгүй хүлээх боллоо.

	Чухамхүү одоо л Жанна ийм өөдгүй хүмүүсийн дунд туйлын их ганцаардаж байгаагаа мэдэрч эхэлсэн бөгөөд биеэ барьж сурч, гүн ахайтай гар барин инээмсэглэж уулздаг байсан ч гэсэн хөндийрөл хүмүүсийг жигшин үзэх явдал нь өдрөөс өдөрт өсөж, өдөр бүр орон нутгийн амьдралын аар саар мэдээ түүний санаанд урам хугарах, хүнд үл итгэх явдлыг нь нэмэгдүүлж байлаа.

	Куярын охин саяхан хөнгөрөв, удахгүй гэрлэнэ. Мартэныхны зарц өнчин хүүхэн жирэмсэн болжээ. Хөрш айлын арван таван настай жаал охин жирэмсэн болжээ. Туйлын бохир суудагтаа «Буртаг» гэж хочлогдсон доголон, заваан, бэлэвсэн, ядуу авгай жирэмсэн болжээ л гэх зэргээр сонсогдох боллоо.

	Байсхийгээд л жирэмсэн болсон, ямар нэг хүүхэн тариачин эхнэр, эх, нэр хүндтэй баян тариачин садар самуун үйлдлээ гэсэн яриа дуулддаг байлаа.

	Тэр агсам хавар ургамлаар зогсохгүй, хүний ч бэлгэ шүүсийг бас оргилуулсан бололтой.

	Харин Жаннын унтарсан мэдрэхүй, дахин долгилохоо больж, эмтэрсэн зүрх, ухамтгай уян сэтгэлээрээ хаврын шимтэй дулаан амьсгалыг угтаж, шуналгүй сэрлээр таалж, бие махбодын тачаангуй хүслэнд үл автагдан, ариун мөрөөдөлдөө гиюүрч байсан учраас хүмүүсийн гутамшигт адгуусан авирыг гайхан, жигшиж, үнэн санаанаасаа үзэн яддаг болжээ.

	Ямарваа амьд амьтдын хослох нь одоо Жаннад ёс бус явдал мэт санагдан жигшил төрүүлдэг болж, Жильбертийг буруушаахдаа нөхрийг нь булаасанд биш, харин нийтийн энэ бохир буртагт унасанд нь зэмлэж байлаа.

	Жильберт бол өөдгүй зөн бэлгэтэй, энгийн ард биш атлаа яагаад ингэж тэр адгуустай адил болов?

	Нутгийн талхчин талх жигнээгүй үедээ пийшин дотроо юм шаржигнах чимээ сонсоод тэнэмэл муур орж гэж бодоод барих гэтэл талх барихаас өөр юм хийж байсан эхнэр нь байж гэнэ гэж эцэг, эхийн ирэх гэж байсан өдөр Жюльен хэвийн бөгөөд хөгжөөнтэй юм болгон сониучирхан ярьсан нь Жаннын жигшлийг улам ч гүнзгийрүүлэв. Жюльен цааш нь «Талхчин пийшингийн халхавчийг хаажээ. Пийшинд эх нь дархантай орохыг бага хүү нь түрүүн хараад, хажуугийн айлынхныг дуудаагүй сэн бол тэд гарцаагүй бүтэж үхэх байжээ» гээд Жюльен инээд хөөр болон: «Дүрсгүй дамшгууд, биднийг ингэж л дурлалын талхаар хооллож байдаг байна шүү. Ёстой нэг Ля Фонтэны үлгэр биш гэж үү?» гэв.

	Үүнээс хойш Жанна талханд гараа ч хүргэхээ больжээ. Өртөөний сүйх тэрэг үүдний довжооны дэргэд зогсож бэйл гуайн баяртай царай шилний цаанаас харагдмагц залуу эмэгтэйн сэтгэл зүрхэнд хэзээ ч байгаагүй тийм их долгиолол, хайрын оргилсон өрнөлт төрлөө.

	Гэтэл ээжийгээ үзмэгц маш их догдолж, ухаан алдах шахлаа. Өнгөрсөн өвлийн улирлын зургаан сарын дотор эх нь арван жил өнгөрсөн юм шиг тун сүрхий хөгширчээ. Дүүрэн, улцгар унжсан хацар нь цус гүйсэн юм шиг хүрэнтэж, нүдний нь гал буурч, хоёр талаасаа хүнээр түшүүлбэл арай чамай хөдөлж, зовуурьтайгаар амьсгалахдаа цээж нь хэржигнэнэ, дэргэдэх хүмүүст сонсоход ч зовлонтой болжээ.

	Бэйл үргэлж хамт, өдөр бүр харж байдаг учраас эхнэрийнхээ тийм доройтсоныг ажиж мэдэхгүй, үргэлж амьсгал нь давхцан, улам өөхлөөд байна гэж үглэхэд нь «За хаанаас, хайрт минь миний л мэдэхээс та ямагт ийм л байсан шүү дээ» гэдэг байжээ.

	Жанна эцэг, эхээ унтлагын өрөөнд нь оруулаад, сэтгэл нь догдлон үймэрсэндээ уйлах гэж өрөөндөө гүйж орлоо.

	Удалгүйхэн эцэгтэйгээ ярихаар очиж, нулимсаа асгаруулан тэврэн авч: «Ээж минь яасан сүрхий өөрчлөгдөж орхи оо вэ! Юу болоов, хэлээч?» гэхэд эцэг нь маш гайхан: «Чамд тийм харагдаж байна уу? Яалаа гэж. Чамд өөр болсон юм шиг харагдаж л дээ. Бид үргэлж хамт байна. Урьдынхаасаа доройтсон юмгүйг би сайн мэдэж байна» гэж хариулав.

	Орой нь Жюльен эхнэртээ: «Эхийн чинь бие тун ч муу байна шүү. Удаан насалж чадахгүй байх аа» гэв.

	Жанна цурхиран уйлахад Жюльен ундууцан: «За, боль боль, би эхийг чинь үхлүүд байна гэж хэлсэн биш. Чи юмыг дандаа ухаан алдталаа хэтрүүлж байх юм. Эх чинь өөрчлөгдсөнөөс өөр сүйд болоод байх юм алга. Түүний насанд энэ ч мэдээжийн хэрэг» гэв.

	Долоо хоног өнгөрснөөс хойш Жанна тайвширч, эхийн өөрчлөгдсөн дүр байдалд дасаж, хүмүүс ч учирч тулгарсан аюул заналыг амин хувиа ухамсаргүй хичээх, сэтгэл амар байх гэсэн төрөлхийн шаардлагын үүднээс бүрхэгдүүлж, өөрөөсөө холтгож байдаг жамаар айж байгаагаа аль болохоор бүрхэгдүүлэхийг хичээсэн бололтой.

	Бэйлийн авхай явж бараг чадахгүй болж, өдөрт дөнгөж хагас цаг гадаа гардаг болжээ. «Өөрийнхөө харгуйгаар нэг удаа явбал цааш хөдөлж чадахаа больж, «өөрийн» сандал дээрээ, өөрийн эрхгүй суудгаа больж, заримдаа харгуйн үзүүр хүрэх тэнхээгүй болохоор: «За өнөөдөр ч явахаа болъё, миний гипертроф өвчин хөлийг минь тушжээ» гэдэг байв.

	Бэйлийн авхай чанга инээж бараг чадахаа больж, өнгөрсөн жил элгээ хөштөл хөхөрдөг байсан бол, одоо хөхөрмөөр юманд зөвхөн инээмсэглэдэг болжээ. Гэвч нүдний хараа нь маш сайн хэвээр үлдэж, бүхэл өдрийн турш Ламартинын Коринн буюу сэтгэлгээ гэдэг зохиолуудыг дахин уншиж, дараа нь дурсгалын хайрцгаа авчруулж, зүрхний хайрт, хуучин захидлуудаа өвөр дээрээ гаргаж овоолоод, хайрцгийг нь дэргэдээ сандал дээр тавиулж, захидал нэг бүрийг анхааралтай дахин дахин уншаад «шүтээнээ» хайрцагт нь нэг нэгээр нь буцааж хийдэг байлаа. Ганцаараа, цор ганцаараа байвал хүмүүс хайрт талийгаачийнхаа үсийг үнсдэг шиг зарим захидлыг үнсдэг байв.

	Заримдаа Жанныг ороход эх нь гомдолтойгоор уйлж суудаг удаа ч байжээ. «Яагаа вэ, ээж ээ?» гэж айсан янзтайгаар Жаннын асуухад, бэйлийн авхай уртаар шүүрс алдан: «Шүтээнээ харахаас л ингэх юм даа. Яасан ч сайхан байж вэ, хэдий нь болж өнгөрч дээ! Бодогдохоо больсон хүмүүс ч санаанд дахин орж, нүдэнд харагдан, чихэнд сонсогдох шиг болох нь сэтгэлийг минь аймшигтай хөдөлгөх юм. Чамд ч гэсэн ийм юм хэзээ нэгэн цагт ирнэ дээ» гэдэг байв.

	Бэйл гуай тэдэнтэй иймэрхүү гунигтай үед нь дайралдвал «Жанна, охин минь, чи миний үгэнд орж, бүх захидал, түүний дотор эцэг эхийнхээ захидлуудыг цөмийг шатаан түл. Нас өтөлсөн хойноо залуугийн үеэ эргэж харах шиг аймшигтай юм байхгүй» гэдэг байжээ. Гэвч Жанна ч гэсэн захидлуудаа хадгалж, амьдралын зам нь эхийнхтэйгээ огт адилгүй ч атугай уян сэтгэлийн мөрөөдөгч удамшлаа дагаж, өөртөө «шүтээний хайрцаг» бэлтгэж байжээ.

	Хэд хоногийн дараа бэйл гуайд ажил гараад, нэг тийшээ юманд явлаа.

	Цаг уур их сайхан байв. Нүд гялбам үүрийн туяаны дараа тунгалаг өдөр, тунгалаг өдрийг үдшийн гэгээ залган үдшийн гэгээг бүрэнхий залган, дараа нь од ярайсан харанхуй шөнө болон ээлжилсээр байв. Ээж нь удалгүй цовоо болж, Жюльен яаж янаглаж, Жильберт яаж итгэл эвдсэнийг ч хүртэл мартаж Жанна баясгалантай боллоо. Газар дэлхий эргэн тойрон цэцэглэн, анхилам үнэр ханхлуулж, ямагт тайван далайн ус өглөөнөөс орой болтол наранд гялалзана.

	Нэг өдөр Жанна хүүхдээ тэврэн, зугаалахаар хээр тал руу очжээ. Хүү рүүгээ ч нэг харан, өнгө бүрийн цэцэг алагласан замын хажуугийн ногоо руу ч нэг харан, сэтгэл нь сэргэж, хязгааргүй баясан, Мөч болгонд хүүхдээ үнсэн, шуналтайгаар цээжиндээ тэвэрч явав. Хээр газрын анхилам сайхан үнэр ханхлахад Жанна согтууран, хэмжээгүй жаргаланд уусах шиг боллоо. Ингэж байснаа хүүгийнхээ ирээдүйн тухай бодож эхэллээ. Хүү минь ямар хүн болох бол? Нэг бодохдоо хүүгээ дээд тушаалын алдарт, том хүн болоосой гэж хүслээ. Тэгснээ болиод цуугүй халамжтай, эелдэг хүн болж, үргэлж дэргэд нь байж, эхдээ тэврүүлэн үнсүүлж байсан нь дээр ч гэж бодлоо. Хүүгээ амиа бодсон эхийн зүрхний угаас хайрлахдаа өөртөө л, зөвхөн л өөртөө үлдээхийг хүсэж, харин цогтой ухааныхаа үүднээс хайрлахдаа нийгэмлэгийн дотор зохистой суурь эзлэх хүн болоосой гэж мөрөөдлөө.

	Жанна эрэг гууны ирмэг дээр сууж хүүгээ үзэж эхлэв. Түүнийг анх удаа л харж байгаа юм шиг санагдаж байв. Ийм жаахан амьтан томорч, сурмаг алхлан, сахал ургаж, бүдүүн хоолойгоор ярих болно гэж бодохоос гэнэт хачин санагдлаа.

	Нэг хүн холоос Жанныг дуудахаар нь эргэн харвал Мариус гүйн ирж явлаа. Жанна зочид ирсэн юм байх гэж бодоод, зугаалга нь тасалдлаа гэж тааламжгүйхэн бослоо. Гэтэл нөгөө жаал хар хурдаараа эрчлэн гүйсээр ойртмогц «Хатагтай, бэйл авхай муу байна» гэж хашхирав.

	Ар гол руу нь мөстэй цэв хүйтэн ус цутгасан шиг дотор нь барсхийж Жанна нүд нь орой дээрээ гарч, ухаан жолоогүй харайлаа.

	Холоос харахад чанар модон дотор хүмүүс цугларчээ. Жанна дайран ороход хүмүүс зам тавьж, ээж нь газар сунан хэвтэж, толгой дор нь хоёр жинтүү хийсэн харагдлаа. Нүүр нь харлаж, нүд нь аниастай хорин жил оволзсон цээж нь хөдлөхгүй болжээ.

	Жанна хүүхдээ өрлөг эхэд өгч явуулаад: «Юу болов? Яагаад уначив?» гэж тэвдэн асууж, «Эмч дуудаач» гэлээ.

	Жанна эргэн харахад хэн нэг хүнээс энэ хооронд дуулж амжаад ирсэн бололтой Кюре лам зогсож байв. Лам үймцэн, баринтгийнхаа ханцуйг шамлан туслалцав. Цуу, үнэртэй ус, арчилтын аль нь ч тус болсонгүй. Лам: «Хувцсыг нь тайлж, орон дээр хэвтүүлэх хэрэгтэй» гэв.

	Энэ үед тариачин Жозеф Куяр, Симон өвгөн Людвин ирж, аббат лам Пикогийн хамт бэйлийн авхайг өргөж оруулах гэж оролдон, өргөтөл толгой нь гэдрэг унжин, дан тэрлэг нь барьсан газраас урагдан, хүнд биеийг нь байрнаас нь хөдөлгөхөд тун бэрх байлаа. Жанна айн хашхирч, асар том лухгар бие ахин газарт буулаа.

	Зочдын өрөөнөөс түшлэгтэй зөөлөн сандал авчирч бэйлийн авхайн биеийг дээр нь суулган тавьж өргөлөө. Алхам алхмаар дөхүүлсээр урьдаар үүдний довжоон дээр гаргаж, дараа нь шатаар дээш гарган, унтлагын нь өрөөнд арай чамай оруулж, орон дээр нь тавилаа.

Автоматаар үүсгэсэн тайлбар]

	 

	Тогооч авгай хувцсыг нь тайлах гэж ядан, чадахгүй цөхөрч байтал бэлэвсэн авгай Дантю, гэрийн үйлчлэгч нарын хэлснээр лам тэр хоёр «үхээр шиншсэн» юм шиг хэрэгтэй цагт гэнэт орж ирлээ.

	Жозеф Куяр эмч авчрахаар жирийлгэх үед лам ариун тос авчрах гэхэд сахигч авгай ламын чихэнд: «Илүү ажил, лам гуай, одоо өнгөрчээ» гэж шивнэв.

	Жаннын ухаан ээдэрч тэвдэн, юу хийх, яах, ямар эмчилгээ хийхээ мэдэхгүй туслахыг дэмий л гуйж байв. Ямар ч гэсэн Кюре лам нүгэл хилэнцээс ангижруулах уншлага уншлаа.

	Хөхөрч амьгүй болсон биеийг сахин хүлээсээр хоёр цаг өнгөрлөө. Жанна өвдөг дээрээ сөгдөн газар унаж, айн эмгэнэн тарчилж, цорхирон уйлсаар байлаа.

	Хаалга нээгдэн, эмч орж ирэхэд Жанна ганц аврал, тайтгарал, найдлагаа ирлээ гэж бодон, буртхийн урдаас нь очиж юу болсныг мэдсэнийхээ хэрээр авцалдаагүй хэлсэн нь: «Ээж, ердийнх шигээ зугаалж явсан юм... бие нь сайн... их сайн байсан... үдийн хоолон дээр шөл ууж, хоёр өндөг идсэн... гэнэт унаж... хамаг бие нь цэл хөхөрч... хараач одоо ямар болчхоод байна... хөдлөхөө болилоо... ухаан оруулах гэж бид бүх л юм... бүр бүгдийг нь... хийж үзлээ...» гэж хоолойгоо зангируулан тэвдэн тоочлоо.

	Өнгөрчээ гэсэн дохиог сахигч авгайгаас эмчид сэмхэн өгснийг Жанна харж, дотор нь барсхийн, мэнэрэн дуугүй болж, сайн итгэхгүй: «Нээрэн үү? Та юу гэж бодож байна, нээрээ бол уу?» гэж айн асуулаа.

	Эмч «Өнгөрсөн бол уу... гэж би айж... маш их айж байна. Та бүхий л зоригоо гарган тэсвэрлэгтүн» гэж түгдчин хариулав.

	Жанна гараа сарвайн эх дээрээ унаж, зуурлаа.

	Энэ үед Жюльен эргэж ирэв. Тэрээр, мэгдрэн, мэдээж тулгамдан, санамсаргүйдсэнээс зохих сэтгэлгээгээ илчилж амжилгүй, нэг ч үгээр харамсал, гашуудлын алиныг ч илэрхийлсэнгүй, дэмий л бувтнан: «Ингэнэ ч гэж, би мэдээд байсан юм аа» гэв.

	Дараа нь халааснаасаа алчуураа гаргаж нүдээ арчаад, сөгдөн сууж залбиран, аман дотроо нэг юм хэлээд, босож, эхнэрээ татаж босгох гэв. Гэтэл Жанна эхийнхээ биеийг хоёр гараараа тэврэн, дээр нь бараг хэвтэж, үнссээр байлаа. Бараг өөрийн ухаангүй болсон хөөрхий хүүхнийг тэндээс авч гаргалаа.

	Нэг цагийн дараа Жанныг тийш нь дахин оруулав. Бүгдийг нь янзлан дуусаж, унтлагын өрөөг талийгаачийн өрөө болгон зассан байв. Жюльен, лам хоёр цонхны дэргэд шивнэн ярилцаж байгаа харагдлаа. Бэлэвсэн авгай Дантю зөөлөн сандал дээр тохитой сууж, үүрэглэх шахаж байв. Түүний бие хүүр сахиж сурч, үхэл учирсан ямарваа байшинд эзэн хүн шиг байдаг болжээ.

	Шөнө болж эхэллээ. Кюре лам Жаннын дэргэд очиж хоёр гарыг нь барин, шашны тайтгаруулах уншлага элбэгээр урсган байж, сэтгэлийг нь засаж эхлэв. Түүний бие нас барагчийн тухай дурдаж, шашны номын үгсээр магтан, үхэл л гарвал олз олдог ламын хуурамч эмгэнэлээр эмгэнэн, талийгаачийн биеийг шөнөжин сахин ном айлдахаар боллоо. Гэтэл Жанна татгалзаж цурхиран хагацлын тэр шөнийг эхийнхээ дэргэд цорын ганцаар өнгөрүүлэхийг хүслээ. Жюльен ойртон очиж: «Бид хоёулаа энд хамт байлгүй яаж болох вэ» гэв.

	Жанна үг ч дуугарч чадахгүй толгойгоо сэгсэрч байснаа: «Энэ чинь миний... миний ээж. Би ганцаараа сахихыг хүсэж байна» гэлээ. 

	Эмч шивнэн: «Дураар нь болго, сахигч авгайг зэргэлдээ өрөөнд байлгаж болох юм» гэв.

	Лам, Жюльен хоёр зөөлөн орон дээрээ тавтай унтах гээд эмчийн үгийг зөвшөөрөв. Дараа нь аббат лам Пико сөгдөн залбирч, босон гарахдаа: «Ариун эмэгтэй байсан юм» гэдгийг «Dominus Nogisum» гэж уншсан шигээ ямар ч анзааргагүй хэллээ.

	Үүний дараа дэд гүн Жюльен ердийнхөө янзаар: «Чи юм идэхгүй юү?» гэж асуулаа.

	Жанна хариу юу ч дуугарсангүй, өөрт нь хандаж, үг хэлснийг ч сонссонгүй. Жюльен: «Чи жаахан юм идэж, тэнхрэх юм биш үү?» гэж давтан хэлэхэд, Жанна хариу хэлэхийн оронд ухаан нь ээдэрсэн байдалтай: «Аавыг авчрахаар одоохон хүн явуул» гэлээ. 

	Жюльен Руан хот руу морьтой хүн явуулахаар гарав.

	Жанна ганцаараа үлдэж эцсийн удаа ээжтэйгээ хоёулхнаа байж, үерийн ус шиг хуйлран бүрхэж байгаа уй гашуудлаа зөнд нь гаргахыг хүлээсэн юм шиг эмгэнэлдээ хадагдан зогслоо.

	Өрөөн дотор бүрэнхий болж нас барагчийн биеийг харанхуйлж эхлэв. Бэлэвсэн Дантю өрөөн дотуур сэмхэн ийш тийш сүүмэлзэн явж үл үзэгдэх юмс аван хүүр сахигч хүний сурмаг хөдөлгөөнөөр энд тэнд чимээгүй тавиад, хоёр лаа асааж орны толгойн дэргэд цагаан бүтээлгээр бүтээсэн ширээн дээр аяархан тавив.

	Жанна юу ч үзэхгүй, юу ч мэдрэхгүй, юу ч ухахгүй юм шиг болж, ганцаараа үлдэхийг л хүлээж байлаа. Жюльен хоолоо идээд, эргэж ирэхдээ «Чи юу ч идэхгүй гэж үү?» гэж бас асуув. Эхнэр нь «үгүй» гэж толгойгоо сэгсрэв.

	Жюльен гашуудсан шинжгүй, зөвхөн юмны аясыг дагасан байдалтай сууж, цааш нэг ч дуугарсангүй.

	Ийнхүү гурвуулаа нэг нэгнээсээ хол хол зөөлөн сандал дээр хөдлөхгүй нэлээд суулаа.

	Сахигч авгай унтаж, заримдаа бага зэрэг хурхирч байснаа гэнэт гэнэт сэрж байв.

	Ингэж байснаа Жюльен босож эхнэр лүүгээ ойртон очиж: «Чи одоо энд ганцаараа байхыг хүсэж байна уу?» гэхэд Жанна нөхрийнхөө гарыг өөрөө мэдэлгүй барин авч: «Тийм, тийм намайг орхи» гэв.

	Жюльен эхнэрийнхээ духан дээр үнсэн: «Би чамайг байн байн эргэж байна» гэж бувтнан хэлээд, бэлэвсэн Дантютай хоёулаа гарлаа. Дантю авгай зөөлөн сандлаа хажуугийн тасалгаанд түлхэн оруулав.

	Жанна хаалгаа хааж, хоёр цонхыг дэлгэн нээв. Хадсан өвсний анхилам сайхан үнэр ханхалсан үдшийн бүлээхэн салхи нүүр лүү нь сэвэлзэв. Урьд өдөр нь хадсан нугын өвс сарны гэрэлд илхэн харагдаж байлаа. Байгалийн энэ сайхан Жаннын сэтгэлийг улам ч хөндөж, дооглож байгаа юм шиг, уй гашуудлыг нь улам нэрвэн нэмэгдүүллээ.

	Жанна орны дэргэд эргэн очиж амьгүй, хүйтэн гарыг нь барин эхийгээ ширтэж эхэллээ. Нүүр нь ухаан алдаж унасан үеийнх шигээ цулцгар биш, хэзээ ч байгаагүйгээр тийм тайван нойрсож байгаа юм уу гэмээр харагдаж, лааны бүдэг гэрэл салхинд сүүдгэнэн, талийгаачийн нүүрний сүүдрийг хувилган, амьд хөдөлж байгаа юм шиг болгож байлаа.

	Жанна эхээсээ нүд салгалгүй ширтэн суухад багын нь явдлууд бөөн бөөнөөрөө санаанд нь орсоор байв.

	Ээж нь нэг өдөр хийдийн хүлээн авах танхимд очиж, цаасан ууттай боов сарвайн өөрт нь өгч байсан, үй түмэн аар саар жижиг явдал, энхрий хайрын олон илрэл, хэлсэн үг, дууны өнгө, дассан хөдөлгөөн, инээхэд нь нүдний буланд гардаг үрчлээ, суухдаа яаж санаа алддаг байсан тэр бүхэн нь Жаннын санаанд орлоо.

	Жанна зогсож, ширтэхдээ «нас баржээ» гэсэн үгийг дотроо мэнэрэн давтаж байтал эдгээр үгийн аймшигт бүх утга гэнэт тодорлоо.

	Энд хэвтэж байгаа эх - ээж, эх Аделанд үхчихлээ гэж үү? Түүний бие дахиж хэзээ ч хөдлөхгүй, ярихгүй, инээхгүй болж, аавын өмнөөс харан, хоолны ширээний ард хэзээ ч суухгүй, «Сайн байна уу, Жаннет аа?» гэж хэлэхгүй болжээ. Ээж минь өнгөрчээ!

	Биеийг нь авсанд хийж хадаад, газарт булж, бүрэн дуусгавар болно. Биеийг нь дахин үзэж болохгүй болно. Ингэж яаж болох юм бэ? Ээж нь бүр алга болно гэж ер нь яаж болох юм бэ? Хайрт дүр, хамгийн төрөлхийн, анх нүдээ нээсэн цагаас эхлэн таньдаг, анх тэврүүлсэн цагаас эхлэн хайрлагдсан, аугаа их энхрий хайрын гүнгэрваа, ертөнц дээр хамгийн ойр дотно хүн, хамгаас эрхэм үнэт зүйл байдаг эх нь гэнэт байхгүй болжээ. Амьгүй хөдлөхгүй энэ царайг дахин харахгүй болтол хэдхэн цаг үлджээ. Дараа нь дурсгалаас өөр юу ч байхгүй болно.

	Тэгээд Жанна цөхрөлөө баран мухардаж, өвдөг дээрээ сөхрөн унаж, хоёр гараараа орны даавуунаас зууралдан, хучлагад нь нүүрээ наалдуулан: «Ээж ээ, хайрт ээж минь, ээж ээ!» гэж өрөвдмөөр хэцүү зовлонтой бархирч эхэллээ.

	Жанна, шөнө цасан дундуур гүйсэн шигээ ухаан алдмаар болсноо өөрөө мэдэрмэгц буртхийн босож, хэвтрийн агаар, үхээрийн агаараас өөр цэвэр агаараар амьсгалах гэж цонх руу гүйн очив.

	Өвсийг нь хадсан нуга, модод, тал хөндий, түүнээс цааших далай сарны эелдэг ид шидэд автагдсан юм шиг нам гүм болон үүрэглэж байв. Тайтгаруулагч энхрийллийн өчүүхэн үр зүрхэнд нь нэвтэрч, Жанна нулимсаа чимээгүй асгарууллаа.

	Дараа нь Жанна хэвтэр лүү эргэж очиж, дэргэд нь сууж, өвчтөнийг асарч байгаа юм шиг ээжийнхээ гарыг барин авлаа.

	Лааны гэрэлд татагдан ирсэн том цох цонхоор нисэн орж, хана цохин бөмбөг шиг үсрэн, өрөөн дотуур нааш цааш нисэн явлаа. Жанна цохны дүнгэнэсэн дуунд татагдан, түүнийг олж харах гэж дээш харавч, таазны цагаан өнгөн дээр сүүмэлзсэн сүүдрийг нь олж үзлээ.

	Цох чимээгүй боллоо. Задгай пийшин дээрх цагийн цохио, бас нэг сулхан цохио буюу сонсогдохын төдий шаржигнах чимээ Жаннад сонсогдов. Энэ нь орны хөлд сандал дээр хаясан дээлийн халаасанд мартагдсан, ээжийн цаг явсаар байгаа нь тэр байжээ. Нас барагч ба зогсоогүй оньст цаг хоёрыг хооронд нь санамсаргүй харьцуулсан нь Жаннын зүрхийг хурц хутгаар зүсэх шиг болов.

	Цаг руу харахад дөнгөж арван цаг хагас болж байв. Бүхэл шөнө ганцаараа энд өнгөрөөх нь Жаннад туйлын аймшигтай санагдаж байв.

	Энэ үед Жаннын санаанд өөр дуртгал, өөрийн нь амьдралын дуртгал найдварыг нь хөсөрдүүлж, урмыг нь хугалсан Розали, Жильберт нар дурсагдав. Чингэвэл ертөнц дээр гагцхүү гашуун зовлон, эмгэнэл, үхэл л байдаг аж. Бүгдээрээ хууран мэхэлж, худал хэлж, тарчилган зовоож, уйлуулж байдаг юм байна. Өчүүхэн ч гэсэн баяр баясгалан, төвшин амьдрал хаанаас олж болох вэ? Сүнс газрын үйлээс ангижирсан цагт хойд насандаа л олох юм байлгүй! Сүнс! Жанна яруу сайхны хоосон сэтгэхүйд автагдан, түүнийг мөн л бүрхэг таавраар үгүйсгэн сүнс гэдэг хүршгүй тэр далд юмны тухай гүн бодолд орлоо. Одоо эхийн нь сүнс хаана байгаа бол? Хөдлөхгүй, хөшсөн энэ биеийн сүнс? Маш хол явсан ч байж магадгүй. Огторгуйн аль нэг газар л байгаа бол уу? Гэхдээ чухам хаана вэ? Хатсан цэцгийн үнэр шиг уур болон тарчих аа бол уу? Эсвэл торноос мултарсан үл үзэгдэх шувуу шиг нисэж яваа бол уу?

	Бурхны оронд эргэж оч оо бол уу? Шинээр төрөх зүйлсийн дотор сарниж, ургахад бэлэн байгаа үрүүдэд шингэ ээ бол уу? Тун ойрхон ч байж магадгүй? Энд, өрөөн дотор нь орхисон амьгүй биеийн дэргэд байж байгаа юм биш байгаа? Ингэтэл гэнэт юм сүүмэлзэх шиг биегүй сүнс энд тэнд нь хүрэх шиг ч болж, аймшигт сүрхий айдас хүрч, зүрх нь чичрэн Жанна хөдлөх, амьсгалах, ийш тийш харах ч чадалгүй боллоо.

	Гэнэт үл үзэгдэх шавж дахин нисэж, эргэлдэн, хана цохиж эхэллээ. Жанна дотор нь барсхийж, хамаг бие нь дагжсанаа цох дүнгэнэж байгааг мэдмэгц тайвширч, босон эргэж хартал соринксийн толгойгоор чимэглэгдсэн, дотор нь «шүтээн» хадгалагдаж байсан ширээ нүдэнд нь туслаа.

	Ингэхлээр талийгаачийн хамгийн хайртай хуучин захидлуудыг мөргөлийн ном уншихтай адил, хагацлын сүүлчийн шөнө унших гэдэг бишрэлт санаа гэнэт Жаннын толгойд орж, ингэснээр нэг ёсны ариун үүрэг биелүүлж, үрийн үнэн халамжаа илчилж, нөгөө ертөнц дээр ээжийгээ баярлуулах юм шиг санагдлаа.

	Тэр нь Жаннын мэдэхгүй өвөг эцэг, эхийн бичсэн эртний захидлууд байлаа. Жанна өвгөд дээдэс рүүгээ гараа сунгаж, тэдний охины цогцос дээр тэврэлцэх, цөмөөрөө эмгэнэн гашуудаж байгаа эмгэнэлт шөнө тэдэнтэйгээ уулзаж, аль эрт цагт нас барсан өвгөд, эмгэд үхэж ээлж нь ирсэн эхтэйгээ газар дээр амьд үлдсэн Жанна, хайрын далд хэлхээ бий болгохыг хүсэв.

	Жанна босож, ширээний таг сөхөж, доорх шургуулгаас нандигнан боож эгнүүлэн хийсэн, харласан захидал арваадыг гаргав.

	Соргог энхрий, хайрын халамжаар бүгдийг нь орон дээр, бэйлийн авхайн гар дээр аятайхан тавиад, уншиж эхэллээ.

	Энэ нь өв уламжилж ирсэн хуучин ширээнээс олдож, өнгөрсөн зуун жилийн үнэр ханхалдаг эртний захидлууд байлаа.

	Анхны захидал нь: «Бяцхан охин минь» гэсэн үгээр эхэлсэн ба өөр нэг нь «Амь минь» гэж эхэлжээ. Цааших захидлуудын эхэнд «Хайртай хүүхэд минь», «Хайрт минь, төрөлхийн хайрт охин минь» гэснээ «Хайрт хүүхэд минь», «Хайрт Аделанд аа», «Хайрт охин минь» гэж охин, хүүхэн буюу хожим залуу эмэгтэй байсны аль үед нь бичсэнээс шалтгаалан бичигджээ. 

	Энэ бүх захидал халуун, хонгор сэтгэлийн хайр энхрийлэл, аар саар явдал, гэр бүлийн, их бага, хамгийн ердийн тохиолдол «Аав ханиад хүрлээ, асрагч Ортанс хуруугаа түлэв, «Хулганын эрлэг» муур үхэв, хаалтын баруун талын гачуурыг огтлов, ээж сүмээс эргэж ирэх замдаа мөргөлийн номоо гээжээ, өөрөө ч, Хулгайд алдсан байх гэж бодож байна» гэх зэргээр хөндлөнгийн хүмүүст бол огтхон ч сонин биш зүйлсээр дүүрэн байв.

	Эдгээр захидалд Жаннын үл таних боловч их, бага байхдаа нэрийг нь дуулж, санаанд нь бүдэг орох хүмүүсийн тухай ч дурдсан байлаа.

	Шинэ нээлт мэт санагдсан эдгээр нарийн зүйлс Жаннын сэтгэлийг хөдөлгөн зөөлрүүлж, өнгөрсөн үеийн дархан нууц, ээжийн зүрхний нууцад нэвтрэн орсон юм шиг боллоо. Жанна сунан хэвтсэн бие рүү нь нэг хараад, талийгаачийг зугаацуулах, сэтгэлийг нь засах гэсэн юм шиг гэнэт чанга уншиж эхлэв.

	Хөдөлгөөнгүй амьгүй бие баярлаж байгаа юм уу гэмээр харагдлаа. Жанна захидлуудыг нэг нэгээр нь орны хөл дээр давхарлан, захидлуудыг цэцэг шиг авсан дотор хийвэл таарах юм гэсэн бодол гэнэт төрөв.

	Жанна бас нэг боодол задлав. Тэр захидлуудын бичгийн хэлбэр нь өөр байв. Уншиж эхэлтэл: «Би чинийхээ энхрийлэлгүйгээр амьд явж чадахгүй нь. Чамдаа ухаангүй дурлаж байна» гэснээс өөр үг алга, гарын үсэг ч байхгүй байв.

	Жанна гайхан хэд хэд эргүүлэн үзлээ. Гаднах хаяг нь: «Бэйл авхай Лө Пертюи дө Во» гэж тодхон бичжээ.

	Жанна дараах нэг захидлыг задлан үзэхэд: «Түүнийг явмагц өнөө орой ирээрэй. Цаг хэртэй хамт байя. Чамдаа тэсгэлгүй дурлаж байна» гэсэн байв.

	Бас нэгд нь «Би чамайгаа мөрөөдөн, элий балай юм шиг л шөнө өнгөрөөлөө. Чамайгаа хий тэврэн, уруул чинь миний уруулд хүрэх шиг ч, чиний харц миний харцны өмнөхөн ч байх шиг болж байлаа. Яг тэр үед түүнтэй зэрэгцэн унтаж, тачаангуйгаараа чамайг эзэмшиж байгаа гэж бодохоос л уур хилэн минь буцалж, цонхоор үсэрмээр санагдлаа...» гэжээ.

	Жанна мэгдэж, юу ч ойлгохгүй байлаа.

	Энэ чинь юу вэ? Энэ янаг дурлалын үгсийг хэнээс хэнд хэлсэн байх нь вэ?

	Цааш үргэлжлэн уншихад дурлалаа илчилсэн талтай үгс, болзоо тогтоосон цаг, сэрэмжтэй байхыг сануулсан зөвлөгөө газар сайгүй дайралдаж, захидал бүрийн эцэст: «Үүнийг марталгүй шатаагаарай» гэсэн үгс бичжээ.

	Эцэст нь Жанна албан чанартай зурвас, хоолонд урьсан явдал илэрхийлсэн ердийн талархал зэргийг уншихад бичгийн хэлбэр нь дээрхийн нэгэн ижил бөгөөд нэрийг нь дурсахад бэйл «миний талийгаач анд Поль» гэж, эхнэр нь бэйлийн авхайн шилдэг найз байсан «Польд Эннемар» гэгчийн гарын үсэг зурагдсан байлаа.

	Жанна гэнэт тааварлах бодол төрснөө шууд итгэлээ. Тэр хүн эхийн нь амраг байсан ажээ.

	Ингээд Жанна сандарч, өөдгүй захидлуудыг ямар нэг хортой амьтан хормой өөд нь гүйсэн шиг өвөр дээрээсээ эгдүүцэн авч хаялж, цонх руу гүйн очиж, цээжнээс түрэн гарсан гасланг барьж чадахгүй харамсалтай уйллаа. Жанна уй гашуудалдаа бүрэн нухлагдаж, ханын дэргэд шалан дээр навтасхийн сууж ёолон шаналж байгаагаа дуулдуулахгүй гэж хөшгөөр нүүрээ даран, хэмжээлшгүй цөхрөн мэгшин уйллаа.

	Ингэж Жанна шөнөжингөө ч суучих байсан байх. Гэтэл зэргэлдээ өрөөнд хүн алхах чимээ сонсогдмогц буртхийн босов.

	Аав ирчихсэн юм биш биз? Гэтэл захидлууд ор дэвсгэр, шалан дээгүүр тарчихсан байдаг! Аав нэгийг ч атугай авч үзвэл яана? Мэднэ шүү дээ... Үүнийг мэдэх бол уу?.. Түүнийг!

	Жанна ухасхийж, эхийн эцэг эх, амрагаасаа ирсэн шарласан захидлууд, задалж амжаагүй үлдсэн бүх захидлыг бөөгнүүлэн хамж аваад пийшинд хийв. Дараа нь шөнийн ширээн дээр асаж байсан лааны нэгийг авч бөөн захидлыг шатаав. Хүчтэй дөл дүрэлзэн, чичгэнэсэн галын гэрэл өрөө, ор, хүүрийг гэрэлтүүлэн, орны цагаан хөшиг дээр орны даавуугаар хучсан аварга том бие, хөшсөн нүүрийн хажуугийн хар сүүдэр тодорч харагдлаа.

	Пийшингийн мухарт чимх үнс үлдэхээр нь Жанна талийгаачийн биед ойр байхаас айсан юм шиг нээлттэй цонх руугаа эргэн очиж суун, дахин уйлж, гараараа нүүрээ даран: «Эш ээж минь! Ээжхэн минь! Хөөрхий зайлуул ээж минь!» гэж гашуудалтай гоморхон дахин дахин хэлсээр байв.

	Хэрэв ээж үхээгүй, зөвхөн летаргийн нойроор унтсан байгаад гэнэт босож, үг хэлж эхэлбэл яана? гэсэн аймшигт бодол Жаннын толгойд гэнэт оров. Булай нууцыг нь мэдсэнгүйн улмаас эхдээ охины хайр нь буурах бол уу? Эхийгээ урьдын адил бишрэлтэйгээр үнсэх бол уу? Эхийгээ урьдын адил ариун хүн гэж үздэг хэвээр байх бол уу? Үгүй, урьдынх эргэж ирэхгүй! гэж бодохоос л элэг нь эмтэрч байлаа.

	Шөнө өнгөрч, одод арилан, өглөөний сэрүү татлаа. Сар тэнгэрийн хаяа руу тонгойж, далай руу булхан орохынхоо өмнөхөн далайн бүх мандлыг оюун танаар бүрхэж байв.

	Улиангартаа ирээд цонхон дээр зогсож өнгөрөөсөн тэр нэг шөнө, Жаннын санаанд дахин орлоо. Түүнээс хойш хэчнээн удаж, бүх юм цөм өөрчлөгдөж, мөрөөдсөн ирээдүй нь замхарчээ.

	Удалгүй тэнгэр ягааран эхэлж, баясгалантай, сэтгэл татам ягаарлаа. Жанна туяаран ургаж байгаа өдрийг гайхамшигт юм үзэж байгаа юм шиг гайхан харж, ийм сайхан туяаран гийгэгч ертөнц дээр баясал ч үгүй, жаргал ч үгүй байдгийн учрыг ойлгож чадсангүй.

	Хаалга тогшиход Жанна цочив. 

	Жюльен орж ирээд: «За яаж байна вэ? Их зүдрээ биз?» гэж асуув.

	Жанна «Үгүй» гэж аяархан хэлээд, ганцаардлаас ангижрах болсондоо дуртай байв.

	Нөхөр нь «За чи одоо явж амар» гэв.

	Жанна эхийгээ удтал эмгэнэл, гашуудалтай үнсээд, гарч унтлагынхаа өрөөнд очлоо.

	Өдөр, нас барсан явдалтай холбогдсон гунигтай ажил төрлөөр өнгөрөв. Бэйл гуай орой хүрэлцэн ирж, уй гашуудал болон уйлан хайллаа.

	Оршуулах ёслол дараа өдөр нь боллоо. Жанна эцсийн удаа талийгаач эхийнхээ мөс шиг хүйтэн духан дээр үнсэж, талийгаачийг хувцаслан чимэглээд авсалж, тагийг нь хадсанаас хойш өрөөндөө очив.

	Уригдсан зочид ирэх цаг дөхөж байв.

	Хамгийн түрүүн Жильберт ирж, Жанныг тэврэн авч, цурхиран уйлав. Цонхоор харахад сүйх тэрэгнүүд цувралдан ирж, хашааны хаалгаар орсоор байв. Үүдний гудамд хүмүүс ярилцах нь сонсогдон, Жаннын үл таних, хар хувцастай эмэгтэйчүүд өрөөнд цувран орсоор байв. Маркиз авгай де Кутелье, виконтесс Бризвиль Жанныг үнсэв.

	Жанна нэг харахад ар талд нь нагац эгч Лизон орж ирсэн зогсож байв. Жанна элэгсэг тэврэхэд нагац эгч нь уярсандаа ухаан алдах л шахлаа.

	Жюльен эмгэнэлийн тас хараар дэгжинхэн хувцаслаж, ийм олон хүн ирсэнд таалалтай орж ирэв. Эхнэртэйгээ шивнэн зөвлөлцөхдөө, нууцархах маягаар: «Бүх язгууртан тайж цугларсан байна шүү. Оршуулалт их дорвитой болох нь» гээд хатагтай нарт мэхэсхийн ёслоод, гарч одов.

	Нагац эгч Лизон, гүн ахай Жильберт хоёр оршуулах ёслол дуустал үргэлж Жаннатай хамт байж, түүнийг гүн ахай: «Хөөрхий муу найз минь, хөөрхий зайлуул минь» гэж сав л хийвэл үнсэж байв.

	Гүн дө Фурвиль эхнэрийнхээ дэргэд ирж, өөрийнхөө эхийг оршуулсан мэт учир тоймгүй уйлж гашуудав.

	Дараагийн өдрүүд гуньхралтай болж, үүрд алга болсон дотно хүний байр нь онгойн үгүйлэгдэж, талийгаачийн хэрэглэж байсан юм харагдах бүр зүрх рүү шивэх шиг болдог уй гунигт өдрүүд энэ айлд иржээ. Мөч болгонд санаанд дурсагдан зүрх шимшрүүлдэг болжээ. Талийгаачийн сууж байсан зөөлөн сандал, үүдний хонгилд орхисон шүхэр, зарц эмэгтэй хурааж авахаа мартсан аяга нь энэ байна... өрөө болгонд л талийгаачийн юм тархсан нь: хайч, бээлий, хавагнасан гарт нь элэгдэж, салбарсан хуудастай ном зэрэг олон юм, олон тооны ялимгүй явдлуудыг сануулж байдгаараа зовлонт утгатай болжээ.

	Талийгаачийн дуу хоолой газар сайгүй сонсогдох шиг болж, энэ байшингийн салахгүй мөрдлөгөөс ангижран зугтмаар л байлаа. Гэвч тэнд бусад хүмүүс үлдэж, мөн л зүдэрч байгаа учир үлдэх хэрэгтэй байлаа.

	Үүнээс гадна Жанна олж мэдсэн зүйлдээ урам нь хугарсан хэвээр байлаа. Тэр сэтгэгдэл Жаннад хүнд дарамт болж, хөндөгдсөн зүрх нь засрахгүй байлаа. Олж нээсэн аймшигт нууц ганцаардлыг нь улам ч гүнзгийрүүлж, хүнд итгэх итгэл нь сүүлчийн бишрэлийн хамт нуржээ. 

	Хэд хоногийн дараа эцэг нь явлаа. Бэйл гуай, хөдөлж, өөр орчинд орж, өөрийг нь улам бүр хүчтэй зовоож байгаа хар гунигаа сэгсрэн хаях нь чухал болжээ.

	Том байшин эздээсээ байн байн хэн нэгийг нь цувруулан удаа дараа ийнхүү үдэн явуулсны эцэст нам гүм, жигд амьдралдаа эргэн оржээ.

	Гэтэл Поль гэнэт өвдөж, Жаннын ухаан санаа нь бүр ээдэрч, арван хоёр хоногийн турш бараг нойр хоолгүй байлаа. Поль эдгэрсэн боловч хүү үхвэл, ер нь яах бил ээ? гэдэг аймшигт санаа Жаннад бат суужээ. Тэгвэл өөрөө яах бил ээ? Өөрөө ер нь юу болох бил ээ? гэсэн асуултууд тархинд нь дүнгэнэхэд дахиад бас нэг хүүхэдтэй болох бүдэг хүслэн аяндаа төрж ирлээ. Хүү, охин хоёртой байх гэсэн урьдын мөрөөдөл нь Жаннын санааг дүүрэн эзэлж, мөрөөдөл нь удалгүй салшгүй бодол болон хувирлаа.

	Гэтэл Розалийн явдлаас хойш Жанна нөхрөөсөө хөндий тусгаар амьдарч иржээ. Тухайн байдалд ойртох ч боломжгүй юм шиг санагдав. Жюльен өөр холбоотой байсныг Жанна мэдэж, Жюльенд тэврүүлнэ гэж бодохоос жигшин гутамшигтай ой гутам болдог байлаа.

	Гэвч бас нэг хүүхдийн эх болох сон гэдэг хүслэн тун ч зовоож байсан учир Жюльений тэврэлтийг тэвчээртэй туулж чадмаар боловч, тэр хоёрын хооронд янагийн хайр энхрийлэл яахин сэргэж болох билээ.

	Жаннын энэ хүслэнг нөхөр нь тааварлах төдий л мэдвэл Жанна доромжлолд унаж үхэхээс өөр аргагүй болох байсан аж. Харин Жюльен бол эхнэрийнхээ талаар юу ч бодохгүй байгаа нь илт байв.

	Жанна ч мөрөөдлөөсөө татгалзаж чадахаар авч, шөнө болгон охин зүүдлэгдэж, Польтой хамт чанар модон дор тоглож байгаа харагддаг болжээ. Заримдаа босож, нэг ч үг дуугаралгүйгээр нөхрийнхөө унтлагын өрөөнд очмоор тэсгэлгүй хүслэн төрдөг удаа ч байлаа. Хоёр ч удаа босож, үүд рүүгээ гэтсэнээ дорхноо түргэхэн буцаж, ичсэндээ зүрх нь түг түг лугшжээ.

	Ээж нь нас барж, эцэг бэйл нь явснаас хойш Жанна итгэж, нандин хэргээ зөвлөлцөх хүнгүй болжээ.

	Ийм болохоор Жанна аббат лам Пико-д очиж нүглээ наманчлах нэрийдлээр бэрх бодлоо түүнд илчлэхээр шийдлээ.

	Жанныг очиход лам жимсний мод тарьсан цэцэрлэг дотроо, тахилын номоо уншин сууж байв. Энэ тэр юм ярилцаж хэсэг сууснаа Жанна түгдрэн: «Аббат лам гуай минь, би нүглээ наманчлахыг хүсэх сэн билээ» гэж царайгаа улайлган шулганан хэлэв.

	Лам гайхаж, өөрийг нь сайн ажих гэж шилээ сөхөн харснаа дараа нь инээмсэглэн: «Танд ч тийм их нүгэл байхгүй байх аа» гэв. Жанна бүр тэвдэн: «Үгүй би танд хэлэхэд тун бэрх нэг юмны талаар л танаас зөвлөгөө авах гэсэн юм» гэлээ.

	Лам сайхан сэтгэлтэй энгийн байдлаа орхиж, санваартны дүрээ олж: «Тийм бол хүүхээ, хоёулаа сүмд орж, наманчлалыг чинь сонсъё» гэв.

	Гэтэл Жанна түдгэлзэн зогсож, эзгүй сүм дотор тийм ичгүүртэй юм ярих нь зохимжгүй юм шиг санагдаж: «Сүмд орохоо болъё, лам гуай, хэрэв болох бол би ямар хэргээр ирснээ танд энд хэлсэн нь дээр. Явж, танай сэрүүн агаарт очиж сууцгаая» гэв.

	Жанна, лам хоёр тааваараа алхлан явах зуур Жанна бодол санаагаа яаж илчлэх, яаж эхлэхээ сайн мэдэхгүй л байлаа. Хоёулаа суумагц Жанна нүглээ наманчилж байгаа юм шиг «Лам багш аа!..» гэж хэлснээ, эргэлзэн дахин «Лам багш аа!» гээд цааш юу ч хэлэлгүй таг дуугүй болов.

	Лам гэдэс дээрээ гараа солбин тавьж хүлээж сууснаа Жаннын ичиж байгааг хараад зоригжуулан «Охин минь, чи ичээд байна гэж үү? Юу гэсэн үг вэ, зоригтойхон хэл» гэхэд Жанна шууд зориглон аймтгай хүн аюул угтан ухасхийх шиг «Лам багш минь, би дахиад нэг хүүхэдтэй болох хүслэнтэй байна» гэж хэлэв.

	Лам учрыг нь ойлгосонгүй учраас хариу юу ч дуугарсангүй. 

	Тэгэхлээр нь Жанна хэлэх үгээ олж ядан тэвдэж, «Би одоо ертөнц дээр ганцаараа болжээ. Эцэг, нөхөр хоёр хоорондоо тааруухан, ээж нас барлаа. Гэтэл... гэтэл гэж шивнэн, саяхан би хүүгээ алдчих шахлаа! Тэгвэл би ер нь яах бил ээ?» гэж тайлбарлаад Жанна дуугүй болов. Жанныг лам гайхан ширтэж: «За тэгээд, та юу хүсээд байгаа юм бэ?» гэхэд Жанна: «Би бас нэг хүүхэдтэй болохыг л хүсэж байна» гэж давтан хэлэв.

	Өөрөөс нь эмээдэггүй тариачдын болхи тоглоомын үгэнд дассан инээдээрээ одоо сая нэг инээмсэглэж зальтай янзаар толгой сэгсрэн: 

	«Энэ ч өөрөөс тань л шалтгаалах зүйл шүү дээ?» гэв.

	Жанна лам руу гэмгүй янзаар харж, бачимдан; «Үгүй үгүй... манай нөхөр зарц хүүхэнтэй учирсан нөгөө нэг... явдлаас хойш бид огт саланги амьдарч ирсэн юм шүү дээ. Та ойлгож байна уу?» гэв.

	Хөдөө нутгийн завхайрал, өөдгүй зан авирт дассан лам ийм үнэн үгийг гайхавч, залуу эмэгтэйн далд хүслэнг тааварлан мэдлээ гэж бодоод, зовуурьт эмэгтэйд талтай, өрөвдөх янзаар харан: «За за, би таныг ойлголоо. Бэлэвсрэл танд... танд хүндхэн байгаа байх. Та бол залуу, эрүүл эмэгтэй хүн, нэг үгээр хэлэхэд энэ ч бүр жирийн хэрэг» гээд, хөдөөгийн лам хүний алиа зангаа зөнд нь тавин, дахин инээмсэглэж, Жаннын гар дээр нь нүдчин цохиж, «энэ ч бурхны номлолд бүрэн нийцдэг юм. Бүрэн зохицолгүй ч яах вэ» «Харин бие махбодын үйлдлийг гэрлэлтдээ зөвхөн эр нөхөртэйгөө үйлдэхийг хүсдэг шүү дээ». Та ч нөхөртэй хүн дээ, тийм биз дээ? Тийм учраас сармаг суулгахын тулд, тэгж нэг их зүдрэхийн ч хэрэггүй дэг ээ.

	Жанна эхлээд түүний үгийн утга учрыг сайн ойлгохгүй байснаа мөдхөн ухмагц, царай нь час улайж, нулимс нь мэлтгэнэн: «Лам гуай минь, та юу хэлж байна? Та яахлаараа тэгж бодож байнам? Би тэгэхгүй, тангараглая, тангараглая» гээд багтран цурхирч уйллаа.

	Ламын сэтгэл зовж «За боль доо, би таныг огтхон ч гомдоох гээгүй юм. Би жаахан тоглож алиалсан л юм. Шударга хүн тоглоом хийж болохгүй гэж үү? Гэвч та надад найд, надад зоригтой найд. Би ноён Жюльентэй ярилцъя» гэж тайтгаруулан хэлэв.

	Жанна юу гэж хариулахаа мэдэхгүй болж эв хавгүй, улмаар хортой ч юм болж магадгүй тул, түүний оролцооноос зайлсхиймээр санагдлаа. Гэсэн ч Жанна үүнийгээ хэлэх зориг хүрэлгүй: «Лам гуай танд талархъя» гээд бушуухан босож явлаа.

	Үүнээс хойш нэг долоо хоног өнгөрлөө. Түүнийг Жанна түгшин зовж өнгөрөөжээ. Нэг орой Жюльен оройн хоолны турш эхнэрээ хачин харцаар үргэлжлэн ширтэж, алиалахдаа инээдэг янзаар инээмсэглэн байв. Жюльен үл мэдэг ёжоо жого гарган, эхнэртээ үйлчилсхийж, эхнийхээ зугаалдаг харгуйгаар зугаалж явахдаа чихэнд шивнэн: «Бид хоёр эвлэр ээ шив дээ?» гэв.

	Жанна хариуд нь юу ч хэлсэнгүй, өвс урган бараг битүүрсэн замын зурвасыг ширтэн явав. Тэр нь ээжийн хөлийн мөр байсан бөгөөд сэтгэгдэл балран арилдаг шиг бараг алга болсон байв. Жанна гуньхралаас зүрх нь шимшрэн, амьдралд гээгдэж, цорын ганцаар болсон юм шиг байлаа.

	«Би хувьдаа их баяртай байна. Гагцхүү чиний дургүй байхад зэвүүг чинь хүргэн наалдахаас л болгоомжлоод байсан юм» гэж Жюльен залган ярив.

	Нар жаргаж, бүлээн, намуун орой боллоо. Жанна уйлмаар болж ханьдаа сэтгэлээ харамгүй илчлэн, тэврэн авч, зовлонгоо тоочмоор санагдаж, гараа суниан дэлгээд, Жюльений цээжээр тэврэн наалдав.

	Жанна уйлж эхлэхэд, Жюльен цээжинд нь нүүрээ наан тонгойсон эхнэрийнхээ шил рүү гайхаш тасарсан янзтай харж зогсов. Эхнэрээ өөртөө хайртай хэвээрээ юм байна гэж бодоод, Жюльен үсэн дээр нь хүлцэнгүйгээр үнсэв.

	Хоёулаа үг дуугүй явсаар гэртээ эргэж ирлээ. Жюльен эхнэрийнхээ унтлагын өрөөнд шууд орж, шөнө хамт өнгөрөөлөө.

	Ингэж тэдний урьдын харилцаа нь сэргэжээ. Жюльен ч энэ харилцааг үлэмж тааламжтай үүрэг мэтээр үзэхэд Жанна хоёр дахь удаагаа л жирэмсэн болмогц, тэр харилцааг үүрд таслах хатуу бодлоготойгоор хүнд, зовуурьтай зайлшгүй шаардлага мэт тэсвэрлэн өнгөрүүлж байлаа.

	Гэтэл нөхрийн нь энхрийлэл урьдынхтайгаа адилгүй болсныг Жанна удалгүй ажиглаж мэдэв. Жюльений энхрийллийн хандлага нь зохиомол бөгөөд биеэ барингуй даруу болсон ажээ.

	Жюльен эхнэртэйгээ амарлингуй нөхөр нь биш шиг, харин хашир янаг шиг л харилцдаг болжээ.

	Жанна гайхаж ажиглан байсаар Жюльений энхрийлэл, хишиг хүртэхээс өмнө заавал тасрах төлөвтэйг удалгүй мэдлээ.

	Нэг шөнө Жанна аманд нь уруулаа хүргэн шивнэхдээ: «Чи яагаад урьдын адил надад бүх зүрх сэтгэлээсээ хайртай байхаа боль оо вэ?» гэж асуув. 

	Жюльен инээд алдан: 

	«Чамайг жирэмсэн болгохгүй л гэж ингэж байгаа юм» гэв.

	Жанна цочмогоор: «Дахиад хүүхэдтэй болохыг чи яагаад хүсэхгүй байна вэ?» гэж асуухад Жюльен гайхан мэнэрч: 

	«Яасан гэнэ ээ? Чи юу хэлж байна вэ? Чи дэмийрээгүй биз? Дахиад хүүхэд гэнэ үү? Тэр ч санадаггүй хэрэг ээ. Нэг нь энд бархирч, бүгдэд тээр болж, мөнгө хөрөнгөний гарз болж байна. Үүгээр л хязгаарлая. Бас нэг хүүхэд гэнэ үү? Болъё доо, хө!» гэж зэвүүрхэн хэлэв.

	Жанна нөхрөө тэврэн авч, шуналтайгаар үнсэн, эрхлэх завсраа: «Хайрт минь, чи намайгаа дахиад нэг эх хүн болгооч дээ» гэж шивнэн гуйв.

	Жюльен эхнэртээ доромжлуулсан мэт болж дүрсхийн уурлаад: «Үнэхээр л чи дэмийрсэн бололтой. Тэнэг зангаа тат» гэв.

	Жанна дуугаа хурааснаа, би чамайг тэгвэл, заль мэх гаргаж байгаад чамаас жаргалаа олно доо гэж дотроо шийдвэрлэв.

	Жанна нөхрийнхөө хайр энхрийллийг аль болохоор сунгахыг хичээн, ухаангүй тачаадаж байгаа дүр үзүүлэн, тэсгэлгүй тас тэврэн үнсэх зэргээр аль чадах бүх аргаа хэрэглэвч Жюльен биеэ хатуу барин, мөчийн төдий ч автагдсангүй.

	Салшгүй хүслэн биеийг нь тарчилган зовоож, тэвчихүйн туйлд хүрч, юу ч үл хайхран, ямар ч юмыг зориглон хийхээс буцахааргүй болохоор, Жанна аббат лам Пико руу дахин очлоо.

	Лам үдийн хоолоо идээд дуусаж байв. Хоолны дараа зүрх нь цохилдог эмгэгтэйн улмаас нүүр нь чинэрэн улайжээ. Лам Жанныг хармагц уучлалтынхаа үр дүнг мэдэх гэж тэсэж ядан: «За, юу болов?» гэж чанга дуугаар угтан асуув.

	Жанна одоо ч шийдэмгий болж, айж ичихээ больж, «Манай нөхөр дахин хүүхэдтэй болох дургүй байна» гэж шулуухан хариулав.

	Аббат лам Жанна руу эргэн, нүгэл наманчлах өрөөнд сэтгэлийг нь зугаацуулдаг гэр бүлийн дотоод харилцааны нарийн нууцын гүнд орох гэж илэрхийгээр сониучирхан: «Яагаад тэр вэ?» гэж асуув.

	Жанна зоримог ирсэн ч гэсэн ичингүйрч, яаж тайлбарлахаа мэдэхгүй: «Тэрээр... тэрээр намайг эх болгохыг хүсэхгүй байна» гэв.

	Аббат лам ийм хэрэгт боловсронгуй тул дорхноо ойлгож, мацаг барьсан хүн мах харсан шиг шуналтайгаар маш нарийн зүйлсэд хүртэл ширхэгчлэн байцаж гарлаа.

	Дараа нь лам бодол бодон хэсэг зуур дуугүй байснаа, саяхан хураасан сайн ургацын тухай ярьж байгаа юм шиг уужуухнаар нааштай арга мэхийн арга төлөвлөгөөг Жаннад нарийн зааж өгсөн нь: «Хүүхээ, танд нэг л арга байна. Та жирэмсэн болов гэж түүнийг хууран мэхлэгтүн. Ингэвэл түүний бие болгоомжлохоо больж, та ч үнэхээр жирэмсэн болно» гэв.

	Жанна ичиж час улайвч, юунаас ч буцахгүй гэж шийдэн: «Хэрэв... хэрэв тэрээр үнэмшихгүй бол яана?»

	Хүмүүсийг чиглүүлэх, гартаа барьж байх аргыг сайн мэддэг лам: «Жирэмсэн боллоо гэж бүх хүнд хэл, энэ тухай аль тохиолдсон хүнд зарлаад байгтун.... ингэвэл нөхөр тань үнэмшихгүй хаашаа зайлах вэ?» гээд энэ заль мэхээ цагаатгах гэсэн шиг: «Үржихийн үүднээс эр, эмийн явдлыг шашин таалдаг юм. Энэ бол таны эрхийн дотор бүрэн багтах зүйл» гэж дүгнэж хэлэв.

	Мэхтэй зөвлөгөөг дагаж хоёр долоо хоногийн дараа хүүхэд олсон шиг байна гэж Жюльенд хэлэхэд тэр нь ухасхийн босож: «Тэгэх ёсгүй, худал» гэжээ.

	Жанна тааварлаж байгаа шалтгаанаа заахад, Жюльен: «Энэ ч юу ч биш, харж байж л болъё» гэж өөрийгөө тайвшруулахыг хичээв.

	«За яаж байна?» гэж Жюльен өглөө болгон асуухад Жанна: «Одоохондоо ч гайгүй л байна. Жирэмсэн болсон нь ямар ч эргэлзээгүй шиг байна» гэж хариулдаг болжээ.

	Жюльен сэтгэл төвшингүй болж, эргэлзэхээсээ илүү харамсан гуньхарч: «Ер нь би ойлгохгүй байна. Яагаад ийм болсныг алавч би мэдэхгүй юм» гэж үргэлж үглэдэг болжээ.

	Нэг сарын дараа Жанна энэ сониноо бүх хүнд ярьжээ. Гагцхүү гүн ахай Жильбертэд л ариун эелдэг зан чанарыг нарийн мэдрэхүйн улмаас хэлсэнгүй.

	Анхны түгшүүрт мэдээнээс хойш Жюльен эхнэрийнхээ унтлагын өрөөнд очихоо больсноо, эцэстээ: «Уриагүй зочин ирэх нь тэр болж дээ» гэж хэлээд, дүүрсэн хэрэг гэж шийджээ.

	Тэгээд Жюльен эхнэрийнхээ өрөөнд хонодог, ордог болжээ.

	Бүх юм ламын хэлсэн ёсоор явагдаж, Жаннын хөл үнэхээр хүндэрчээ.

	Үүнээс хойш Жанна, ухаангүй баярлаж, өөрийг нь өршөөн соёрхсон далдын бурханд хязгааргүй бишрэн, үүрд ариун явахаар тангараг өргөж, шөнө бүр хаалгаа түгждэг болжээ.

	Жанна дахин баясгалантай болж, эхээ нас барснаас хойших уй гашуудал нь тийм түргэн намжсаныг гайхдаг боллоо. Гашуудал нь хэзээ ч арилахгүй гэж бодож байсан бол хоёр сар ч болоогүй байхад олсон шарх нь битүүрч эхэлжээ. Амьдралыг нь бүрхсэн гунигийн сэвсгэрхэн манан шиг уян ганьхрал л үлджээ. Цаашдаа ямар ч донсолгоо болно гэж бодохгүй, хүүхэд нь өсөж өөрт нь хайртай болж, Жанна өөрөө нөхрийнхөө тухай бодохгүй, сэтгэл төвшин өтлөх болно гэж найддаг болжээ.

	Есдүгээр сарын эцэст Аббат лам Пико, долоо хоногийн дотор хир тоос болж амжаагүй шинэ баринтагтайгаар ёслолын чанартай айлчлан ирэв. Түүний бие, өөрийн нь оронд залгамжлан ажиллах аббат лам Тольбиакийг танилцуулав. Тэр хүн, намхан нуруутай, туранхай, залуухан лам бөгөөд үг яриа нь чимэгтэй, давхраатай бараантсан хөнхөр нүд нь ухаан санаа нь цогтойг гэрчилж байв.

	Хуучин Кюре лам Годервилийн хамба болон томилогджээ. Түүний бие ийнхүү явах болсныг Жанна харамслаа. Хүнтэй суусан цагаас хойш Жаннын амьдралын гол явдлууд энэ бүдүүн ламтай холбоотой болж тэр хүн л өөрийг нь Жюльентэй ёслон холбож, Полийг нь угааж, бэйлийн авхайн сүнсийг хөтлөн оршуулсан билээ. Аббат лам Пикогийн гэдэс Фермүүдийн дэргэдүүр гялалзахгүйгээр Этуван гэж байж ер болмооргүйгээр Жаннад санагдлаа. Тэр ламын баясгалантай ердийн зан авир, Жаннын сэтгэлд таалагддаг байжээ.

	Дэвшиж байгаа ч атугай лам өөрөө ч гэсэн явахдаа төдий л баяртай биш юм шиг: «Надад хүнд байна, хүнд байна, хатагтай дэд гүн минь. Би энд бүхэл арван найман жил боллоо. Гэхдээ мөргөлчин энд олон биш, мөргөлд хааш яаш ханддаг нь мэдээжийн хэрэг. Эрэгтэйчүүдийн сүсэг зохих хэмжээнд хүрэхгүй, эмэгтэйчүүд биеэ авч явах нь тун ч базаахгүй дээ. Хүүхнүүд, их хэвлийтийн Дарь Эхэд бараалхсаныхаа дараа л хүнтэй суух ёслол хийхээр сүмд ирдэг нь заншил болжээ.

	Энэ нутагт жүржийн модны цэцэг төдий л үнэтэй биш юм. Гэвч би энэ нутагт дуртай» гэв.

	Шинэ Кюре лам илт дургүйцэж царай нь улайж, огцомхноор: «Миний үед энэ бүхэн цөм өөрчлөгдөх ёстой болно» гэв. Тэр лам хуучирсан боловч цэвэрхэн баринтагтай турьхан, ууртай хүүхэд шиг л харагдаж байв.

	Аббат Пико, баясгалантай үедээ хардаг янзаараа залуу лам руу хялалзан харж байснаа: «Аббат аа, энэ бүхнийг арилгах гэвэл танай бүх мөргөлчнийг гинжлэх л хэрэгтэй болно. Тэгсэн ч тус болохгүй» гэв.

	Залуу лам эрсдүүхэн: «Үзнэ дээ» гэж эгдүүтэй хэлэв.

	Хуучин Кюре мишилзэн, хамрын тамхиа татан: «Он жил өнгөрч түүний хамт танай туршлага яваандаа омгийг тань дарна, аббат минь. Та юу олох юм бэ? Байгаа цөөн мөргөлчдөө сүмээс холдуулахаас өөр юу ч олохгүй. Болгоомжлогтун. Эндхийн хүмүүс сүсэгтэй боловч төрхгүй юм шүү. Харахад бүдүүхэн болсон хүүхэн номлол сонсохоор сүмд орж ирэхэд би дотроо нэг мөргөлчин нэмэгдлээ гэж баярлан, түүнийг гэрлүүлэхийг л хичээдэг байсан юм. Нүгэл бүү үйлд гэж та ятгаж дийлэхгүй, харин та залууг нь олж, хүүхдийнхээ эхийг хаяхгүй байхыг л ятгасан нь дээр. Тэднийг, аббат минь, гэрлээд л бай, гэрлээд л бай, өөр юм бүү бодогтун!» гэхэд, шинэ Кюре ширүүхнээр: «Бид өөр өөрөөр сэтгэж байна. Маргаад ашиг алга» гэв.

	Аббат лам Пико өөрийн тосгон, сүмийн цонхоор өөрт нь ил харагддаг далай, уншлага унших зуураа, алсад өнгөрч яваа хөлөг онгоцнуудыг ажиглан зугаалга хийдэг байсан юүлүүр хэлбэртэй хонхруудаа дахин харамсан ярьж эхлэв.

	Хоёр лам явахаар босож мэхэсхийн ёсолж, өвгөн лам Жанныг үнсэхэд Жанна нулимсаа арай чамай л барьж байв.

	Долоо хоног өнгөрмөгц аббат Тольбиак дахин ирлээ. Түүний бие вант улсын эзэн болсон хунтайж шиг л хийж эхэлсэн шинэчлэлтийнхээ тухай ярив. Сайн өдрийн мөргөл, баярын өдрүүдийн ёслолд тогтмол очиж байхыг дэд гүнж Жаннад хүсэв. Тольбиак «Та бид хоёр бол энэ нутгийн тэргүүнүүд бөгөөд жолоодон, үлгэр жишээ үзүүлэх ёстой. Бид нөлөөтэй, хүндэтгэлтэй байхын тулд хоорондоо нэгдмэл чанартай байх чухал. Хэрэв хийд, шилтгээн хоёр хоорондоо холбоо тогтоовол овоохойнууд биднээс айж, бидэнд захирагдах болно» гэв.

	Жаннын бишрэл гагцхүү мэдрэхүйгээс үндэслэгдсэн бөгөөд Жанна өөрөө бүх эмэгтэй хүний адил далдыг жаахан биширдэг хүн байлаа. Жанна эцэг бэйлийн чөлөөтэй сэтгэх философит шашны үзэл нь аль хэдий нь няцаагдсан учраас мөргөлийн ёсыг сүм хийдийн дадлын дагуу хааш яаш гүйцэтгэж иржээ.

	Аббат Пико, Жаннын ялимгүй мөргөлд сэтгэл ханаж, хэзээ ч зэмлэдэггүй байжээ. Гэтэл түүний залгамжлагч нь нэг ням гарагийн мөргөл дээр Жанна байхгүй байгааг мэдээд ууртай, түгшүүртэй гүйж ирлээ.

	Жанна сүмтэй харилцаагаа таслахгүйн тул гагцхүү эелдэг зан чанараараа эхний долоо хоногт шийдээд, бүх юманд нь оролцоно гэж амлажээ.

	Гэвч сүмд очих нь аяндаа дадал болж, бурангуй ч атугай санаа сэтгэлээр чанга, эзэрхэг аббат ламын нөлөөнд автагджээ. Түүний бие мухар сүсэгтний хувьд бахдалтай эрчмээрээ Жаннын сэтгэлийг татаж байв. Түүний бие эмэгтэй хүн бүрийн ухаан санаанд уянгалж байдаг далдыг бишрэгч яруу найргийн чавхдас хөвчийг хөдөлгөжээ. Гуйвшгүй хатуу чанга байх, тачаангуйн амтыг жигших, газар дээрх хүний ахуйн үйлийг үзэн ядах, бурханд бишрэх төрөлхийн ариун бие, шантаршгүй зориг бол хэлмэгдэгчдийн гол шинж мөн гэж Жанна бодож, тарчлан зовж, амьдралд урам нь хугарсан Жанныг бурхны албат тэр залуу ламын хэдэр мухар сүсэг аргагүй эрхэндээ оруулан авлаа.

	Лам, бүх зовлон зүдүүр нь шашны энэрэлт жаргалаар яаж солигдож болохыг номлон, Жанныг тайтгаруулагч Христ рүү хөтөлж, Жанна ч номлолын өмнө дуулгавартайгаар өвдөг сөгдөн залбирч, арван тавтай бол уу гэмээр тэр залуу хуврагийн өмнө өөрөө өчүүхэн дорой амьтан шиг сэтгэгдэх болжээ.

	Гэтэл шинэ ламыг бүх мөргөлчин үзэн яддаг болжээ. Тольбиак, өөртөө гуйвшгүй хатуу шаардлагатайн зэрэгцээгээр бусдад тэсвэрлэшгүй ширүүн ханддаг байжээ. Нэн ялангуяа янаг дурлал бол тэр ламын уур хилэн, эгдүүцлийг төрүүлдэг байв. Ийм учраас түүний бие номлол унших үедээ дурлалыг сүм хийдийн заншлаар хамгийн хурц үгсээр ниргэн, тачаалын эсрэг ширүүн бадгаар хөдөөгийн сонсогчдыг дөжиртөл хашхирахдаа өөрөө уур хилэндээ тэсэж ядан чичирхийлэн дэвсэлж, ширүүн онгод нь ороод, даатгал үйлдэж байгаа догшин сахиусны дүрийг бүрэн харуулдаг байжээ.

	Насанд хүрсэн залуус, хүүхнүүд сүмийн дотор бие бие рүүгээ сэмхэн харцгааж, энэ талаар алиалах дуртай тариачин өвгөд цэнхэр бошинзтой хүү, хар нөмрөгтэй эхнэртэйгээ хамт мөргөлөөс буцах замдаа бяцхан Кюрегийн тэсвэрлэшгүй зан авирыг буруушаан ярьдаг болжээ. Ийнхүү бүх дүүрэг даяар дургүйцлийн давлагаан түгжээ.

	Лам номлохдоо хэчнээн ширүүн, ямар хүнд залхаалт ноогдуулдаг тухай хүмүүс хоорондоо шивэр авир гэлцдэг болж, цэвэр чанараа сахиж чадаагүй хүүхнүүдийн нүглийг нь арилгаж өгөхөөс шургуу татгалзаж байсан нь шоолох бас нэг шалтаг болж байжээ. Баярын том мөргөл ёслолын үед ариун сахилын рашаан хүртэхээр хүмүүс босоход хүүхнүүд сандал дээр суун хоцрохыг хараад мөргөлчид инээлдэцгээдэг болжээ.

	Удалгүй түүний бие харуулын хүн хулгайч нарыг мөрдөхийн адил амрагуудыг мөрдөн ажиглаж, уулзалтад нь саад хийдэг болов. Сартай үдэш тэднийг замын хажуугийн судаг, саравч, толгодын хажуугийн бут дотроос хөөдөг байжээ.

	Нэг шөнө Тольбиак, хоёр залуутай дайралдахад, нөгөө хоёр нь ламыг үзээд салсангүй, харин тэврэлдэн чулуурхаг гуу дундуур ажиггүй үнсэлдсээр байжээ.

	Аббат лам: «Малууд аа, та нар больцгоо!» гэж бархирав.

	Залуу нь эргэж харж: «Кюре лам гуай та, сүмийнхээ л хэргээр хөөцөлд, бидний хэрэг танд ямар ч падгүй» гэж хариулав.

	Тэгэхлээр лам чулуу түүн авч, нохой хөөж байгаа мэт нүүр нүдгүй шидлэв. Хоёр залуу инээд хөөр болон зугтав. Маргааш нь сүмд мөргөлийн үед индэр дээрээс нийтэд хоёр залуугийн нэрийг зарлажээ.

	Үүнээс хойш нутгийн залуус сүмд очихоо больжээ.

	Кюре лам, дө Ламарынд пүрэв гараг бүр оройн хоол иддэг болсноос гадна долоо хоногийн дундуур өөрийн нь номлолыг дагагч Жаннатай хүүрнэхээр ирэх нь цөөнгүй болжээ. Шашны сургаалын хуучин, нарийн төвөгтэй санг бүгдийг нь хэрэглэн, сүсэг бишрэлийн асуудал ярилцах үед ламын нэгэн адилаар Жанна ч мөн онгод орох шахтал хөөрдөг байлаа.

	Жанна, залуу лам хоёр, ээжийн том харгуйгаар хамт зугаалан, Христ Апотр бурхад, тэнгэрийн дагина, шашны тэргүүн нарын тухай, сайн танил хүмүүсийнхээ тухай ярьж байгаа шиг хүүрнэдэг байжээ. Гүнээр бодуулах асуудлуудыг босгон тавьж, бишрэлийн дэмийрэлд орохдоо, зогсож ярилцахад Жанна тэнгэр өөд сум шиг харван дүүлсэн оюун ухааны яруу найргийн дүгнэлтэд автагдахад, лам, дэмийрсэн хүн тойргийн доторх хавтгай дөрвөлжний хэмжээг тоогоор бодож байгаа юм шиг арай нааштай нотолгоо гаргадаг байв.

	Жюльен, шинэ Кюре ламд их хүндэтгэл үзүүлж, «Ёстой нэг хувраг хүн гэдэг чинь энэ дээ. Энэ лам ч буулт яасан ч хийхгүй» гэж сав л хийвэл хэлдэг болжээ.

	Тэгснээ Жюльен өгөөмөр буянтны үлгэр жишээг үзүүлэх гэсний хэрээр, аливаа номлол, мөргөл ёслолд тасалдалгүй оролцдог байлаа.

	Жюльен энэ үеэс Фурвилийнд бараг л өдөр бүр очиж, ижил дасал болсон нөхөртэй нь хамт анд явж, гүн ахайтай бороо салхийг үл хайхран мориор зугаалдаг байжээ. Гүн ярихдаа: «Энэ хоёр мориор зугаалахдаа ухаангүй дуртай болжээ. Гэвч энэ нь эхнэрийн минь эрүүл мэндэд ашигтай юм» гэдэг байв.

	Бэйл, арван нэгдүгээр сарын дунд үеэр эргэж ирэв. Бэйлийн царай өөрчлөгдөж, улам хөгшрөн, үг цөөнтэй болж, сэтгэл санааг нь шаналгасан бүдэгхэн гуньхралд дарагджээ. Хэдэн сарын уйтгартай даяанчлал хайр, энхрийллийг нь туйлд нь хүргэсэн юм шиг охиноо хайрлах сэтгэл нь дорхноо хүчтэй гэгчээр сэргэлээ.

	Өөрийн шинэ үзэл, аббат лам Тольбиактай нөхөрлөж байгаагаа, шашинд бишрэлтэй болсноо Жанна эцэгтээ илчлэн хэлээгүй ч гэсэн эцэг нь ламыг анх хармагц л үнэн зүрхнээсээ үзэн ядлаа.

	Тэгж байтал нэг орой залуу эмэгтэй: «Чамд энэ лам ямар санагдаж байна» гэж асуухад, бэйл: «Ёстой нэг тамлагч мөн! Лам аюултай хүн байгаа байх» гэж хариулав.

	Дараа нь залуу ламын догшин хэрцгий авир болон байгалийн зүй тогтоол, хүн төрөлхтний жам ёсны зөн бэлгэт зүйлсийг эсэргүүцэн, мөрдөж, хавчиж байгаагийн тухай өөрт нь сайн байдаг тариачдаас сонсоод Бэйл зүрхнийхээ угаас тэр ламыг занан зүхэв.

	Бэйл хуучин гүн ухаантан, байгалийн зүй тогтоол эрхэмлэгчдийн нэг байсан бөгөөд хоёр амьд амьтны нийлэхийг хараад сэтгэл нь уярч, байгалийг бурхан хэмээн шүтэж, католик шашны бурхныг бэртэгчин хүний үзэл, иезуйт уур хилэн, догшин эзний хорслоор эсэргүүцэж, католик бурхныг хамаг дээдсийн бүтээлийг илтээр бусниулан гутаагч гэж үздэг хүн байжээ. Түүний үзлээр хувиршгүй, хязгааргүй, бүхнийг чадагч бүтээл бол амьдрал, гэрэл, газар, сэтгэл, ургамал, чулуу, хүн, агаар, амьтан, од, бурхан, шавж мөн бөгөөд шавж бол өөрөө мөн бүтээл, зориг хүслээс илүү хүчтэй, ухаан санаанаас хавьгүй өргөн хийгээд тохиолдол, ертөнцийн шарагч нарнаас шалтгаалан бүх чиглэл, төрлөөр хязгааргүй уудмын дотор зорилгогүй, утгагүй төгсгөлгүйгээр юм бүтээн гаргадаг учир бүтээл мөн гэж үзэх ажээ.

	Бүтээлд үр агуулагдаж, түүнээс сэтгэхүй ба амьдрал, модноос цэцэг, жимс ургадаг шиг урган гардаг гэж үздэг байв.

	Ийм учраас үржлийг Бэйл, ертөнцийн аугаа жам хууль, дээд хүчний давагдашгүй, хувиршгүй зоригийг хэрэгжүүлэгч хүндтэй, ариун сайхан үйл явдал мөн гэж үздэг байжээ.

	Бэйл бол амьдралыг хавчигч тэсвэрлэшгүй ламын эсрэг фермүүдийг дэс дараалан шургуугаар хандуулж ЭХЭЛЖЭЭ.

	Жанна мухардаж, бурханд мөргөн, эцгээ аргадан гуйвч, Бэйл: «Ийм хүмүүстэй тэмцэх хэрэгтэй. Энэ бол бидний үүрэг, бидний эрх, эд чинь хүн биш» гээд «Эд чинь хүн биш, эд юу ч ойлгодоггүй, ердөө ойлгодоггүй хүмүүс, эд хөнөөлт төөрөгдөлд автагдаж, байгалийн эсрэг ажиллаж байна» гэж ямагт хариулдаг байв.

	Бэйлийн амнаас «Байгалийн жам ёсны эсрэг» гэдэг үг хараал шиг л сонсогддог байлаа.

	Залуу лам, дайснаа таньсан авч, энэ айл, залуу эмэгтэйг эрх нөлөөндөө хэвээр байлгах гэж хүлээж байхдаа эцэстээ өөрөө ялна гэж итгэл төгс байжээ.

	Үүнээс гадна залуу лам нэг санааг үргэлж бодон явсан нь: Жюльен, Жильберт хоёрын амраглалын холбоог санамсаргүй олж мэдээд, түүнийг заавал таслан зогсоохоор шийдсэн байжээ.

	Нэг өдөр тэр лам ирж, Жаннатай уулзан, сүсэг бишрэлийн сэдвээр удаан ярилцсаны дараа, Жаннын гэрт байгаа гайг өөртэй нь хамтран арилгаж, хоёр сүнсийг мөхлөөс аваръя гэв.

	Жанна учрыг ойлгосонгүй, лавшруулан асууж эхлэв. Лам: «Цаг нь арай болоогүй байна. Би дахин ирж уулзъя» гээд яаран гарч одлоо.

	Хөдөө нутагт ялзармал өвөл гэж нэрлэдэг чийглэг, дулаан өвлийн сүүл болж байлаа.

	Хэд хоног болоод аббат лам дахин ирж, өө сэвгүйгээр биеэ авч явбал зохих хүмүүсийн хоорондын зүй зохисгүй холбооны тухай бүрхэгдүү үгсээр ярьж эхлэв. Ийм нүгэлтэй хэргийг мэдсэн хүмүүс бүх аргаар таслах ёстой гэж хэлээд, лам эрэлхэг ариун сэтгэлэгт автагдан Жаннын гараас барьж аваад, 

	— Учир зүйг нь ойлгохын тулд нүдээ нээ гэж Жаннаас шаардсан бөгөөд эцэст нь лам өөртөө тус болохыг гуйв.

	Жанна учрыг сая ойлгож, тайван гэрт учрах бэрх зовлонг аймшигтайгаар дотроо бодон дуугүй сууж Аббатын ярьж байгаа юмыг мэдэхгүй хүний дүр үзүүлэв. Ингэхлээр нь аббат лам шууд хэлж тодруулахаар шийдэж: 

	— «Гүн минь, энэ удаа бэрх үүрэг ноогдсон боловч би түүнээс зайлсхийж чадахгүй. Танаас саад хийж болох нэг юмыг танд мэдэгдэхийг миний санваар айлдаж байна.

	Нэг үгээр шууд хэлбэл, танай нөхөр хатагтай дө Фурвильтэй гэмт харилцаатай байгааг та мэдэж ав» гэв.

	Жанна хүч чадалгүй, номхон дагах янзаар доош харахад, лам цааш нь: «Одоо та яая гэж бодож байна?» гэж асуув.

	«Би яах бил ээ, аббат лам гуай минь?» гэж Жанна бувтнан хэлэв.

	«Энэ зүй бус тачаалыг таслах хэрэгтэй» гэж лам эрсхэн хэлэв.

	Жанна гиншин уйлж, нулимсаа асгаруулан: 

	«Тэр тань зарц хүүхэнтэй хамтарч намайг аль хэдийнээс мэхэлж ирсэн юм, намайг тоохгүй, надад хайргүй болсон хүн. Миний хүслэн сэтгэлд нь тааламжгүй болсноос, надтай ширүүн харилцдаг билээ. Би юу хийж чадах бил ээ?» гэхэд Кюре лам хариу хэлэхийн оронд ууртайгаар: 

	«Ингэвэл та үүнийг хүлцэн зөвшөөрч байна! Та эвлэрч байна! Та гэртээ садар самууныг тэсвэрлэж байна! Таны нүдэн дээр гэмт хэрэг үйлдэж байхад та түүнээс биеэ зайлуулж байх гэж үү? Ингэхдээ та эхнэр хүн, христос мөргөлтөн, эх хүн гэж өөрийгөө бодож үзэх нь яагаа вэ дээ?» гэв.

	— Би ер нь яах юм бэ? гэж Жанна уйлан хайлан асуухад лам:

	— Юуг ч хийсэн болно, гагцхүү ийм бузар явдлыг л тэвчиж болохгүй. Юуг ч хийсэн болно гэж би танд хэлж байна. Түүнийг хаячихгүй юу. Бузарлагдсан энэ байшингаас зайлж зугтагтун гэв.

	Жанна: «Аббат лам гуай минь, надад мөнгө ч байхгүй, хүч чадал ч алга шүү дээ. Тэгээд ямар ч нотолгоогүйгээр ер нь яаж салж явах юм бэ? Ингэх эрх ч алга» гэв.

	Лам, хамаг бие нь чичрэн босож: 

	— Хатагтай та, мөн ч хулчгар хүн юм даа. Би таныг өөрөөр бодож явсан юм сан. Та бурхны аврал хүлээх заяагүй хүн байна! гэхэд Жанна өвдөг сөгдөн: 

	— Намайгаа битгий орхиоч, гуйя, надад сургамж буулгаж хайрла! гэв.

	— Ноён Фурвилийн нүдийг нээгтүн. Энэ холбоог таслан зогсоох ёстой хүн ганц Фурвиль л байна гэж лам товчхон хэлэв.

	Ийм санааг авмагц Жаннад аймшиг төрж: 

	— Фурвиль тэднийг алчихна шүү дээ, аббат лам гуай минь! Би тэднийг илчилнэ гэнэ! Үгүй, үгүй, хэзээ ч үгүй гэлээ.

	Лам хараал хийх гэж байгаа юм уу гэмээр гараа өргөн, ууртаа багтрах шахан: 

	«Та тэднээс илүү гэмтэн хүн байна, гутамшиг, гэмт хэрэгтэй зууралдан үлдэгтүн. Та нөхөртөө түлхэц өгдөг хүн байна. Энд миний хэрэг огт алга болжээ» гэж хэлээд, хамаг бие нь чичрэн, уур хилэн нь бадран гарч одов.

	Жанна ухаан алдах шахам тэвдэн, хойноос нь даган гүйж, буулт хийж, амлах зүйлээ аман дотроо шулганан явав. Гэтэл лам эгдүүцэн хорсож, биеэсээ бараг том шүхрээ бухимдан дэнхэлзүүлэн эрэмгийхэн түргэн алхсаар байв.

	Жюльен модон хаалтын дэргэд зогсон, модны мөчир яаж тайрахыг зааж байгааг хармагц, лам зүүн тийш эргэн, Куярийн аж ахуй дундуур гаран явахаар чиглэхдээ: «Хатагтай та үлдэж үзээч, тантай ярих юм надад алга» гэж давтан явав.

	Яг түүний зам дээр хашаан дотор хэсэг хүүхэд Мирза гэдэг жингэрийн байрыг тойрон бөөгнөрч, ямар нэг юмыг дуугүй, сониучхан, анхааралтай ширтэн харцгааж байв. Хүүхдийн дунд бэйл гуай сургуулийн багш шиг нуруугаа үүрэн, мөн л сониучирхан зогсож байв. Гэтэл ламын барааг хармагц түүнтэй уулзах, мэхэсхийх, ярилцахаас зайлсхийхийн тулд бэйл тэндээс яаран зайлав.

	Жанна «Аббат лам гуай минь, хэд хоног хүлээж байгаад дахин морилон ирээрэй л дээ. Тэгэхэд би юу бодож, хийж чадсанаа танд хэлж, бүгдийг нь ярилцъя» гэж аргадан гуйсаар явлаа.

	Явсаар лам, Жанна хоёр хүүхдүүдийн дэргэд хүрэхэд, жаалууд юугаа сонирхоод байгааг харах гэж Кюре лам ойртон очлоо. Жингэр гөлөглөж байсан ажээ. Байрны үүдэн дээр таван гөлөг гарч, эхийгээ тойрон арвалзаж байхад зүдэрсэн эх нь хажуугаараа хэвтэн, гөлөгнүүдээ халамжтай янзаар долоож байлаа. Лам дээрээс нь тонгойн харах үед жингэр татваганан сунамагц, зургаа дахь гөлөг нь гарлаа. Бүх хүүхэд: «Бас нэг гарлаа хараач, хараач» гэж хашхиралдан шуугилдаж, алга ташив.

	Тэдэнд энэ нь ямар ч бузар юмгүй, гэмгүй, зугаа байсан бөгөөд амьд амьтдын төрөлтийг модноос алим унахыг харахаас гойд ялгаагүй харцгааж байв.

	Аббат лам Тольбиак эхлээд хөшин зогссоноо дараа нь юунд ч хоригдмооргүй галзуу уур хилэн нь бадарч, далайсан асар том шүхрээр хүүхдүүдийн толгой руу учиргүй балбаж эхэллээ. Айсан багачуул тал бүр тийш таран зугтахад лам, босох гэж ядаж байгаа жингэрийн дэргэд ганцаар хоцроод, нохойг босож амжаагүй байхад нь улайрсан юм шиг бүх чадлаараа зодож эхлэв.

	Жингэр гинжтэй байсан учраас зугтаж чадахгүй, цохилтод нугаран, аймшигтай гангинан гасалж байв. Ламын шүхэр бяцран хугарлаа. Ийнхүү цохих юмгүй болохоор лам нохойг хөлөөрөө гишгэлэн, хайр найргүй дэвслэн өшигчив. Гутлын өсгийний нь даралтаар долоо дахь гөлөг шахагдан, цустай гарч түрүүн гарсан ижлүүд дотроо улцганан арваганаж байхад нь лам дэвсэн алав. Нүдээ нээгээгүй, булбарай гөлөгнүүд час час дуугаран, эхийнхээ хөхийг эрж байлаа.

	Жанна зүрх алдан зайлах гэтэл нэг хүн гэнэт ламын сээрэн дээрээс шүүрэн авч, гурвалжин малгайг нь хийстэл хацар луу нь наалгаж орхив. Хилэгнэсэн бэйл гуай, ламыг модон хаалт хүртэл чирээд зам руу түлхэв.

	Ноён Лө Пертюи эргэн харахад охин нь гиншгэнэн уйлж, сөгдөн суугаад нялх гөлөгнүүдийг түүн авч хормойлж байгаа харагдав. Бэйл том том алхлан Жанна руу очихдоо, гараараа зүхлэн: «За харав уу, за харав уу? Чиний нөгөө хувраг чинь ийм л хүн дээ!» гэж хашхичив.

	Тариачид гүйн ирцгээж, сэглэгдсэн амьтныг харцгаан Куяр авгай: 

	— Үгүй бас, ийм зэрлэг хүн байх гэж! гэв.

	Жанна, долоон гөлгийг хаман авч, тэжээж өсгөнө гэв.

	Гөлөгнүүдийг сүүгээр тэжээж үзтэл маргааш нь гурав нь үхжээ. Ингэхээр Симон өвгөн сүүтэй жингэр олохоор эрэлд гарч, тийм нохой олдохгүй болохоор сүүтэй, охин муур олж ирээд, түүгээр тэжээж болно гэв. Дахиад гурван гөлгийг үхүүлж, үлдсэн нэгийг нь өөр төрлийн амьтны сүүгээр тэжээх болов. Эх муур тэр гөлгийг шууд авч, хажуугаараа хэвтэн хөхөө өглөө.

	Тэжээгч эхийг нь тамирдуулахгүйн тул хоёр долоо хоног болоод, гөлгийг муураас салгаж, Жанна өөрөө угжаар тэжээдэг болжээ. Жанна гөлгөндөө Тото гэж нэр өгөв. Гэтэл бэйл гуай энэ нэрийг дур мэдэн өөрчилж: «Яргалал» гэж нэрлэв.

	Лам тэднийд ирэхээ больж, саяхан нэг ням гарагт сүмийнхээ индэр дээрээс шилтгээний эздийг хараан зүхэж, занан, яр шархыг нь улайдсан төмрөөр хайрвал зохино гэж хараал зүхэл хийсэн нь Бэйл гуайд зөвхөн зугаа болж, харин Жюльений садар явдлыг шууд биш, бүдгээр цухуйлган хэлжээ. Үүнийг сонсоод, дэд гүн догшрон хилэгнэсэн авч аймшигт шуугиан дэгдэхээс айхдаа омгоо дарав.

	Үүнээс хойш лам номлол хийх бүрдээ өшөө авах тухай тунхаглан, бүх дайсныг нь залхаан цээрлүүлэх, бурхны хилэн буух цаг мөдхөн ирнэ гэж зүхэн зөгнөдөг болжээ.

	Жюльенээс дэд хамбад хүндэтгэлтэй боловч эрсхэн захидал илгээжээ. Аббат Тольбиак зэмлэл хүлээснээс хойш намжив.

	Үүнээс хойш Тольбиак сэтгэл их л тавгүй янзтай, хол хол алхлан, ганцаараа хээр зугаалан явдаг болжээ. Жильберт, Жюльен хоёр морьтой зугаалан, явсан газар бүрдээ ламтай дайралддаг болов.

	Лам нэг бол тал хөндийн нөгөө зах, уул, толгодын орой дээр гозойн харагдаж, үгүй бол тэр хоёрын очдог жалга, судагт ном уншин сууж байдаг байв. Дэргэдүүр нь өнгөрөхөөс зайлсхийн Жильберт, Жюльен хоёр, ламын барааг хармагц гэдрэг буцдаг байжээ.

	Хавар болж, Жильберт, Жюльен хоёрын дурлалыг оргилуулжээ. Тэр хоёр өдөр бүр энд тэнд уулзалдан, замд тохиолдсон аль нэгэн орогнолд хоргодож янаглалцдаг болжээ.

	Мод бүрэн сайн навчилж, газар сайн эврээгүй байсан учир зуны ид үе шиг ойн гүнд тэр хоёр орж хараахан болмооргүй байжээ. Иймд Вокот гэгч толгой дээр өнгөрсөн намар орхисон, мал хариулагчийн бэлчээр дээр харагддаг дугуйтай бүхээг Жюльен, Жильбертийн нууцгай учралд их таалагдан завшигдаж байлаа.

	Толгойн оройгоос таван зуун метрийн зайтай, хөндий рүү орсон хэц хажуугийн яг ирмэг дээр тэр, өндөр дугуйтай бүхээг байдаг байж. Тэндээс орчин тойрон нүдэнд илхэн байдаг учир тэнд нуугдагчид гэнэт баригдахааргүй бөгөөд бүхээгийн арлаас уясан морьд нь эздээ үнсэлцэж ханахыг хүлээсээр л зогсдог байлаа.

	Гэтэл нэг өдөр тэр хоёр бүхээгээсээ гарч явах үедээ, аббат лам Тольбиакийг далайн хөвөөний зэгсэн дотор нуугдан сууж байгааг олж харлаа.

	«Үүнээс хойш морьдоо жалганд орхиж байхгүй бол болохгүй нь. Тэгэхгүй бол морьд маань биднийг илчлэх нь байна» гэж Жюльен хэлэв.

	Үүнээс хойш Жюльен, Жильберт хоёр морьдоо буттай хонхорт уяж орхидог болжээ.

	Нэг орой, гүн тэднийг оройн хоолны өмнө ирнэ байх гэж хүлээж байсан Лө Врийетэд зугаалагч хоёр эргэж ирэх үедээ Этуваны Кюре лам байшингаас гарч явахад дайралдав. Лам тэдэнд зам тавин хажуу тийш болж, тонголзон мэндлээд, хажуу тийш харав.

	Мань хоёрын дотор барсхийн сандарснаа, төдхөн тайвшрав.

	Гэтэл тавдугаар сарын эхний нэг хүйтэн, салхитай өдөр Жанна задгай пийшингийн дэргэд ном уншин сууж байснаа, гүн дө Фурвиль Улиангар луу, маш тэвдүү алхлан ирж явааг хараад, гай зовлон учирсан юм биш байгаа гэж бодон айлаа.

	Жанна гүнгийн урдаас угтан очиж уулзаад, царайг нь харахад солиорсон мэт хачин болсон байлаа. Гүн дө Фурвиль, анд өмсдөг бошинз, зөвхөн гэртээ өмсдөг саравчтай, үстэй малгайтай, царай нь зэвхийн цонхийж, ягаарсан нүүрэнд нь ердийн цагт онц ялгардаггүй шар сахал нь гал мэт улалзаж, харц нь балайрч тогтворгүй болсон байв.

	— Манай эхнэр энд байгаа биз дээ? гэж асуув.

	Жанна бүр ч тэвдэн: 

	— Үгүй ээ, би өнөөдөр ердөө хараагүй гэж хариулав.

	Гүн, хөл нь хугарсан юм шиг навтасхийн сууж, малгайгаа ховх татан авч, алчуураараа духаа хэд хэд арчаад, буртхийн босож, нэг юм хэлэх, бэрх гомдлоо дотночлон илэрхийлэх гэсэн мэт хоёр гараа сунган, амаа ангайлган, залуу эмэгтэй рүү ойртсоноо гэнэт босоод, сүрхий хурц ширтэн, дэмийрч байгаа хүн шиг: «Тэр чинь таны нөхөр шүү дээ... тэгвэл та мөн л...» гээд үгээ таслан, далайн зүг ухасхийн гүйлээ.

	Жанна гүнг дуудаж, аргадан хойноос нь хөөн гүйцэх гэж явахдаа: «Бүгдийг нь мэдсэн юм бол уу? Юу хийх гэж яваа юм бол? Тэднийг л бүү олоосой!» гэж бодохоос аймшиг төрөн, зүрх нь шимширч байлаа.

	Гүн үгийг нь сонссонгүй учир Жанна түүнийг тогтоож чадсангүй. Гүн дө Фурвиль зорьсондоо хүрэх гэж гуйвалтгүй шууд явсаар гуу дээгүүр харайн гарч, том том алхаагаар зэгсэн дундуур огтлон өнгөрч толгойн оройд хүрлээ.

	Жанна, таримал модтой налуу дээрээс гүнгийн хойноос удтал харж зогсон, барааг нь алдаад, зовуурьтай түгшин, гэртээ харилаа.

	Гүн баруун тийш эргэн гүйжээ. Догшин далай сүртэй давлагаалж, өтгөн хар үүл цахилгаан мэт хурдлан нүүн бүрхэж, далайн хөвөөн дээр ширүүн бороо болон тунаж, салхи исгэрэн шуугьж залуу ногоон ургамлыг нугарч налтал үлээн, том цагаан шувуудыг хөөс шиг хумхин далайгаас холдуулан, хөөж туусаар байв. Хэсэг хэсгээр ширүүн бороо асгаж, гүнгийн нүүрийг шавхуурдан, хацраар нь урссан ус, хоёр чих рүү нь цутган шуугиулж, зүрхийг нь улам ч догдлуулан байлаа.

	Өмнө нь Вокотын давчуухан хавчиг бөгөөд гүн хөндий гарч ирлээ. Хоньчны бүхээг, хажуухантай нь хонины хоосон хашаанаас өөр орчин тойронд юу ч алга. Дугуйтай бүхээг пүнзний арлаас хоёр морь уяатай харагдлаа. Тэнгэр ийм байхад юунаас айх бил ээ?

	Үүнийг олж хармагц, гүн газарт наалдан хэвтэж, хамаг бие нь шавар шавхай болж, үстэй малгай өмссөн, түүний аварга том бие ямар нэг мангас гэмээр аймшигтайгаар дөрвөн хөллөн мөлхлөө.

	Ингэж явсаар зэлүүд тэр бүхээгт хүрмэгц банзны завсрын зайгаар харагдахаас болгоомжлон дор нь орж нуугдлаа.

	Өөрөөс нь морьд үргэхэд, барьж яваа зэхээстэй хутгаараа цулбуурыг нь сэмхэн огтлов. Яг энэ үеэр дуутай ширүүн бороо хуйлран орж, морьд дугуйтай банзан бүхээгийн ташуу дээврийг тачигнуулан дэржгэнүүлэхэд, мөндөрт цохиулсан морьд агсран туугдаад явчихлаа. Гүн, өвдөг дээрээ босож, хаалганы доорх завсраар дотогш шагайж эхлэв.

	Ингээд гүн, хүлээж байгаа юм шиг огт хөдлөхгүй болсоор нэлээд удсаны дараа хөлөөсөө толгой хүртэл шавар шавхай болсон хамаг биеэрээ гэнэт эгцлэн босож, бүхээгийг гаднаас нь хаадаг оньсыг галзуутай түргэн шаламгай оньслон түгжээд, бүхээгийн арлаас шүүрэн авч, түүнийг зомгол болтол хэмхлэх гэсэн шиг угзчин сэгсрэв. Дараа нь аралд биеэ түргэн хөллөөд, аварга биеэ бөхийлгөн ер бусын хүч тамир гарган, хүнд ачаатай шар шиг аахилан зүтгэж эхлэв. Ийнхүү дугуйтай пүнзийг доторх хүмүүсийн нь хамтаар хэц хажуугийн ирмэг дээр аваачлаа.

	Доторх хоёр, хашхиралдан, хаалгыг нь гараараа балбацгааж, юу болж байгааг нь ойлгож чадсангүй.

	Хэц хажуугийн ирмэг дээр хүрмэгц гүн, арлаас барин түлхмэгц пүнз гуу руу өнхрөн орлоо.

	Бүхээг улам хурдлан хүчээ аван аван өнхөрсөөр амьтан шиг үсрэн, бүдрэн арлаараа газар дэлслэн зогсолтгүй бөмбөрч байлаа.

	Гуу дотор хоргодон сууж байсан гуйлгачин өвгөн, модон авдар толгой дээгүүрээ хийсэн өнгөрөхийг үзэж дотроос нь галзуурсан зэрлэг дуунууд орилолдон бархиралдахыг сонсов.

	Бүхээгээс дугуй нь гэнэт салан ойж хажуугаараа газар нэг дэлсэж авснаа, хүрд шиг уулын оройгоос тасран мултарсан байшин шиг доош хар эрчээрээ өнхрөн орлоо. Сүүлийн тавцан дээр тусмагц, дээш ойж дугуйран эргэлдсэнээ, жалгын ёроолд унаж, өндөг мэт бут үсэрлээ.

	Бүхээг гууны ёроолын чулуун дээр бутран унахыг нь үзсэн гуйлгачин өвгөн, бут дундуур сэмхэн харуулдаж очоод, тариачин хүний ёсоор хаширласхийж, зомгол болтлоо бутарсан авдарт ойртон очихоос айдас нь хүрээд, болсон энэ явдлыг мэдэгдэхээр ойрын нэг ферм рүү явлаа.

	Хүмүүс цугларан ирж, бүхээгийн хэмхэрхийг өргөн үзэхэд бяц цохигдон сэглэгдэж, цус болсон хоёр хүний хүүр олж үзэв. Эрэгтэйн гавал бяцарч, нүүр царай нь хачин муухай болжээ. Эмэгтэйн эрүү нь хугаран санжиж, хоёулын нь гар хөл хугаран бяцарч ясгүй юм шиг сул болжээ.

	Гэвч тэднийг хэн болохыг таньж, ийм гай зовлон учирсны шалтгааныг олох гэж хязгааргүй маргалдацгааж эхлэв.

	— Тэд яах гэж энэ бүхээгт орсон юм бол? гэж нэг эмэгтэй асуув.

	Эд ширүүн борооноос зугтаж энд орсон юм байх.

	Хүчтэй салхины хүчинд энэ бүхээг хамагдан... хийссэн байх гэж гуйлгачин өвгөн тааварлан хэлэхдээ, өөрөө бүхээгт орох гэтэл аралд нь морьд уяатай байсныг хараад тэнд хүн байна гэж бодоод ороогүй юм гэж тайлбарлав.

	Нэг бол эднийг, үгүй бол намайг л авах байж дээ гэж тэр өвгөн тааламжтай янзаар хэлэв.

	Хэрэв та байсан бол дээр байх сан билээ гэж нэг хүн хэлэхэд өвгөн сүрхий уурлаж: «Яагаад дээр байх юм? Би ядуу, эд баян учраас уу? Эднийг хар, би байсан бол ямар болох байж вэ?» гэв.

	Уранхай, муу хувцастай, шавар шавхай болсон, сахал үс нь урт ургасан өвгөн бээрэн чичирч, тахир таягаараа хоёр хүүрийг хатган: «Ийм болсон цагт ч бид адил юм даа» гэв.

	Тариачид нэмэн ирж, хүүрүүдийг тавгүй, сэжигтэй айсан, хувиа бодсон, аймтгай харцаар ширтэцгээв. Дараа нь яах вэ гэж баахан ярилцаж байгаад, шагнал авна гэж горьдогчид нь нас барагчдыг гэр гэрт нь хүргэж өгөхөөр боллоо.

	Тийнхүү хоёр тэрэг хөллөн, бэлэн болмогц бас нэг бэрхшээл гарлаа. Нэг хэсэг нь тэргэн дээр зөвхөн сүрэл дэвсье гэхэд нөгөө хэсэг нь дэвсгэр дэвсвэл дээр гээд байв.

	Голлож байсан нэг эмэгтэй: «За эдний цусыг үнсэн шүлтээр угаасан ч арилахгүй» гэж өндөр дуугаар хэлэв. 

	Харахад наргиач байрын нэг тариачин: «Үгүй, мөнгийг нь эднийхэн төлнө шүү дээ. Бид хэдий чинээ л их юм гаргавал, төдий чинээ их юм авна» гэж засамжлан хэлэв.

	Түүний үгэнд орцгоож, нумгүй, том дугуйтай хоёр тэрэгний нэг нь баруун тийш, нөгөө нь зүүн тийш хөдөлж, саяхан тэврэлдэж байгаад одоо бие биеэсээ үүрд хагацсан хоёр хүний үхсэн биеийг замын хонхор дайран гарах бүрдээ сэгсрэн донсолгож явлаа.

	Гүн, бүхээгийг толгойн эгц хажуу руу өнхрөн ормогц бороо, салхин дундуур хар хурдаараа зугтан гүйжээ. Тэрээр ийнхүү зам хөндлөн огтлон, овгор шороон дээгүүр харайн, хашаа хүрээг дайран эвдэж, хэдэн цаг гүйсний дараа үдшийн бүрэнхий болж байхад нэг мэдэхэд гэртээ ирсэн байв. Зарц нар нь айн сандран угтаж, хоёр морь эзэнгүй эргэж ирсэн гэж хэлэв. Жюльений морь Жильбертийн морийг даган иржээ. Ноён дө Фурвиль гуйван найгаж, тасалдсан дуугаар: «Тэнгэр их муухай байна, тэднийг лав гай дайрсан байх. Одоохон явцгааж эрэлт хий» гэв.

	Өөрөө ч бас явалцаж, хүмүүсийг далд ормогц, бутан дотор нуугдаад, сүнсгүй дурласан хэвээр байгаа тэр хүнээ үхсэн буюу үхлүүд, эсхүл үүрд тахир дутуу болон эргэж ирэх ёстой гэж бодсоор зам руу ширтэн харж суув.

	Удалгүй хажуугаар нь хачин ачаатай нэг тэрэг явж өнгөрлөө.

	Тэрэг хаалтын дэргэд зогссоноо хашаан дотор ороод ирлээ шүү. Тийм ээ, тэр бол эхнэр нь мөн шүү, үхсэн ахай нь мөөн. Гүн, өөрийн нүдээр үзэж, бүх үнэнийг мэдэхээс ухаангүй айсандаа байрнаасаа ховхрон гарч чадахгүй, туулай шиг хярж, өчүүхэн ч чимээ анираас дагжран хөдлөлгүй байсаар л байв.

	Ийнхүү суусаар нэг, хоёр цаг өнгөрөхөд ирсэн тэрэг гарч явахгүй л байлаа. Эхнэрээ үхлүүд байгаа юм бол уу гэж нэг бодоод, барааг нь харж түүнтэй харцаараа учирна гэхээс айдас нь хүрч, байгаа газрыг нь олж, гэртээ аргагүй л харих болно, эхнэрээ үхэж байгааг үзэх болно гэж бодоод, гүн, улам цааш ойн гүн рүү ухасхийн гүйснээ, эхнэрт нь тусламж хэрэгтэй юм биш байгаа даа, тэгвэл түүнийг асрах хүн байхгүй гэж бодмогцоо дорхноо гэдрэг эргэн харайв.

	Замдаа цэцэрлэгчидтэйгээ дайралдаж: «За юу болов?» гэж хашхирав.

	Нөгөө нь хариу хэлэх гээд зориг нь хүрэхгүй байтал ноён Фурвиль асуухын оронд таслан:

	«Үхчихээ юү?» гэв.

	Зарц нь: «Тийм ээ, ноёнтон минь» гэж бувтнав.

	Гүнгийн дотор дорхноо уужирч, амгалан байдал хамаг цус нь чичирсэн биед нь нэвтэрч, шийдэмгий алхаагаар байшингийнхаа довжооны гишгүүрээр алхлан гэртээ орлоо.

	Тэр үед нөгөө нэг тэрэг Улиангарт хүрэлцэн очиж байв. Жанна тэргийг холоос харан, дээр нь дэвсгэр байгааг үзээд, дээр нь хүн хэвтэж байгаа байх гэж тааварлан, учрыг нь ойлгожээ. Жанна маш их догдолсноос болж муужран унажээ.

	Нэг ухаан ороход эцэг нь толгойг нь барин, шанаанд нь цуу түрхэж байлаа. Бэйл хулчиймтгайхнаар: «Чи юу болсныг мэдсэн үү?» гэж асуув.

	«Мэдсэн, аав аа» гэж Жанна шивнэн хариулав.

	Гэвч, Жанна босох гэтэл зовж, шаналан тарчилсандаа туйлдаж, босох тэнхээгүй болжээ.

	Мөн тэр оройгоо Жанна үхсэн охин гаргаад, хэвтэрт орж, Жюльенийг яаж оршуулсныг ч огт мэдсэнгүй өнгөрчээ. Хоёр хоног болоод ухаан ороод харахад нагац эгч Лизон ирсэн байхыг үзэж, халууран дэмийрч байхдаа хэзээ, ямар үед тэр эгч нь Улиангараас явсан билээ гэж санаандаа хайж ядан, ээжийн нас барсны дараа л явсан гэж сайн мэдэвч, чухам хэзээ явсныг нь бүрэн ухаантай үедээ ч гэсэн олж чадахгүй байлаа.

	
— XI —

	Жанна гурван сарын турш унтлагын өрөөнөөсөө гаралгүй үргэлж хэвтэж, туйлын их тамирдан цонхийсон учир эдгэрнэ байх гэж хэн ч итгэхгүй болжээ. Гэвч түүний бие аажмаар сэхэн тэнхэрч эхэллээ. Аав, нагац эгч Лизон хоёр нь Улиангарт суурьшиж, Жанныг үргэлж сахилаа. Ширүүн догдолсноосоо хойш Жаннын мэдрэл сулдаж, ялимгүйхэн чимээ шуугиан л гарвал ухаан алдаж, өчүүхэн юманд муужран унаж ухаан оролгүй унадаг болжээ.

	Жюльен яаж үхсэн тухай Жанна нэг ч удаа дэлгэрүүлж асуусангүй. Цөмийг нь мэдэх ч хэрэг түүнд байгаагүй юм бол уу даа? Тэртэй тэргүй өөрөө үүнийг хангалттай мэдэж байв. Жаннаас бусад бүх хүн гай тохиолджээ гэж үзэж байжээ. Харин Жанна садар явдлын нь талаар болоод, гай тохиолдсон өдөр, гүн аймшигтайгаар гэнэт хүрч ирсний далд учрыг сэтгэлийнхээ гүнд зовуурьтай хадгалсаар байв.

	Дээр нэг цагт нөхрийн нь бэлэглэсэн янаг дурлалын удаан биш баяслын тухай уяхан, энхрий бөгөөд гунигтай дурсгал, Жаннын санаанаас салахгүй болж, урьд болсон явдлын зураг санаанд нь ормогц байн байн дагжран чичирч, Жюльентэй гэрлэж байсан үе, Корсикийн аагим халуун наран дор цэцэглэсэн агшин зуурын халуун сэтгэлтэй болсон үедээ, түүнд дурлаж байсан тэр үед ямар байснаар нүдэнд нь байн байн ордог болжээ. Жюльений бүх дутагдал, ширүүн догшин авир Жаннын санаанаас аяндаа арилж тэр ч байтугай, үнэнч биш явдал нь ч гэсэн авсны хавхаас хаагдсан цаг, холдох тутам цагаатгагдан зөөлөрсөөр байжээ. Жанна урьд өөрийн нь тэврэн таалж байсан тэр хүнийг нас барснаас хойш зөн бэлгээр талархаж, агшин зуурын жаргал эдэлсэндээ учруулсан бүх зовлон зүдүүрийг нь уучилжээ. Цаг мөч өнгөрч, сараас сард шилжих тутам мартагдал, бүх дуртгал, гашуудлыг нь тоос мэт хучин бүрхэж, Жанна хамаг бие, хайр сэтгэлээ хүүдээ зориулав.

	Хүү нь хүрээлсэн гурван хүний шүтээн болж, бүх бодол санааг нь эзлэн, догшин эзэн мэт ноёрхдог болжээ. Түүний гурван боол бие биеэ нэг ёсоор харддаг болжээ. Жишээ нь, хүү нь бэйлийн өвдөг дээр мордож эрхлэхэд, түүнийг тавиулсандаа өвгөн дуутай үнсэхэд Жанна тэсэж ядан бухимддаг байлаа. Нагац эгч Лизоныг хэвшсэн ёсоор үл тоомсорлож, хэлд хараахан ороогүй тэр эзэн хүүхэд, Лизоныг заримдаа зарц хүн шиг л үздэг байв. Лизон авгай өөрт нь оногддог энхрийллийн өчүүхэн хувийг, эх өвөг эцэг хоёроо яаж их үнсдэгтэй харьцуулан үзэж гоморхон тасалгаандаа ордог байв.

	Ямар ч түгшүүрт явдалгүй хоёр жил, гагцхүү хүүхдийг л цуцалтгүй асарч эрхлүүлсээр өнгөрүүлжээ. Хавар болохоос өмнө Руан хот руу нүүхээр гурав дахь өвлийн эхэнд шийдэж, гэр бүлээрээ тийшээ очлоо. Гэтэл эзгүйрсэн, хуучин, чийгтэй байшинд ормогц Польд хүнд ханиалга тусаж уушги нь үрэвсэх шахаж, сандарцгааж, хүүд нь Улиангараас өөр газрын агаар таарахгүй гэж бодоцгоож түүнийг жаахан гайгүй болмогц хуучин байрандаа эргэж ирцгээжээ.

	Ингээд нам жим, нэг маягийн өдрүүд үргэлжилсээр байлаа.

	Хүүхдийн тоглоомын өрөө, зочдын танхим, цэцэрлэгийн аль нэгэнд жаалыг тойрон түүний шулганалт, инээдэмтэй үгс, зүхээ зангааг магтан байнга шуугилддаг байлаа.

	Эх нь өхөөрдөн хүүгээ Поле гэж нэрлэхэд хүү нь энэ нэрийг зөв хэлж чадахгүй Пуле1 гэж дуудахаар нь дуусашгүй инээд хөөр болцгоодог байв. Энэ хоч тэр хэвээрээ үлдэж, өөрөөр нэрлэхгүй болжээ.

	Жаал нь тун түргэн өсөж байсан учир өсөлтийг нь хэмжих явдал бэйлийн хэлдгээр «түүний, гурван ээжийн» хамгийн сонирхолтой нэг ажил болжээ.

	Зочдын танхимын хаалганы жааз дээр хүүхдийн өсөлтийг сар бүр тонгоргоор хэрчлээс тавин тэмдэглэдэг болж «Пулегийн шат» гэж алдаршсан тэр хэрчлээсэн шат, гэр орныхны амьдралд үлэмж суурь эзэлдэг болжээ.

	«Яргалал» гэдэг нохой гэр бүлийн дотор яваандаа багагүй роль2 гүйцэтгэдэг болсон бөгөөд Жанна, хүүдээ хамаг санаагаа тавиад, нохойгоо мартсан байжээ. Тэр нохойг Людвин тэжээж, адууны хашааны дэргэд хуучин торхонд бүрэн, ганцаардмал орогнож, ямагт гинжлээстэй байдаг байжээ.

	Нэг өглөө Поль, нохойг олж хармагц түүнийг эрхлүүлье гэж гуйв. Түүнийг нохойнд ойртуулахаас асар их айцгаахад, тэр нь хүүхдийг дуртайяа угтав. Дараа нь тэднийг салгах гэхэд хүүхэд бархираад болохгүй болохоор «яргалал»-ыг аргагүй л гинжнээс нь суллаж байшинд оруулахаас өөр аргагүй болжээ.

	Үүнээс хойш нохой, Полийн салшгүй найз нь боллоо. Тэр хоёр хивсэн дээр хамт өнхрөн, тэндээ зэрэгцэн унтдаг болжээ. Поль салахыг хүсэхгүй болсон учир яваандаа «Яргалал» найзынхаа орон дээр өвөрт нь унтдаг боллоо. Жанна, нохой бөөс хүүг нь хазахаас ухаангүй айхад, нагац эгч Лизон хүслэн болсон хүүхдийн нь хайрыг хулгайлан булаасан нохойд зэвүүцдэг байжээ.

	Бризвиль, Кутельегийнхтэй хааяа харилцан айлчилдаг байв. Гагцхүү суурины дарга, эмч хоёр л хуучин байшингийн зожигролыг хааяа эвддэг болов. Лам, нохой алсан ба гүн ахай, Жюльен хоёр аймшигтайгаар амь үрэгдсэн явдалтай холбогдсон сэжиглэл төрснөөс хойш тийм хуврагуудыг хүлцэн тэсвэрлэж, бурханд хилэгнэсэндээ Жанна сүмийн босгоор нэг ч удаа алхаж орсонгүй.

	Аббат лам Тольбиак, Бэйлийнхнийг эргэлзээгүйгээр байн байн хараан зүхэж, байшинд нь хорлол, мөнхийн хэрүүл, төөрөгдөл, худал хуурамч, зүй зохисгүй завхайрал, гай зовлонгийн буг шүглэсэн айл гэж үздэг болжээ.

	Гэтэл сүм нь эзгүйрч, түүний бие тариалангийн талбайн дэргэдүүр өнгөрөхөд нь анжис барьсан газар хагалагчид түүнтэй ярих гэж зогсох ч үгүй, мэндлэх гэж эргэж хардаг ч үгүй байлаа.

	Үүний зэрэгцээгээр лам Тольбиак, чөтгөр шуламсыг тонилгодог илбэч гэж зард гарч, шимнусын нэг эр чадал болох гайг зайлуулдаг далд хэлийг мэддэг гэцгээдэг болжээ. Сүү нь шингэрсэн буюу сүүлээ цагариглуулсан үнээг гараар домнох, далдын тарни уншиж, алдагдсан юмыг олох зэргээр дүвчигнэдэг байж.

	Тольбиак, буг газар дээр шүглэж байгаа тухай, түүний ноёрхлын олон янзын илрэлийн тухай, түүний далд хөнөөлийн олон хэлбэр, зальт муу ов мэхийн тухай өгүүлсэн шашны ном судруудыг мухар сүсгийнхээ хэр хэмжээгээр, шунамхайран уншин судалж байжээ. Далдын гайт тэр хүчтэнтэй тэмцэх явдлыг түүний бие өөрийн онцгой үүрэг гэж үзэж, бурхны номуудад заасан бүх тарнийн үгийг нэгд нэггүй цээжилжээ. Санаанд нь бугийн сүүдэр харанхуйд ямагт сүүдгэнэх шиг санагдаж Sicut leo rugiens circuit quаerens quem devoret3 гэдэг латин тарни амнаасаа үл салган уншлага болгосон байв.

	Ингэхлээр түүний далдын хүч чадлаас нь хүмүүс айн биширдэг боллоо. Хөдөөгийн боловсролгүй лам нар хүртэл буг учрахад хэрхэх тухай маш дэлгэрэнгүй заалтад толгой нь эргэж, шашин, илбэ хоёрыг ялгаж чадахаа больж, аббат Тольбиакийг илбэчин гэж үздэг болж, түүнийг ид шидтэй, өөгүй зан суртахуунтай гэж хүндэтгэдэг болжээ.

	Жаннатай дайралдахдаа Тольбиак мэндэлдэггүй байлаа.

	Ийм байдал нагац эгч Лизоны сэтгэлийг түгшүүлэн гомдоож, сүмд очихгүй байж яасан ч болохгүй гэж үздэг байжээ. Лизон авгай өөрөө ч үргэлж сүмд очиж, мөргөл хийж, номлол хүртдэг байсныг нь хэн ч мэдэхгүй, мэдэхийг ч хүсдэггүй байжээ.

	Польтой хоёулхнаа үлдэхдээ, Лизон авгай тун нам дуугаар ариун бурхны тухай ярьдаг байжээ. Ертөнц дэлхий яаж бүтээгдсэн тухай гайхалтай түүх ярихыг нь хүүхэд багахан сонсдог байсан боловч ариун бурхныг маш их хайрлах хэрэгтэй гэж Лизон хэлэхээр нь: «Нагац эгч ээ, тэр бурхан чинь хаана байна вэ?» гэж асуудаг байжээ.

	Тэгэхлээр нь авгай, тэнгэр өөд зааж: «Тэр дээр байдаг юм. Харин Поль минь энэ тухай битгий яриарай» гэж гуйдаг байв.

	Лизон авгай, Жаннаас айхдаа ингэдэг ажээ.

	Гэтэл Поль нэг өдөр «Бурхан ч газар бүр байдаг гэнэ. Харин сүмд л байхгүй» гэж өөрт нь хэлжээ.

	Хүүхэд өвөг эцэгтээ нагац эгчийн бишрэлийн тухай лав хэлсэн бололтой.

	Хүү арван нас хүрч байхад, эх нь дөч хүрсэн хүн шиг харагддаг болжээ. Поль чийрэг, тогтворгүй, модонд авирахдаа гарамгай боловч ном тогтоохдоо тааруухан хүүхэд байв. Хичээл хийхэд дорхноо уйдаж, түргэн салахыг л боддог. Бэйл, хүүг ном үзүүлэх гэж жаахан суулгах бүр Жанна очиж: «Нялх юмыг битгий ядраа, явуулаач, тоглог» гэдэг байжээ.

	Эх нь хүүгээ хагас жил буюу дөнгөж нэг нас л хүрч байгаа юм шиг явж, гүйж, үг хэлж байгаа нь тун хачин санагдаж, хүү минь уначхуузай, салхинд цохиулчхуузай, бага идвэл өсөлт торнилт нь саатах бол уу гэж үргэлж айн зовж байдаг байлаа.

	Хүү нь арван хоёр нас хүрэхэд түүнийг сүмд шавь оруулах бэрх ажил тулгарчээ.

	Нэг өглөө Лиза, Жаннын дэргэд ирж, хүүхдийг шашны хүмүүжилгүй, христос мөргөлтөн хүний наад захын үүргүүдийг биелүүлэхгүйгээр удааширч болохгүй гэж нотолж эхлэв. Лиза авгай үй түмэн үндэслэгээ гаргаж, шалтаг заахдаа юуны өмнө олны саналыг дурдав. Жанна бачимдаж, тулгамдан гуйвж жаахан азнаж байгаад больё гэж баталж байв.

	Гэтэл нэг сарын дараа Жанна гүн, ахай дө Бризвилийнд айлчлан очиход тэр хатагтай ярианыхаа завсарт, танай Поль, энэ жил сүмд нь шавь орох байх аа? гэж асуужээ.

	Жанна гэнэдэхдээ: «Тийм ээ, хатагтай» гэж сандран хариулав.

	Ийм гэнэтийн үг сонссоноос хойш Жанна гэнэт шийдэж, хүүгээ бурхны номлолын хичээлд аваачин оролцуулж байхыг эцгээсээ далдуур Лизоноос гуйжээ.

	Ийнхүү явсаар нэг сар аятайхан өнгөрлөө. Гэтэл нэг орой Поль эргэж ирэхдээ хоолой нь сөөж, маргааш нь ханиалгаж эхэлжээ. Айж сандарсан эх нь хүүгээсээ асууж эхлэн хичээл дээр дүрсгүйтлээ гэж түүнийг кюре лам хөөн гаргаж хаалганы гадаа сүмийн үүдний довжоон дээр удтал зогсоож дааруулсныг мэдэв.

	Үүнээс хойш Жанна хүүгээ сүмийн хичээлд явуулахаа больж, амны уншлагыг өөрөө заахаар шийджээ. Гэтэл Лизон гуйж гувшивч аббат Тольбиак, Полийг дутуу сурсан гээд шавь нарын тоонд хүлээж авсангүй.

	Дараа жил нь мөн тийм явдал боллоо. Бэйл хилэгнэн, хүүхэд энэ булай, хуурамч сургаалд бишрэхгүйгээр, журамт сайн хүн болж болно гээд, католик шашны ёс журмыг сахихгүйгээр Полийг христос мөргөлийн үзэл санаагаар хүмүүжүүлэн, насанд хүрэхээрээ замаа өөрөө сонгон аваг гэж шийджээ.

	Хэд хоногийн дараа Жанна, Бризвилийнхэнд айлчлав. Гэтэл тэднээс хариу айлчлалт хийхгүй байхаар нь тэдний эелдэг ёсорхог занг мэддэг Жанна гайхлаа. Ийм тоомсоргүй хандлагын шалтгааныг дө Кутелье авгай ихэмсгээр тайлбарлаж өгчээ.

	Нөхөр нь дээгүүр зэрэгтэй, өөрөө язгууртны гаралтай үлэмж өмч хөрөнгөтэйн улмаас Маркиз авгай өөрийгөө нормандын язгууртан нарын хатан ван гэж хэлэх шахаж, ёстой нэг вангийн хатан шиг захирч, юм ярихдаа өчүүхэн ч эмээхгүй, тухайн байдалд тохируулан, нэг бол энэрэлтэй, нэг бол ширүүн авирлан, бүхэнд оролцож, сургамжлах, сайшаах, буруушаахын алинаас нь ч буцдаггүй байжээ. За тэгээд нэг өдөр Жанныг очиход хүйтэвтэр хэдэн үг хэлээд, тааламжгүй янзаар: «Хүмүүс сүсэгтэн ба сүсэггүйчүүд гэж хоёр хэсэгт хуваагддаг юм. Нэг дэх хэсэг нь хамгийн ядуу хүмүүс ч байлаа гэсэн бидний хань, бидэнтэй тэгш юм. Харин нөгөө хэсэгт хамаарагдах хүмүүс бол бидэнд юу ч биш» гэв.

	Жанна дайралтыг няцаах гэж оролдон: «Сүмд очихгүйгээр бурхан шүтэж болохгүй гэж үү?» гэж асуув.

	Маркиз авгай хариулахдаа, «Үгүй хатагтай, хүмүүс бол бие биедээ айлчлахдаа гэрт нь айлчилдгийн адил сүсэгтэн нар бурханд мөргөхдөө сүмд нь очдог юм» гэж хариулав.

	Жанна гомдон хэлэхдээ: «Бурхан ч газар сайгүй байдаг биз дээ, хатагтай минь. Жишээ нь би бурхны өршөөлд зүрх сэтгэлээсээ биширдэг боловч бурхан бид хоёрын хооронд орж, мөргөлд минь саад хийдэг тийм хуврагууд байх юм» гэв.

	Маркиз авгай зэвүүцэн босож: «Хувраг хүн бол шашны тугч мөн юм шүү, хатагтай. Тугчийг үл дагагч хүн түүний ч дайсан, бидний ч дайсан» гэв.

	Жанна босож, хамаг биеэ чичрүүлэн: «Хатагтай, та, нэг язгуурын бурхан шүтдэг юм байна. Харин би журамт хүмүүсийн бурхан шүтдэг юм шүү» гэж хэлээд мэхэсхийн ёсолж, гарч одов.

	Жанна хүүгээ сүмд шавь оруулсангүй гэж тариачид ч хүртэл буруушаан хоорондоо ярилцаж байжээ. Тариачид өөрснөө сүмд бараг очихгүй зөвхөн ариутгал, улаан өндөг зэрэг шашны баярын өдрүүдэд л шашны хатуу журамд захирагдан сүмд очдог атлаа, шашин шашнаараа л байх тул хүүхдийг нийтийн хуулиас гадуур хэн ч гэсэн хүмүүжүүлж болохгүй гэж үздэг байжээ.

	Жанна тэдний буруушаалтыг мэдэж, хоёр нүүр гарган чин санаагаа хөсөрдүүлж, бүхнээс толгой дараалан айж, гаднаа журамт байдлаар илэрдэг туйлын аймтгай занг эгдүүцэн үздэг байлаа.

	Бэйл, Полийг сургах ажилд орж, түүнд латин хэл бичиг зааж эхэлжээ. Эх нь: «Битгий л ядраагаарай!» гэж зогсоо зайгүй үглэн, «Пуле, хөл чинь даарч байна уу?», «Пуле, толгой чинь өвдөөгүй биз?» гэж асууж мөч бүр хичээлийг нь саатуулдаг байсан буюу «Битгий ингэж их яриул, хоолой нь сөөчихнө» гээд багшийн нь хичээл заахыг нь зогсоодог байсан учир Жанныг эцэг нь хичээллэж буй үед нь орохыг хориглосон, хичээлийн тасалгааг тойрон сэтгэл тавгүй алхалдаг байжээ.

	Хүүхэд нь хичээл дөнгөж дуусмагц цэцэрлэгт эх, нагац эгч рүүгээ гүйн очдог байв. Поль, эх, нагац эгчтэйгээ гурвуулаа цэцэрлэгт их дуртай болж, гурвуулаа хавар зулзаган модод суулгаж, үр тарин, яаж цухуйж ургаж байгааг нь бахдан ажиглаж, цэцгийн баглаа хийхээр цэцэг түүдэг байв.

	Хүнсний ногоо тарьж ургуулах ажил хүүхдэд хамгаас ихээр сонирхогджээ. Поль, ногооны талбай дээр хоолны янз бүрийн ногоо зэрэгцүүлэн тарьсан дөрвөн эгнээг эзэмшиж, нэн халамжтайгаар арчлан ургуулж байв.

	Жаал хүү, өөрөө ногооны газрыг малтах, услах, хогийн ногоог зулгаах, ногоог нэг байрнаас нөгөөд зайлуулан суулгах зэргээр ажиллахдаа хоёр эхээ туслалцахыг шаардаж, хөлсний ажилчид шиг ажиллуулдаг байв. Тэд тарьсан ногооныхоо эгнээний хооронд өвдөг дээрээ сөхрөн сууж, хувцас, гараа шавар шороо болгон, газарт хуруугаар малтаж гаргасан хонхруудад үрслэх ургамлын үндэснүүд суулгадаг байв.

	Пуле өсөж, арван таван нас хүрч, зочдын өрөөний хаалган дахь өндрийн хэмжүүр, метр тавин найман сантиметр зааж байсан авч ухаан санааны хувьд боловсроогүй, хоцрогдмол хүүхэд байсан бөгөөд хоёр эмэгтэй мөн аятай зөөлөн боловч орчин үеэсээ өвгөнд хэт эрхэлсэн хүүхэд байв.

	Нэг орой бол Бэйл гуай, хүүхдийг сургуульд явуулах тухай асуудал босготол, Жанна дорхноо л уйлж, нагац эгч Лизон ч айхдаа харанхуй буланд шурган хярав.

	Эх нь: «Тийм их юм сурах хэрэг юү байна?» Бид үүнийг хөдөөгийн хүн, газрын эзэн болгоно. Бусад олон тайж шиг ганц газар тариалан эрхэлсэн хүн болж, бидний амьдарч, нас барах энэ байшинд хөгширтлөө сууг. Үүнээс, өөр юу хэрэгтэй юм бэ? гэв.

	Гэтэл бэйл гуай, толгой сэгсрэн: «Хүү чинь хорин тав хүрээд, чиний буруугаар, эхийн хувиа бодсоны буруугаар би, юу ч биш болж, юу ч сурсангүй. Би ажиллаж ч чадахгүй, ямар нэг юм бүтээж ч чадахгүй байна. Гэтэл би чиний ухаангүй хайрын уршгаар бий болсон анир чимээгүй, хүлцэнгүй үхмэл уйтгартай амьдралыг өнгөрөөх гэж төрсөн хүн биш гэж чамд хэлбэл чи юү гэж хариулах вэ?» гэж асуув.

	Жанна мөн л уйлсан хэвээр, хүүгээ дуудан: «Би чамдаа хэт хайртай байсан гэж чи намайг зэмлэхгүй биз, нээрээ зэмлэхгүй биз Пуле?» гэхэд мунхаг залуу гайхан: «Зэмлэхгүй, ээж ээ» гэж амлав.

	— Нээрээ биз?

	— Нээрээ, ээж ээ

	— Чи эндээ үлдэнэ тийм ээ?

	— Тийм ээ, ээжээ

	Тэгэхлээр нь бэйл, дуугаа чангаруулан: «Жанна чи, хүний амьдралыг захирах эрхгүй. Чи зүй бус, бараг гэмт зан гаргаж, хувийнхаа жаргалын тулд хүүхдээ хохироож байна» гэж зэмлэв.

	Жанна гараараа нүүрээ даран, өрөвдөм цурхиртал уйлж: «Би юутай их зовлон үзэв! Намайг тайтгаруулсан ганц юм гэвэл хүү минь л байна. Одоо та нар түүнийг минь надаас салгах гэнэ. Би одоо цор ганцаар яах бил ээ, яах бил ээ?» гэв.

	Эцэг нь босож, Жаннын дэргэд сууж, тэврэн: «Ээш! Жанна аа!» гэв.

	Жанна эцгийнхээ хүзүүгээр тэврэн, шуналтай үнсэн, амьсгал авалгүйгээр арай ядан: «Тийм ээ, аав чинийх зөв байх аа. Би зовлон үзсэндээ болоод тэнэг зан гаргаж иржээ. За яах вэ, хүү минь сургуульд яваг даа» гэв.

	Пуле өөрийг нь яах гэж байгааг бүрэн сайн ойлгохгүй, уйлагнаж эхлэв.

	«Гурван эх» нь хүүгээ үнсэн энхрийлэн, аргадаж гарлаа. Дараа нь унтахаар явцгаахдаа бүгдийн нь зүрх шимширч, орондоо нулимсаа асгаруулан, урьд нь биеэ барьж байсан бэйл хүртэл тэссэнгүй.

	Сургуулийн зуны амралтын дараа хүүг Гавр хотын дунд сургуульд өгөхөөр шийдвэрлэж, тэр болтол зуны турш хүүхдийг дураар нь эрхлүүллээ.

	Хүүгээ явуулна гэж бодохоос эх нь байн байн санаа алдан, арван жилийн хугацаагаар жуулчлалд гарах гэж байгаа юм шиг л тийм их бэлтгэжээ. За тэгээд, аравдугаар сарын нэгэн шөнө нойргүй хоносны дараах өглөө, хоёр эмэгтэй, бэйл гурвуул хүүгийнхээ хамт хос морь хөллөсөн сүйх тэргэнд сууж хөдөллөө.

	Үүний өмнөх аяллаар Полийн суух байр, хичээллэх анги суудлыг сонгон авсан байжээ. Лизоны дэмжлэгтэйгээр Жанна, хүүгийнхээ хувцас хунарыг жижиг шүүгээнд өдөржин эвхэж хийлээ. Гэтэл тэр шүүгээнд авчирсан хувцасны дөрөвний нэг нь ч багтсангүй. Жанна сургуулийн захирал дээр очиж, нэг шүүгээ олгохыг хүсэв. Аж ахуйн нярвыг дуудан ирүүлтэл нярав нь ийм олон өмд, цамц, дээл хэдийд ч хэрэггүй, тээр болно гээд, журам зөрчиж хоёр шүүгээ тавьж өгөхөөс эрс татгалзав. Жанна гайхшаа баран, зэргэлдээ зочид буудалд нэг тасалгаа хөлслөн авч, юу л хэрэгтэй гэснийг нь Пулед өөрөө биеэрээ аваачиж өгч байхыг буудлын эзэнд даалгав.

	Дараа нь тэд галт онгоц явж, ирж байгааг харахаар боомт руу явцгаав.

	Хотод үдшийн бүрэнхий болж, энд тэнд гэрэл цувралдан асаж эхлэв. Оройн хоол идэхээр ресторанд оров. Хоол идэх дур хэнд нь ч алга болж, усан нүдэлцгээн бие биеэ харцгааж, цувруулан авчирсан тавагтай хоолыг бараг хэвээр нь буцаан хураалгав.

	Дараа нь гурвуулаа коллеж - сургууль руу аажуухан явлаа. Төрөл садан буюу зарц нараа дагуулсан янз бүрийн насны хүүхэд тал бүрээс цугларан ирж байв. Тэдний дотроос олон хүн уйлж, бүдэг гэрэлтсэн хашаан дотор уйлагнах чимээ сонсогдож байлаа.

	Жанна, Пуле хоёр салахгүй тэврэлдэн удтал зогсов. Нагац эгч Лизон бүрмөсөн мартагдан орхигдож, алчуураар нүүрээ даран ард зогсож байв.

	Сэтгэл нь бүрэн уярсан Бэйл гуай салах ёсыг төгсгөж, охиноо гараас нь авч хөтлөн явлаа. Сүйх тэрэг нь гадаа үүдэнд хүлээж байлаа. Гурвуулаа тэргэндээ сууж, шөнийн харанхуйд Улиангар луугаа буцан явлаа.

	Харанхуй дотор цурхиран уйлах чимээ гарсаар явав.

	Жанна маргааш өдөр нь, өглөөнөөс орой болтол өдөржин уйлж дараа өглөө нь хөнгөн сүйх тэргэнд сууж, Гавр луу явав. Харин Пуле, ганцаар байж сурсан юм шиг байв. Амьдралдаа анх удаа үерхэх нөхөдтэй болж, тоглох дур нь хүрч, хүлээн авалтын танхимын сандал дээр загатнасан юм шиг тэсэж ядан сууж байлаа.

	Жанна, Гавр хот руу хоёр хоног бүр явж, ням гараг бүр хүүгээ гэртээ аваачдаг болжээ. Хичээлийн үеэр очихдоо завсарлахыг хүлээн суухдаа юу хийхээ мэдэхгүй, сургуулиас гарч явах гэхэд хүч, зориг нь хүрэхгүй, хүлээн авалтын танхимд суудаг байв. Жанныг сургуулийн захирал өрөөндөө урин оруулж уулзаад, сургууль дээр аль болох цөөн ирж байхыг хүсэв. Жанна түүний заалтыг хэрэгссэнгүй.

	Ингэхээр нь сургуулийн захирал хүүхдийг чөлөөтэй цагтаа зоргоор тоглуулахгүй, хичээлээс нь хөндийрүүлээд байх юм бол хүүг нь буцааж өгөхөөс өөр аргагүй болно гэж сануулснаас гадна Бэйл гуайд бичгээр бас сануулжээ.

	Үүнээс хойш Жанныг Улиангарт нь олзлогдогсдын адилаар хорьдог болжээ.

	Жанна, хүүгээсээ илүү их тэсгэлгүйгээр баярын өдрүүдийг хүлээдэг болж, сэтгэл санаа нь ямагт түгшин зовдог байв. Тодорхой юмгүй мөрөөдөлд автагдсан Жанна, «яргалал» нохойгоо дагуулан орчин тойрноор бүхэл бүтэн өдрөөр доншуучлан тэнэдэг байсан ба заримдаа цонжийн оройгоос далайг ширтэн, хагас өдрийн турш сууж, заримдаа урьд өнгөрсөн үеийн явдлаа санахаар урьдын зугаалгаа давтан, Ипор хүртэл ой дундуур доош уруудан далайн эрэг хүрдэг байжээ. Хоосон сайхан бодол мөрөөдөлдөө мансуурсан залуу хүүхэн байхдаа тэр газруудаар зугаалж явсан цаг мөн ч их холджээ.

	Жанна, хүүтэйгээ уулзах бүр, уулзаагүй болсоор арван жил болсон юм шиг санагддаг байжээ. Хүү нь сар ирэх тутам үргэлж чийрэгжиж байхад, эх нь сар бүр улам хөгширсөөр байв. Гаднаас нь харахад Бэйл гуайг ах нь гэж, нагац эгч Лизоныг төрсөн эгч нь гэж хэлж болмоор болжээ. Лизон авгай хорин таван насандаа хатаад, тэр хэвээрээ өөрчлөлтгүй үлджээ.

	Пуле, сургуульдаа муу сурч, хичээл огт хийдэггүй байв. Дөрөвдүгээр ангид хоёр жил улиран сууж, гуравдугаарыг арай чамай төгсгөж, хоёрдугаар ангид бас улирч, хорин нас хүрсэн хойноо сая нэг илтгэх ухааны ангид хүрчээ.

	Поль өндөр нуруутай, цайвар шар үстэй, хууз залуу болжээ. Тэрээр өөрөө ням гарагт Улиангарт ирдэг болжээ. Поль одоо морь унаж сурснаас хойш, морь хөлслөн аваад хоёр цагийн аялал хийгээд ирдэг байв.

	Нагац эгч, Бэйл хоёрыг дагуулан Жанна өглөө эрт гаран, хүүгийнхээ урдаас угтан явдаг байсан бөгөөд бэйлийн нуруу өдөр ирэх бүр улам бөгтөр болж, хамраараа газар хатган унахгүй гэж биеэ тэнцүүлж байгаа юм шиг нуруугаа үүрэн, өвгөжөөр янзаар явдаг болжээ.

	Тэр гурав замаар аажуухан алхаж, байн байн замын хажууд суун, морьтой хүн ирж явна уу гэж алсыг ширтэцгээн, зурайсан цагаан замаар бөртийн гарч ирэх барааг нь харагдмагц гурвуул алчуураар даллахад, Поль ч морио хар хурдаар нь давхиулан, салхи шиг хийсгэн ирдэг байв. Жанна, Лизон хоёр айж ухаан алдахад, өвөр эцэг нь магтан хөөргөж «Эр хүн, эр хүн» гэж баясан хашхирдаг байжээ.

	Поль өөрөөс нь хавьгүй өндөр эр болсон авч эх нь хүүгээ нялх хүүхэд шиг л үзэж: «Пуле, хөл чинь даараагүй биз?» гэж асуудаг хэвээрээ л байлаа.

	Поль, үдийн хоолоо идчихээд, янжуур татан, үүдний довжооны цаахнуур зугаалан явахад, эх нь цонхоо онгойлгон: «Толгой нүцгэн битгий яваач, чи ханиад хүрчихнэ» гэж байсхийгээд л хэлдэг байжээ.

	Тэгээд Полийг шөнө буцаж явахад, эх нь сандран чичирч: «Пуле, хүү минь аяар яваарай, биеэ бод, муу эхийгээ хайрла. Чамд ямар нэг гай учирвал эх чинь тамаа эдэлж үхэх нь тэр» гэж захидаг байв.

	Гэтэл нэг бямба гарагийн өглөө эх нь хүүгээсээ нэг захидал авч үзвэл: танилууд нь хээрийн цайллага зохиож түүнд уригдсан учир маргааш гэртээ ирэхгүй гэсэн байлаа.

	Гарцаагүй гай учрахыг мэдсэн юм шиг Жанна, ням гарагийн өдөр турш сэтгэл зовнин өнгөрөөж, тэсэж чадалгүй пүрэв гарагт Гавр луу явлаа.

	Хүү нь нэг л хачин өөр болсон бөгөөд чухам юу нь өөрчлөгдсөнийг Жанна ойлгосонгүй. Поль их л хөгжөөнтэй, сэргэлэн болж, үг хэл нь зоримог болжээ. Ярилцаж байснаа ер хэвийн юм ярьж байгаа янзаар гэнэт: «Бид бас дахин зугаалах гэж байгаа тул ээж та өнөөдөр нэгэнт ирсэн болохоор ирэх ням гарагт би гэртээ бас л харихгүй» гэлээ.

	Хүүгээ, Америк руу явах гэж байна гэсэн шиг Жанна тийм их гайхан донсолж, сэхээ ормогц: «Бурхан минь, Пуле чи, юу болоов? Юу болсныг над хэлээч?» гэж асуув.

	Поль инээмсэглэж, эхээ үнсэн: «Ердөө юу ч болсонгүй, ээж минь. Би найзуудтайгаа хөгжилдөхийг хүсэж байна. Энэ чинь миний насанд ердийн хэрэг шүү дээ» гэв.

	Жанна, хариу хэлэх үгээ ололгүй, ганцаараа сүйх тэргэндээ суумагц, ухаанд нь хачин бодол төрж эхэлжээ. Пуле нь урдын жаахан Пуле биш болжээ. Хүү нь том болж, мэдлээс нь гарч, хөгшчүүдийгээ бодохоо больж, цаашид өөрийнхөө дураар амьдрах болжээ гэдгийг Жанна анх удаа нүдээр үзэж, хүү нь гэнэт нэг л өдөр өөр болчихсон юм шиг санагдлаа. Зориг хүслээ гаргагч тэр, гоолиг, том эр, хоолны ногоо тариулдаг байсан өөрийн нь нөгөө хайрт хүү мөн байх гэж үү? гэж бодон явлаа.

	Гурван сарын турш Поль гэртээ хааяа нэг ирж, аль болохоор бушуухан буцах гэж тэмүүлэн, орой жаахан ч атугай цаг олох гэж хичээдэг болжээ. Жаннын тавгүй, бачимдаж байгааг бэйл мэдэж байсан авч аргадан тайтгаруулж: «Хүүг явуул явуул, энэ чинь одоо хорь хүрсэн шүү дээ» гэж давтан үглэдэг байв.

	Гэтэл нэг өглөө ядуувтархан хувцасласан, герман хэлний аялгатай өвгөн ирж, Жанныг сураглан асуув.

	Өвгөн олон дахин мэхэлзэн ёсолсны дараа халааснаасаа хир тоос болсон түрийвчээ гаргаж: «Энэ жаахан цаас танд авчирлаа» гээд хэсэг бохир цаас задлан, Жаннад барилаа. Жанна цааснуудыг уншиж, дахин нэг уншаад еврей хүн рүү нэг харж, бас нэг уншиж үзээд: «Энэ чинь юү юм бэ?» гэж асуув.

	Өвгөн дуртайяа тайлбарласан нь: «Би танд одоо учрыг нь хэлж өгье. Танай хүүд жаахан мөнгө хэрэгтэй болсон юм. Ингээд би таныг сайн эх гэж мэдээд, түүнд хэрэгтэй тооны мөнгө зээлдүүлж байсан юм. За энэ ч ялимгүй юм даа» гэв.

	Жаннын хамаг бие чичрэн: «Яагаад Поль надаас гуйсангүй вэ?» гэв. Хөзөр тоглоод алдсан өрийг маргааш нь үдээс өмнө төлөх хэрэгтэй болсон бөгөөд Поль, насанд хүрээгүй учир түүнд хэн ч мөнгө зээлдэж өгөхгүй байсан. Гэтэл түүнд туслалцаа үзүүлэхгүй бол нэр хүнд нь хугарах байсан юм гэж еврей өвгөн тайлбарлав.

	Жанна, эцэг Бэйлээ дуудахаар босох гэтэл сандарч догдолсондоо хөл нь хөдлөхгүй болжээ. Тэгж байснаа мөнгө хүүлэгчид: «Та хонх дуугаргаад өгөөч» гэв.

	Өвгөн залилагдахаас айж эргэлзэн түдгэлзэж байснаа: «Хэрэв танд эвгүй байвал би дараа дахиж ирье» гэв.

	Жанна толгой сэгсрэв. Өвгөн хонх дуугаргаад, тэр хоёр бие биеийнхээ өөдөөс харан, дуугүй суун хүлээлээ.

	Бэйл гуай орж ирмэгц учрыг нь шууд ойлгов. Нэг мянга таван зуун франкийн өр нэхэмжилсэн тасалбар байв. Бэйл мянгыг төлөөд, мөнгө хүүлэгч рүү ширүүхэн харж: «Дахиж битгий ирээрэй» гэв.

	Мөнгө хүүлэгч өвгөн, талархан мэхэсхийн нахилзаж ёслоод, гарч одлоо.

	Өвөг эцэг, эх хоёр тэр даруй Гавр хот руу явлаа. Гэтэл Поль алга болсоор бүтэн сар болсныг сургууль дээр нь очоод мэдлээ. Поль өвчтэй бөгөөд эрүүл мэнд нь тааруухан байгаа гэсэн Жаннын гарын үсэгтэй захидал дөрвийг захирал хүлээж авсан байв. Захидал бүрд хавсаргасан эмчийн гэрчилгээ, бүх захидлын нэгэн адил хуурамчаар үйлдсэн нь илэрхий боллоо.

	Жанна, Бэйл хоёр цахилгаанд дайрагдсан мэт мэнэрэн гайхаш тасарч, дэмий л нэг нэгнээ харан зогсов.

	Захирал харамсаж байгаагаа илэрхийлэн, тэднийг цагдаагийн комиссарт хүргэж өгөв. Эцэг, охин хоёр зочид буудалд хонов.

	Маргааш өглөө нь залууг тэр нутгийн нэг янхан хүүхнийд байсныг олжээ. Өвөг эцэг, эх хоёр нь Полийг Улиангартаа аваачихаар авч явах замдаа хэн нь ч, нэг ч үг дуугарсангүй. Жанна, нүүрээ алчуураар даран, уйлан хайлан явахад Поль хайхрамжгүй янзаар ийш тийш юм харан явлаа.

	Поль, арван таван мянган франкийн өр тавьсан нь дараагийн долоо хоногт илэрчээ. Түүний биеийг удахгүй насанд хүрэхийг нь мэдээд, мөнгө зээлдүүлсэн хүмүүс нь өрөө нэхэж ирэхгүй чимээгүй л байлаа.

	Зөөлөн хандлагаар засах гэж шийдэцгээж, Полийг огт зэмлэсэнгүй, аль болох амттай сайн хоолоор хооллож, энхрийлэн эрх дураар нь байлгажээ. Энэ үед хавар болж байсан бөгөөд Жанна хэдийгээр айж байсан ч гэсэн дуртай цагтаа далайд зугаалж яваг гэж Польд Ипороос нэг завь хөлслөн авч өгчээ.

	Дахиад Гавр луугаа явчихна гэж айгаад морь өгдөггүй байжээ.

	Поль хийх юмгүй гиюүрч, ундууцан уцаарлаж, заримдаа балмад зан гаргадаг боллоо. Поль, сургуулиа төгсгөж чадаагүйд Бэйлийн сэтгэл зововч түүнээс дахин сална гэж бодохоос Жанна ухаан алддаг байв. Гэхдээ цаашдаа хүүгээ ер нь яавал дээр вэ гэж боддог болжээ.

	Поль нэг орой гэртээ эргэж ирсэнгүй. Түүний бие, хоёр далайчдын хамт том завинд суугаад далайд гарсан байв. Эх нь сандарч шөнөөр Ипор луу толгой нүцгэн гүйж очлоо.

	Далайн эрэг дээр хэдэн хүн онгоц ирэхийг хүлээж байв.

	Алсаас бүдэг гэрэл гарч, анивчсаар ойртон хүрч ирэхэд дээр нь Поль алга байв. Түүний бие Гаврт буусан гэлээ.

	Полийг цагдаа нар хэчнээн эрэвч олж чадсангүй. Нөгөө янхан хүүхэн нь гэрийнхээ хэрэглэлээ худалдан, байрныхаа хөлсийг төлөөд, бас алга болжээ. Улиангарт, Полийн өрөөнөөс олдсон хоёр захидлаас үзвэл тэр хүүхэн Польд хязгааргүй дурласан нь илэрхий бөгөөд Англид явъя гэж гуйж, мөнгө яаж олсноо бичсэн байв.

	Хуучин шилтгээний гурван эзэн, сэтгэл санааны тамлалд нэрвэгдэн амьдарч, уруу царайлан, дуу шуугүй явдаг боллоо. Түрүүний бууралтаж эхэлсэн Жаннын үс бүр цагаан болж: «Хувь заяа минь намайг юунд ингэж их тамлан зовоож байдаг юм бол?» гэсэн гэнэхэн асуулт өөртөө тавьдаг болжээ.

	Нэг өдөр Жанна аббат лам Тольбиакаас захидал хүлээн авч, уншиж үзвэл: «Хатагтай, танд бурхны хилэн буужээ. Та хүүгээ бурхнаас хөндийрүүлсэн учир бурхан түүний тань янхантай нөхцөөжээ. Тэнгэр бурхны сургаалаас та юу ч сурсангүй гэж үү? Бурхны энэрэл хязгааргүй тул хэрэв та, бурханд биширч, сөгдөн мөргөвөл таныг бурхан өршөөж магадгүй сэн билээ. Таныг бурхны сүмд мөргөхөөр хүрэлцэн ирвэл бурхны зарц миний бие танд хаалгыг нь нээж өгнө» гэсэн байв.

	Захидлыг өвөр дээрээ тавин, Жанна бодол бодон, удаан суухдаа: лам үнэн хэлсэн ч байж болох юм гэж тээнэгэлзэн, шашны бүх эргэлзээ ариун санааг нь дахин зовоож эхэлжээ. Бурхан бас хүмүүс шиг өшөөрхөг атаархаг байдаг гэж үү дээ, ер? Тийм дээ? Бурхан атаархал үзүүлж байхгүй бол түүнээс хэн ч айхгүй болж, мөргөхөө болино шүү дээ. Өөрийгөө хүмүүст сайн мэдүүлэхийн тулд тэдний мэдрэхгүйтэй адил шинж чанараар илэрдэг ч байж болох юм гэж Жанна бодлоо. Гуйвсан, сандарсан хүмүүсийг сүм рүү татдаг аймтгай эргэлзээнд Жанна автагдаж, нэг орой бүрэнхий болж байх үеэр сүмд гүйн хүрч, туранхай ламын өмнө газар сөгдөн, нүгэл хилэнцээс ангижруулж өгөхийг гуйлаа.

	Бэйл мэтийн хүн орогносон тийм айлд бурхан өршөөлөө дүүрэн төгс хайрлаж үл болох аж гээд лам, Жаннын нүглийн хагасыг нь арилгаж өгье гэж амлажээ. Лам: «Бурхны энэрлийн үр шимийг та удахгүй хүртэнэ» гэжээ.

	Үнэхээр ч хоёр хоногийн дараа Жанна хүүгээсээ нэг захидал хүлээж авлаа. Гашуун зовлонд нэрвэгдсэндээ болоод энэ явдлыг ламын амласан сайн эргэлтийн шинж мөн гэж үзлээ.

	Захидлыг задлан үзэхэд: «Хайрт ээж минь, миний төлөө санаа бүү зов. Би Лондонд байна. Бүрэн эрүүл мэнд, харин мөнгөөр л маш их гачигдаж байна. Бид одоо нэг ч улаан зоосгүй болж, өлсөх өдөр цөөнгүй байна. Зүрхний хайрт хань минь надаас салахгүйн тулд юугаа ч хайрлахгүй өөртөө байсан бүх хөрөнгө, таван мянган франкаа бүгдийг нь зарцууллаа. Би юуны өмнө энэ мөнгийг түүнд эргүүлэн өгөх явдал миний нэр төртэй холбоотойг чи ойлгоно ч биз. Би удахгүй насанд хүрэх тул аавын үлдээсэн өв хөрөнгөнөөс над арван таван мянган франк урьдчилан олгохыг хичээнгүйлэн гуйя. Ингэвэл чи намайг хүнд бэрхшээлээс аврах болно.

	Хайрт ээж минь, баяртай, чин зүрхнээсээ чамайгаа мөн өвгөн аав, нагац эгч Лизоныг үнсье. 

	Удахгүй уулзахын ерөөл тавин, ёсолсон хүү виконт Поль дө Ламар» гэж бичсэн байлаа.

	Надад захидал бичиж! Намайгаа мартаагүй л байгаа юм байна. Мөнгө гуйж байгааг нь Жанна юманд бодсонгүй. Юмгүй болсон л юм бол түүнд мөнгө явуулах хэрэгтэй. Мөнгө ямар хамаа байх вэ! Надад захидал л бичсэн нь сайхан байна! гэж Жанна баярлан, нулимсаа асгаруулан захидлаа барьсаар Бэйлд гүйн очлоо. Нагац эгч Лизоныг дуудаж, Полийн тухай өгүүлсэн тэрхүү захидлыг үг үгээр нь дахин дахин уншиж, өгүүлбэр болгоныг авч ярилцлаа.

	Жанна бүрэн мухардал цөхрөлийн байдлаасаа найдлагад согтуурсан байдалд агшин зуур шилжиж, «Поль минь эргэж ирнэ, удахгүй эргэж ирнэ!» гэж байхад бэйл буурьтай хүний хувьд: 

	— «Тэр адгуусны төлөө биднийг хаяад явснаас хойш ирвэл ирэг, байвал байг. Поль чинь ингэж явахаасаа буцахгүй байгаагаас үзвэл биднээс илүү тэр адгуусандаа их хайртай юм байлгүй яах вэ» гэж няцаав.

	Жаннын зүрхэнд сум харван орох шиг болж, хүүг нь хулгайлан авсан тэр янаг хүүхнийг үзэн ядах хартай эхийн хязгааргүй үзэн ядалт дорхноо бадарлаа. Үүнээс өмнө Жаннын бүх бодол санааг нь гагцхүү Поль нь эзлээд, харин хүүг нь төөрөгдөлд оруулсан гэмтэн этгээд болсон тэр завхай хүүхний тухай огтхон ч боддоггүй байжээ. Гэтэл Бэйлийн үгс эхийн ухаанд өрсөлдөгчийн тухай сануулж, тэр хүүхний хортой эрх мэдлийг нь харуулж өгчээ. Жанна тэр эмэгтэй хоёрын хоорондын ширүүн тэмцэл үүсэж, хүүгээ өөр хүнтэй хуваалцсанаас түүнийгээ алдсан нь дээр гэдгээ мэдэрлээ.

	Ийнхүү Жаннын бүх баяр баясал нь хумхын тоос шиг хийсэн замхарлаа.

	Шаардсан арван таван мянган франкийг нь явуулснаас хойш бүтэн таван сар өнгөрөхөд Полиос нэг ч мэдээ чимээ ирсэнгүй.

	Жюльений үлдээсэн өв хөрөнгийн тухай асуудал шийдвэрлэхээр итгэмжлэгдсэн хүн нэг өдөр ирлээ. Жанна, Бэйл хоёр бүх данс бүртгэлээ үг дуугүй шилжүүлэх төдийгөөр хязгаарласангүй бас эх хүнийхээ эрхэнд авч үлдэх эд хөрөнгийг ч өгөхийг хүсжээ. Поль Парист эргэж ирээд, зуун хорин мянган франк авчээ. Үүнээс хойш хагас жилийн дотор дөрвөн захидал ирүүлж яаж аж төрж байгаагаа товчхон дурдаж төгсгөлд нь хүү нь хайраа хүйтнээр илэрхийлэн: «Би ажил хийж байна. Мөнгөний зээл дээр ажилд орсон. Улиангарт яаж ийж нэг хүрэлцэн очиж, хайрт та нарыгаа үнсэнэ байх гэж найдаж байна» гэж бичсэн байж.

	Янаг хүүхнийхээ тухай Поль нэг ч үг хэлдэггүй байв. Ингэж дуугүй байсан нь хүүхний тухай бүхэл бүтэн том захидлаас хавьгүй их холбогдолтой болж байлаа. Захидлын хүйтэн үгсийн цаана эх хүний атаат дайсан, биеэ худалдагч эм, янаг хүүхэн харагдахгүй, салшгүй байж байгааг Жанна мэдэрч байв.

	Гурван даяанч Полийг аврахын тул хэрхвэл дээр вэ гэж элдэв арга бодон хэчнээн ярилцавч ямар ч зам бодож олсонгүй. Парист очих уу? Яах ч гэж очих бил ээ? гэлцэнэ.

	Бэйл: «Зүгээр, шунал нь барагдаг. Тэгж байтал тэр өөрөө аяндаа хүрээд ирнэ» гэдэг байжээ.

	Ийнхүү Жанна, Бэйл, Лизон гурав харамсалтайгаар амь зуусаар байлаа.

	Жанна, Лизон хоёр Бэйлээс далдуур сүмд очиж мөргөдөг байв. 

	Полиос ямар ч мэдээ чимээгүй нэлээд удсаны дараа нэг өглөө аймшигт сүрхий захидал авсан нь: «Хайрт ээж минь, хэрэв чи л намайг аврахгүй бол би амиа хорлож үхэхээс өөр замгүй болоод байна. Надад гарцаагүй их олз ашиг өгмөөр байсан нэг дамын худалдаа минь нурж, би наян таван мянган франкийн өрөнд уналаа. Хэрэв би энэ өрөө төлөхгүй бол нэр хүндээ алдаж хоосрон, цаашдаа юу ч хийх боломжгүй болно. Би ч дүүрлээ. Ийм гутамшиг хүлээснээс үхсэн минь дээр байна гэдгээ давтан хэлье. Чамд бичсэн захидалдаа би хэзээ ч дурдаагүй бөгөөд миний нэг ёсны сахиус болсон эмэгтэйн дэмжлэг байгаагүй сэн бол би аль хэдий нь амиа хорлосон байх билээ.

	Хайрт ээж чамайгаа зүрхнийхээ угаас хайрлан үнсье. Энэ нь сүүлчийн удаа ч байж магадгүй. 

	Баяртай Поль» гэжээ.

	Захидалд хавсаргасан бөөн баримт бичгээс үзвэл сүйрэл учирсны шалтгаан тодорхой боллоо.

	Бэйл аргалахыг бодъё гэсэн хариу захидал шуудангаар илгээгээд, өөрөө хөрөнгөнийхөө байдлыг мэдэхээр Гаврт очиж, газраа барьцаанд өгч мөнгө зээлдэн олж, Польд явуулав.

	Залуугаас сэтгэл хөдлөм талархал, энхрий хайрын үгсээр дүүрсэн, түүнчлэн удахгүй хүрэлцэн ирж, хайрт төрөл саднаа тэвэрнэ гэсэн амлалт бүхий захидал гурвыг ирүүлжээ.

	Үүнээс хойш бүтэн нэг жил өнгөрөхөд Поль алга л байлаа.

	Жанна, бэйл хоёр Полийг ятган сэнхрүүлж, өөд татаж авах оролдлого хийхээр Парис ирсэн товч зурвасаас үзвэл түүний бие дахиад Лондонд очиж, тэнд «Поль дө Ламарын компани» гэсэн нэртэй далайн хөлөг онгоцны компани зохион байгуулж байсан ажээ. Полийн бичсэн нь: 

	«Энэ бол гарцаагүй хангалт бөгөөд баяжихын эх булаг ч болж магадгүй. Үүнд надад ямар ч осол алга. Үүнээс үзвэл бүх ашиг нь та нарт илхэн болно. Дараа би та нартай уулзахдаа язгууртан нарын дотор гялалзах болно. Манай үед гагцхүү худалдаагаар л хөл дээрээ босож болно» гэжээ.

	Гурван сарын дараа хөлөг онгоцны компани хоосорч, данс буруу хөтлөгдсөн хэрэгт захирал нь хариуцлагад татагджээ. Энэ мэдээг сонсоод, Жанна ухаан мэдрэл алдан унаж, хэдэн цаг үргэлжилсний дараа хэвтэрт орлоо.

	Бэйл бас л Гавр орж, хэргийн учир байдлыг лавлан мэдэж, өмгөөлөгч, итгэмжлэгдэгч, шүүгч, худалдаа үйлдвэрийн эзэн зэрэг хүмүүстэй уулзан, дө Ламар компанийн өр хоёр зуун гучин таван мянган франк болсныг мэдээд, үл хөдлөх хөрөнгөө дахин барьцаанд өглөө. Үүнд Улиангар дахь өмч ба түүний хажуугийн хоёр аж ахуйд асар их өр оногдлоо.

	Нэг орой Бэйл итгэмжлэгдэгчийнд сүүлчийн тохиролцоогоо хийж байснаа түүнд дүйнгэ өвчин тусаж, шалан дээр гэнэт өнхрөн унажээ. Жанна руу морьтой хүн явуулж, Жанныг очиход эцэг нь хэдийн нас барчихсан байлаа.

	Жанна эцгийнхээ цогцсыг Улиангартаа авчирч, уй гашуудалд нэрвэгдэж, мэнэрээ өвчин туссан юм шиг болжээ.

	Хоёр эмэгтэй хэчнээн гуйж мөргөвч аббат лам Тольбиак Бэйлийн хүүрийг сүмд оруулахыг зөвшөөрсөнгүй.

	Бэйлийн хүүрийг шашны ямар ч ёсгүйгээр оройн цагаар оршуулжээ.

	Поль учирсан энэ гай зовлонгийн тухай, хоосорч нурсан компанийн эд хогшлыг борлуулан зүйл дуусгагч хүмүүсийн нэгээс сонслоо. Поль тэгээд Англид хоргодсон хэвээр л байлаа. Эмгэнэлт гай зовлон та нарт тохиолдсоныг дэндүү хожим дуулсан учраас очиж чадсангүйдээ уучлал гуйсан захидлыг Поль эхдээ бичив. Түүндээ «Гэвч чиний ачаар би бэрхшээлээс гарснаас хойш хайрт ээж минь, би одоо францад эргэн очиж, чамайгаа удахгүй тэвэрч авах бололцоотой болсон шүү» гэжээ.

	Жанна маш гутрангуй болсон учраас юуг ч ойлгохгүй болжээ.

	Жаран найман нас хүрсэн нагац эгч Лизон өвлийн сүүлд уушгины хүнд өвчин тусаад хэвтэрт орж: «Хөөрхий муу Жанна минь, чамд өршөөл үзүүлнэ үү гэж би бурханд очиж мөргөнө!» гэж шивнэн хэлээд нам жим болжээ.

	Түүний биеийг Жанна хүүр оршуулах газар хүргэлцэж, авсыг нь шороогоор булж байгааг хараад, өөрөө өчүүхэн ч чадал тэнхээгүй болж, цааш ингэж тарчлахгүй, юм ч бодохгүй байхын тул мөн л үхье гэсэн ганц хүслэнтэй зогсож байтал нуруулаг, чийрэг, нэг тариачин эмэгтэй өөрийг нь шүүрэн авч нялх хүүхэд тэвэрч яваа юм шиг бяртай гараараа тэврэн аваачив.

	Өвчтэй авгайг сахиж, таван шөнө нойргүй хоносон Жанна гэртээ ирээд, танихгүй тариачин эмэгтэйн энэрэнгүй, шийдэмгий гарт үг дуугүй орж, орондоо шууд хэвтэж, ядрал, гашуудалд тамирдан туйлдсандаа бөх нойронд дарагдсан байлаа.

	Жанна шөнө дундын үед нэг сэрж, харахад задгай пийшин дээр дэн асаж, түшлэгтэй зөөлөн сандал дээр нөгөө эмэгтэй унтаж байв. Энэ эмэгтэй хэн бэ? Жанна тэр танихгүй эмэгтэйг орныхоо ирмэг рүү тонгойн харж, жижиг шилэн аяганд дүүрэн хийсэн тосон дээр хөвсөн дэнгийн голын чичгэнэсэн гэрэлд нүүр царайг нь ялгаж мэдэх гэж ядлаа.

	Гэхдээ нэг л их үзсэн царай шиг санагдлаа. Хэзээ хаана харсан бил ээ? Эмэгтэй, толгойгоо мөр лүүгээ гилжийлгэн тайвуухан унтаж, оройвч нь шалан дээр унажээ. Эмэгтэй гадна байдлаараа дөч, дөчин тав орчим настай бол уу гэмээр, нягт загзгар чийрэг биетэй, ягаарсан хацартай тариачин эмэгтэй байв. Хоёр том гар нь сандлын тохойвч дээгүүр дамнан унтжээ. Үс нь энд тэндээ бууралтаж эхэлсэн аж. Жанна сэтгэл санааны ширүүн догдлолын дараа хүрдэг зовуурьтай нойрондоо ухаан нь мансуурчхаад тод сэтгэж чадахгүй, эмэгтэйг ширтэн харсаар байв.

	Тийм ээ, энэ ч гарцаагүй үзсэн царай байна. Харин дээр үед үү? Эсхүл саяхан уу? Чухам хэзээ үзсэнээ санахгүй Жанна зовлоо. Жанна, унтаж байгаа эмэгтэйг ойрхноос харах гэж аяархан босож, өлмий дээрээ гишгэн гэтэж очлоо. Хүүр оршуулах газраас нь өргөн авч, дараа нь оронд нь хэвтүүлсэн тэр эмэгтэй мөн байв. Энэ бүхнийг Жанна бүдэгхэн санаж байв.

	Гэхдээ энэ эмэгтэйтэй урьд өөр үед уулзаж байсан бил үү? Эсхүл эмэгтэйн царай өнгөрсөн өдрийн бүрхэг сэтгэгдлээр таньдаг хүн шиг санагдаж байгаа юм бол уу? Энэ эмэгтэй ямар замаар, юунд унтлагын минь өрөөнд байж байгаа юм бол? гэж Жанна сонирхлоо.

	Эмэгтэй нүдээ нээж, Жанныг хараад буртхийн босов. Хоёр эмэгтэйн цээж нь бие биедээ тулж, нүүр нүүрээ тун ойрхон учрав. Үл таних эмэгтэй: «Юу болж байгаа нь энэ вэ? Та юунд босов. Ханиад хүрчихнэ, орондоо орогтун!» гэж эрсхэн хэлэв.

	«Та хэн бэ?» гэж Жанна асуув.

	Гэтэл тэр эмэгтэй гараа сунган, Жанныг барин авч эмэгтэй хүнд баймгүй чадлаар сэвхийтэл өргөн, орон дээр нь аваачиж хэвтүүлэн, энэрэнгүй хучаад, дээрээс нь хэвтэх шахан тонгойж байснаа гэнэт уйлж, Жаннын хацар, үс, нүдийг нь учир зүггүй үнсэн, нүүр лүү нь нулимсаа асгаруулан: «Хөөрхий муу эзэгтэй минь, хөөрхий муу эзэгтэй минь, намайг таньсангүй гэж үү?» гэхэд

	«Розали минь байна, хайрт минь!» гэж Жанна дуу алдав.

	Ингээд Жанна, Розалийн хүзүүгээр тэврэн цээжинд нь наалдаж, үнсэж гарлаа. Хоёр эмэгтэй чанга тэврэлдэн, хоёулаа уйлан нулимсаа хутгаж, бие биеэсээ салж чадахгүй байлаа.

	Розали түрүүлэн тайвширч: «За, за ухаарагтун, та салхи цохиулчихна шүү» гээд хөнжлийг нь тэнийлгэн хучиж, хуучин эзэгтэйнхээ толгой дор жинтүү тавьж өглөө. Жанна урьдын явдлуудыг сэтгэлдээ бодон, цурхиран уйлсаар л байв.

	«Хайрт минь, чи яаж эргэж ирэв?» гэж сүүлд нь асуулаа.

	«Бурхан минь, би таныг цорын ганцаар байхад яаж орхих билээ!» гэж Розали хариулав.

	«Лаа асаагаач, би чамайгаа сайн харъя» гэж Жанна гуйв.

	Унтлагын өрөөний жижиг ширээн дээр лаа асааж тавьснаас хойш хоёр эмэгтэй нэг ч үг дуугаралгүй бие биеэ удтал ширтэн харлаа. Дараа нь Жанна хуучин зарцынхаа гарыг атган: 

	«Хайрт минь, би чамайгаа яасан ч танихгүй байх нь байна шүү. Надаас бага ч гэсэн чи маш их өөрчлөгдсөн байна.»

	Розалийн орхин явах үед залуу, сайхан, цэцэглэсэн хүүхэн байгаад, одоо буурал, эцэнхий, жавхаагүй болсон эмэгтэйг ажиглан харж хариу хэлэхдээ: «Үнэн юм үнэнээрээ гэгчээр хатагтай Жанна та наснаасаа хэтэрхий их өөрчлөгджээ. Гэхдээ тэгэлгүй ч яах вэ дээ, бид хоёр уулзаагүй болсоор хорин дөрвөн жил болж шүү дээ» гэв.

	Хоёулаа дуугүй болж, дахин бодол бодлоо.

	«Чи минь жаргалтай байсан уу?» гэж Жанна шивнэн асуухад, ямар нэг хэцүү дурсгалыг сэргээхээс айн түгдэрч:

	«Тийм ээ, жа,... жа.... жаргалтай бай... бай... байсан. Гомдох ч юм алга... Би ч таныг бодвол хувьтай байлаа. Намайг энд байлгаж болохгүй болгосон тэр нэг л явдал намайг ямагт зовоодог байв...» гэснээ хориотой зүйл бодолгүй хөндсөндөө амаа барьж, үгээ гэнэт таслан зогсоов. 

	Гэвч Жанна зөөлөн дуугаар үргэлжлүүлэн: 

	«Хайрт минь, яая гэх вэ дээ. Амьдрал хүссэнээр болох биш дээ. Чи ч бас бэлэвсэрсэн гэл үү?» гэснээ хоолой нь зангиран арай чамай л гэж: «Чи өөр... өөр хүүхэдтэй болсон уу?» гэж асуув.

	— Үгүй, хатагтай.

	— Чиний нөгөө хүү чинь юу болсон бэ? Чи түүндээ сэтгэл хангалуун байдаг уу?

	— Тийм ээ, хатагтай, ажилсаг сайн эр болсон. Гэрлээд хагас жил болж байна. Би танайд эргэж ирэх болоод аж ахуйгаа хүүдээ өгсөн гэв.

	«Тэгвэл хайрт минь, чи намайг хэзээ ч орхихгүй ээ?» гэж сэтгэл догдлон шивнэн асуулаа.

	Розали: «Юунд орхих вэ, хатагтай минь. Энэ талаар би ажил хэргээ зохицуулсан» гэж эрсхэн янзаар хэлэв.

	Хэсэг зуур дуугүй суухад Жанна, ширүүн хувь заяатайгаа эвлэрэн, хоёр биеийнхээ амьдралын өөр өөр замыг зүрхэндээ уй гашуудалгүйгээр өөрийн эрхгүй харьцуулан бодлоо. Бас нэг асуулт тавьсан нь: «Нөхөр чинь чамд сайн байсан уу?» гэж Жанна асуухад, Розали: 

	«Сайн байсан. Ажилсаг сайн хүн байсан, овоо хөрөнгө хуримтлуулж чадсан. Тэр маань уушгины сүрьеэ өвчнөөр нас барсан» гэж хариулав.

	Жанна орон дээрээ өндийн сууж, Розалийн амьдралыг бүгдийг нь мэдэхийг хүсэж: «Хайрт минь, алив, амьдралаа чи надад бүгдийг нь ярьж өг, надад өнөөдөр сонин байна» гэж гуйв. 

	Розали сандлаа ойртуулан тавьж суугаад хөдөөгийн хүмүүсийн зүрхэнд эрхэм нандин зүйл болдог хамгийн ялимгүй, жижиг зүйлээс аваад, өөрийнхөө тухай, гэрийнхээ тухай, өрийн өчүүхэн хүрээнийхээ тухай ярьж гарсан бөгөөд, аж ахуйнхаа байдлыг дүрслэн харуулахдаа амьдралын аятайхан үе мөчтэй холбогдсон аль хэдий нь болж өнгөрсөн үйл явдлаа заримдаа инээж байгаад, гэртээ бүхнийг эзэгнэн захирдаг эмэгтэйн дадал заншлаар дуугаа бага багаар чангаруулсаар л хөврүүлж билээ. Ярианыхаа эцэст Розали: «Надад одоо хүрэлцээтэй хөрөнгө байна. Огт айлтгүй болов» гэснээ жаахан эмээсэн байдалтай болон: «Гэхдээ энэ бүхэн бол таны л ач, таны л хишиг юм. Ийм учраас би танаас одоо хөлс авахыг хүсэхгүй. Хэрэв та үүнийг хүлээж авахгүй бол би явчихна шүү» гэж аяархан дуугаар хэллээ.

	«Юү гэсэн үг вэ, чи надад хөлсгүй үйлчлэх гэж үү?» гэж Жанна асуухад,

	«— Тийм ээ, би заавал хөлсгүй ажиллана, хатагтай. Таны мөнгөөр би яах юм бэ? Миний өөрийнх таныхаас багагүй. Бүх барьцаа зээллэгийн хугацаа хэтэрч, хүү нь төлбөр бүрд өсөж байгаагаас танд одоо хэчнээн юм үлдсэнийг та өөрөө мэдэж байна уу? Мэдэхгүй биз? Тийм ээ? За тэгвэл би танд хэлье. Танайд арван мянган ливрийн орлого үлдэж лав чадаагүй. Арав ч хүрч чадахгүй, та ойлгож байна уу. Гэвч би үүний учрыг нь удахгүй олно, бүү эргэлзэгтүн!» гэв.

	Розали өрийн хүүг төлөх явдалд нарийн биш хандаж, хоосрох аюул тулгарч байгаад зэвүүцэн дургүйцэж бас л чанга дуугаар ярьж эхэллээ. Эзэгтэйн уруулд уяралт инээмсэглэлийн сүүдэр харагдмагц: «Үүнд инээх юм огтхон ч алга, хатагтай, журамт хүмүүс мөнгөгүй амьдарч чаддаггүй юм байна шүү дээ» гэж чанга дуугаар хэллээ.

	Жанна, Розалийн гарыг тавилгүй барьж, нэгэн зүйлийн бодол бодож байснаа, аажуухнаар: «Би ч.., би ч азгүй хүн юм. Юм бүхэн минь буруу замаар орж, гамшиг зовлон эдэлсээр ирлээ» гэв.

	Розали толгой сэгсрэн: «Ингэж ярьж болохгүй, хатагтай минь. Танд ганцхан муу нөхөр тааралдсанаас л болсон юм. Ер нь үнэнийг хэлэхэд нөхөр болох хүнээ сайн таньж мэдэлгүйгээр хүнтэй сууж яаж болох вэ дээ» гэж тайлбарлав.

	Ийнхүү тэр хоёр эртний хоёр дотно найз шиг өөрсдийнхөө тухай ярилцсаар байлаа.

	Нар хэдий нь мандаад байхад Жанна, Розали хоёрын яриа үргэлжилсээр л байлаа.

	
— XII —

	Розали долоо хоногийн дотор тэр айлын бүх хүн юмыг захирамждаа авлаа. Хувь заяандаа хүлцэнгүй болсон Жанна дуугүй дагажээ. Жаннын тамир тэнхээ нь тасарч талийгаач ээж шигээ хөлөө чирэн, зарц авгайгаараа түшүүлэн гадаа гардаг болжээ. Розали эзэгтэйгээ аажим хөтлөн, болхидуухан эелдэг үгсээр сургамжлан, сэтгэлийг нь сэргээж, Жанныг өвчтэй хүүхэд шиг л үйлчилдэг байлаа.

	Жанна зангирсан хоолойгоо,» Розали тариачны тайван байдлаар гагцхүү өнгөрсөн үеийн тухай л ярилцдаг байв. Өрийн хүү төлөх хугацаа хэтэрч байгаа тухай Розали хэд хэдэн удаа сануулж хэлээд, сүүлд нь ийм хэрэг мэдэхгүй Жанна хүүгийнхээ базаахгүй явдлуудаас ичихдээ нуугаад байсан баримт бичгүүдийг өөртөө шилжүүлэн өгөхийг шаардав.

	Үүнээс хойш баримт нотлогч таньдаг нэг хүний тусламжтайгаар бүгдийн учрыг олохоор Розали бүтэн долоо хоногийн турш өдөр бүр Фекан руу явдаг боллоо.

	Дараа нь нэг орой Розали эзэгтэйгээ оронд нь хэвтүүлээд, дэргэд нь сууж, шуудханаар: «За хатагтай та хэвтлээ, алив хоёулаа одоо ажил хэргийн тухай сайн ярилцъя» гээд хэргийн байдал ямар байгааг тайлбарлаж өглөө. Бүх тооцоог хийсний дараа орлогод дөнгөж долоо - найман мянган франк л үлдэх нь байна» гэв.

	«Хайрт минь, чи юундаа ингэж түгшиж байна вэ? Би ч удаан амьдрахгүй байх аа. Энэ чинь миний амьд байх хугацаанд хүрэлцэнэ» гэж Жанна хариулав.

	Гэтэл Розали уурлаж: «Танд ч яах вэ хүрч болох юм. Харин та ноён Польд юу ч үлдээхгүй гэж үү?» гэж асуув.

	Жанна чичрэн: «Полийн тухай надад хэзээ ч бүү дурс. Түүний тухай бодохоор л би тун их шаналах юм» гэв.

	— Харин би танд түүний л тухай ярихыг хүсэж байна, учир нь хатагтай Жанна та ийм энэрэнгүй биш байж болохгүй. Хүү тань одоохондоо тэнэг зан гаргаж байгаа боловч яваандаа засарч, гэрлээд, хүүхдүүдтэй болно. Хүүхдүүдийг нь тэжээхийн тул мөнгө хөрөнгө хэрэгтэй болно. Иймд та миний үгэнд орж Улиангарын өмч хөрөнгөө худалдагтун гэлээ.

	Жанна буртхийн босож, орон дээрээ суун: «Улиангарыг худалдах гэнэ ээ! Чи юү хэлэв! Яасан ч худалдахгүй!» гэж эрс татгалзав.

	Гэвч Розали өөрийнхөөрөө хөдөлшгүй хатуу зогсож: «Худалдах нь гарцаагүй, үүнээс өөр арга зам байхгүй» гээд өөрийн тооцоо, төлөвлөгөө, бодлоо дэлгэрэнгүй нээж хэллээ.

	Худалдаж авах дуртай хүн байна. Улиангарыг зэргэлдээ хоёр аж ахуйн хамт худалдсанаас хойш сен Леонарт байгаа дөрвөн аж ахуй нь үлдэж, өр төлснөөс хойш найман мянга гурван зуун франкийн орлого өгнө. Мянга гурван зуун франкийг шинээр олж авах сууцны байшинг засварлах, эзэмшихэд зарцуулж, үлдэх долоон мянган франкаас таван мянга нь жилийн зарлагад гарч, хоёр мянгыг хойш хийж хадгаламжид оруулж болохоор тайлбарлав.

	«Бусад нь гарздаа гараад өнгөрчээ. Харин мөнгөний түлхүүрийг би барина. Ноён Польд ердөө юу ч үлдэхгүй нь байна. Ингэхгүй бол Поль, таныг бүрэн нүцгэлнэ шүү» гэв.

	Үг дуугарахгүй уйлж суусан Жанна: 

	— Поль хэрэв идэх ч юмгүй болбол яах вэ? гэж асуухад,

	— Хэрэв Поль өлсөөд хүрч ирвэл бид тэжээнэ. Түүнд хонох байр, идэх юм ч хэзээд олдоно. Ер нь та хүүгээ анхнаасаа зоргоор нь тавиагүй сэн бол ийм тэнэг юм үйлдэх байсан уу даа?

	— Поль чинь өр тавиад байх юм байна шүү дээ. Түүнийг нь төлөхгүй бол нэр нь хугарсан байх билээ.

	— Та хоосорвол, Поль, өр тавихад саад болно гэж үү? Та урьдах өрнүүдийг нь төлж иржээ. За тэр ч яамай. Харин та одоо өрийг нь төлөхгүй шүү. Үүнийг би хариуцна. За, тавтай нойрсоорой, хатагтай минь» гээд Розали гарлаа.

	Жанна, Улиангараа худалдаж, эндээс явж, бүхий л амьдралтай нь салшгүй холбоотой байшингаасаа хагацах гэсэн бодолд сэтгэл санаа нь үймрээд нойр нь хүрсэнгүй.

	Маргааш өглөө нь унтлагын өрөөнд Розалийг орж ирэхэд урдаас нь: «Хайрт минь, би чинь эндээс яасан ч явж чадахгүй нь байна» гэв.

	Гэтэл Розали уурлаж: Өөр аргагүй учир яая гэх вэ дээ. Баримт нотлогч хүн худалдан авагчийн хамт удахгүй ирнэ. Тэгэхгүй бол хатагтай танайд юу ч үлдэхгүй алга болно шүү» гэв.

	Жанна «Би чадахгүй, чадахгүй» гэж дэмий л мэтгэсээр байлаа.

	Нэг цагийн дараа шуудан зөөгч хүн, нэг захидал авчирч өгснийг үзвэл Поль нь дахин арван мянган франк өгөөч гэж гуйсан захидал байв. Яах бил ээ? гэж Жанна мухардан Розали руу гүйн хүрч зөвлөлцөхөд Розали гараа алдлан:

	«За тэгнэ дээ. Би танд эс хэл лүү! Хэрэв би эргэж ирээгүй бол та хоёр ч мөн сайн амьдрах улс байж дээ!» гэв.

	Ингээд Жанна, зарц авгайнхаа үгэнд орж Польд өгсөн хариу нь: 

	 

	«Хайрт хүү минь, би чамд туслах юм юу ч алга. Чи л намайг хоосолж, би одоо Улиангараа хүртэл худалдахад хүрлээ. Гэвч чиний учруулсан багагүй зовлонг амсан хуваалцаж, хөгширсөн эхийнхээ дэргэд хоргодох гэж ирвэл чамд байр хэзээд ч олдоно гэдгийг санаж яваарай! 

	Жанна» 

	 

	гэжээ.

	Баримт нотлогч хүн, элсэн чихрийн заводын хуучин эзэн ноён Жофрентэй хамт ирэхэд тэднийг Жанна өөрөө хүлээн авч, байраа бүгдийг нь нэгд нэггүй үзүүллээ.

	Нэг сарын дараа худалдах тохиролцоонд үсэг зурж, Гадервилээс холгүй. Монтивильерын зам дээр Батвиль гэдэг сууринд өчүүхэн байшин худалдаж авахаар боллоо.

	Тэр өдрийн орой Жанна ганцаараа ээжийнхээ зугаалан явдаг байсан замаар гонсойн гутарч явахдаа алс тэнгэрийн хаяа, модод, чанар модон доорх өтөнд идэгдсэн урт сандал зэрэг нүдэнд дассан зүйлс шугуй, өөрөө олонтоо очиж суудаг байсан ба Жюльений үхсэн аймшигт тэр нэг өдөр гүн дө Фурвиль далай руу гүйн явахыг харахдаа дээр нь гарч зогсон ташуу, олонтоо очиж налан зогсдог байсан хагархай оройтой хайлаас, төрөлхийн хайрт бүх цэцэрлэг рүүгээ харан харан гунигтайгаар салах ёс гүйцэтгэхдээ зүрх нь шимширч, ухаан нь балартаж байлаа.

	Розали ирж, сугадан авч хүчээр хөтлөн гэрт нь оруулав.

	Үүдний довжооны дэргэд хориод насны өндөр нуруутай тариачин залуу зогсож байв.

	Тэр залуу хуучин танил хүн шиг Жаннатай нөхөрсгөөр мэндлэн, «Сайн байна уу? Хатагтай Жанна, Таны бие сайн уу? Нүүлгээд ир гэж ээж надад хэлсэн юм. Тариалангийнхаа ажлыг зогсоохгүйгээр зав чөлөөндөө ирж зөөх тул та юу авч явахыг мэдвэл сайн юм сан» гэв.

	Энэ залуу бол зарцын хүү, Жюльений хүү, Полийн ах мөн байжээ.

	Жаннын зүрхний цохилт зогсох шиг болж, тэр залууг үнсээд авмаар санагдлаа.

	Жанна, залууг ажиглан харахдаа нөхөр, хүү хоёрын аль нэгэнтэй төсөөтэй юу юу байна гэж эрлээ. Залуу ягаарсан царайтай, чийрэг биетэй, цайвар шар үстэй, цэнхэр нүдтэйгээрээ эхтэйгээ адилхан боловч Жюльентэй нэг л төсөөтэй харагдлаа. Юугаараа төсөөтэй юм бэ? гэдгийг Жанна олсонгүй, гэхдээ ерөнхийдөө нэг л адилхан харагдлаа.

	«Хэрэв та одоо надад зааж өгвөл их баярлах байна» гэж залуу давтан хэлэв.

	Шинэ байшин нь тун зайгүй байсан тул Жанна чухам юу аваачихаа өөрөө шийдэж чадаагүй болохоор залууг долоо хоногийн эцэст ир гэв.

	Гунигтай найдлагагүй амьдралдаа уйтгарт зугаа нэмэн, Жанна нүүдэл хийх бэлтгэлдээ оржээ.

	Жанна нэг өрөөнөөс нөгөөд хэсүүчлэн орж өнгөрсөн ямар нэг явдлыг санагдуулсан эд хогшил, амьдралын нь хэсэг, бараг л бие махбодын нь нэг хэсэг болох шахсан юмс, багын мэдэх гунигтай буюу баярлалт дурсгалтай холбоотой, орчин үеийн намтар түүхтэй нь холбоотой эд хогшлоо ялган авсаар байв. Баясгалант буюу эмгэнэлт мөчийн дуугүй хань болсон тэр юмс нь өөртэй нь хамт хуучран элэгдээд, бүрээс нь зарим газраа цоорч урагдан, хадаас нь сугарсан, будаг шунх нь хуурсан байх аж.

	Жанна, юм бүхнийг тус бүрээр нь ялган, нэн чухал шийдвэр гаргах гэж байгаа юм шиг байн байн эргэлзэн гуйвж, сандран хоёр зөөлөн сандал эсхүл бичгийн ховор ширээ, ажлын хуучин ширээ хоёрын аль нь дээр вэ гэж дахин дахин харьцуулан бодох нь олонтоо байлаа.

	Жанна, шургуулгын нүд бүхнийг татан үзэж, дурсгалтай юм хайнгуутаа: «За, энийг авъя» гэж цохож шийдсэн болгоныг нь ялган авч хоолны өрөөнд оруулж байв.

	Зочдын өрөөнөөс зарим зөөлөн сандал тухайлбал үнэг тогоруу хоёр, хэрээ үнэг хоёр, тэмээлзгэнэ шоргоолж хоёр, уйтгарт дэглий зэрэг багын дуртай зурагтай сандлуудаа авлаа.

	Орхих хэрэгтэй болсон төрөлх байшингийнхаа бүх өрөө тасалгааны зай бүхнээр ийнхүү хэсэн явсаар Жанна хамгийн эцэст нэг өдөр дээвэр доорх хөндийд хүрчээ.

	Жанна тэнд янз бүрийн юм овооролдон хөглөрч байгааг олж, хараад гайхан мэнэрэв. Юмсын нэг хэсэг нь эвдэрхий, нөгөө хэсэг нь хир тоос болсон, зарим нь уйдсанаас ч юм уу, эсхүл өөр юмаар сольсноос ч юм уу, үл мэдэгдэх шалтгаанаар тэнд хураагдсан байв.

	Жанна үргэлж үздэг байсан зүйлс нь нэг мэдэхэд олдохгүй болдог байсан боловч мартагддаггүй байсан гоёл чимэглэлийн зүйлс өдөр тутмын хэрэгцээний аар саар юмс арван таван жилийн турш өөрийг нь хүрээлж, сайн ажиггүйгээр нүдэнд нь үргэлж харагддаг байсан энгийн юмстай тулгарлаа. Тэнд, дээвэр доор Жанна Улиангарт ирсэн цагаасаа хойш мэдэх хуучин эд агуурсны зэрэгцээгээр тэр аар саар юмс мартагдсан гэрчилгээ, дахин уулзсан нөхөд шиг чухал ач холбогдолтой болж байв. Энэ юмс Жаннад байнга уулзалддаг мөртөө бие биеэ сайн мэдэхгүй байгаад нэг орой санаандгүй шалтгаар илэн далангүй хүүрнэж, далд бодол санаагаа илчилсэн хүмүүс шиг л байлаа.

	Жанна нэг юмнаас нөгөөд шилжин явахдаа: «Аа тийм, энэ хятад аягыг би хурим хийхээсээ хэд хоногийн өмнө хагалчихсан юм. Ээжийн дэнлүү байна, аав бороонд дэвтэж хөөсөн явган хаалга нээх гэж оролдож байгаад хугалсан, ээжийн таяг энэ байна» гэж санахаас зүрх нь пал палхийж байв.

	Гэвч тэнд Жаннын үл мэдэх, ямар ч явдлыг үл санагдуулах хуучин эд хогшил олон байсан бөгөөд тэдгээр нь өвөг эцэг, эмэг эх буюу элэнц эцгийн үеэс үлдэж шороо тоосонд дарагдан, цаг үеэ өнгөрөөн хаягдаж, тэдний түүх, учирсан явдлыг нь хэн ч мэдэхгүй учраас гунигтай болсон юм шиг, хэн сонгон, худалдан авч, хадгалан хайрлан хамгаалж байсан, ямар хүний гараар эзэмшигдэж, ямар хүний нүдэнд таалалтай харагдаж байсныг хэн ч үл мэдэх зүйлс байлаа.

	Жанна тэр эд хогшлыг гартаа барьж эргүүлэн, зузаан тоосон дээр хурууныхаа мөр үлдээн, дээврийн дөрвөлжин гэгээвчээр туссан бүдэг гэрэлд хуучин хог новш дунд их л удлаа.

	Жанна гурван хөлтэй сандлуудыг нарийвчлан үзэж, ямар нэг явдлыг санагдуулах нь уу гэж нэлээд бодсоноо дараа нь халуун жин тавьдаг ч юм шиг эвдэрхий хоосон, хэрэглэж болохгүй болсон аж ахуйн олон юмыг анхааралтай үзэв.

	Дараа нь авч явах эд хогшлоо ялган тавиад доош бууж, тэдгээрийг авчруулахаар Розалийг явуулав. Зарц авгай дургүйцэж тийм «новш» зөөхөөс татгалзав. Аливаа зориг хүслээ алдсан юм шиг болсон Жанна харин энэ удаа буулт хийсэнгүй өөрийнхөөрөө зүтгэсэн учир Розали ч аргагүй л дагалаа.

	Анхны зөөвөр хийхээр Жюльений хүү, залуу тариачин Дени Лекок нэг өглөө морин тэрэгтэйгээ хүрч иржээ. Ачаа буулгахад байлцаж, гэрийн хэрэглэлийг байрлуулж тавих гэж Розали хамт явлаа.

	Жанна ганцаар үлдэхэд бэрх цөхрөлд автагдан, тэсэж байж ядан, байшин дотуур хэсүүчлэн явж, зочдын өрөөний ханын хивсний том цагаан шувууд, лааны хуучин сууриуд зэрэг авч чадалгүй орхисон зүйлсээс аль тохиолдсоныг хайрлан харамсан үнсэж эхэллээ. Жанна ийнхүү өөрөө сайн ухамсарлахгүйгээр нулимсаа цувруулан өрөө тасалгаануудаараа хэсэн явж дуусаад, эцэст нь далайтайгаа салах ёс гүйцэтгэхээр явжээ.

	Есдүгээр сарын шувтарга болж, намхан саарал тэнгэр далайг бүрхэн, гунигтай шар долгион хуйлран, хязгааргүй алс руу замхарч харагдлаа. Жанна налуугийн хяр дээр зовуурьтай бодолд автагдан удтал зогсоод, бүрэнхий болж эхлэхээр гэртээ эргэж ирэв. Энэ хэдэн мөчийн дотор Жанна хамгийн бэрх зовлонт өдрүүдээс багагүй зүдэрчээ.

	Розали хэдийн эргэж ирээд хүлээж байв. Розали шинэ байшингаа магтаж, явахдаа хажуугаар нь зам гараагүй энэ авснаас хавьгүй дээр хөл хөгжөөнтэй байр гэж үзэж байв.

	Жанна бүхэл оройгоо уйллаа.

	Өмчийн байраа худалдсаныг нь мэдсэнээс хойш тариачид нь Жаннад зохих хүндэтгэлийн өчүүхэн хувийг үзүүлж, хоорондоо ярихдаа түүнийг «Ухаан солиотой хүн» гэж үздэг болжээ. Учир нь тэд Жаннын эрүүл биш, зогсолтгүй гүнзгийрч байсан мэдрэхүйн байдал, ер бусын мөрөөдөмтгий шинж, зовлонд нэрвэгдэн эвдэрсэн хөөрхий оюун санааны уймрааг ямар нэг зөн бэлгээр мэдсэн бололтой.

	Нүүхийнхээ урьд өдөр Жанна морины хашаа руу санамсаргүй очтол, ямар нэг амьтан гаслах чимээг сонсоод цочив. Тэр нь «Яргалал» нохой нь байсан бөгөөд түүнийг Жанна мартсаар хэдэн сар болсон байжээ. Нохойны нүд сохорч, саа өвчинд дайрагдаж, нохойны насалдаг ердийн наснаас илүү насалж, сүрэл хэвтэр дээр сүүлчийн хоногуудаа өнгөрөөж байжээ. Нохойг Людвин авгай тэжээж асарсаар байжээ. Жанна зөнөсөн нохойгоо гар дээрээ өргөн үнсэн гэртээ оруулав. Нохой нь торх шиг болтлоо хөөж, нугарахаа больсон сарвайсан хөл дээрээ арай чамай босон хөдөлж, тоглоомын модон нохой шиг л хуцдаг болжээ.

	За ингээд сүүлчийн өдөр боллоо. Унтлагын өрөөний нь хэрэглэлийг зөөсөн учир Жанна, Жюльений унтлагын өрөө байсан тасалгаанд хонов.

	Жанна орноос босоход удтал жуулчлалын, аялал хийсэн юм шиг хамаг бие нь эцэж ядарсан байв. Үлдсэн ширээ сандал, авдар савуудыг ачсан морин тэрэг хашаан дотор зогсож, хажууд нь эзэгтэй зарц хоёрын сууж явах, хоёр дугуйтай сүйх тэрэг бэлэн болсон байв.

	Симон өвгөн, Людвин хоёр байрын шинэ эзнийг иртэл сахин үлдэж, дараа нь тэд төрөл садандаа очих болж, Жаннаас тэдэнд бага зэрэг хөрөнгө олгожээ. Хоёр хөгшин өөрснөө ч жаахан хадгаламжтай байжээ. Симон, Людвин хоёр туйлын хөгширч, чадал тэнхээгүй, чалчаа хүмүүс болжээ. Мариус гэрлэж, энэ айлаас аль хэдий нь гарчээ. Найман цагаас өмнөхөн далайн зүгээс салхилсан зөөлөн салхи дагуу хүйтэн, шивэр бороо орж, маалинга бүтээлгээр бүтээх хэрэгтэй болов. Модны навчис унан хийсэж эхэллээ.

	Гал тогооны ширээн дээр хэдэн аяганд сүүтэй кофе уур савсуулж байв. Жанна өөрийн аягатай кофегоо авч, бага багаар оочлон балгаж дуусаад, босохдоо: «За явцгаая!» гээд эсгий малгай, алчуураа авч, Розали галошийг нь өмсгөж байх зуур: «Бид Руанаас ирэхэд ямар их бороотой байсныг хайрт минь чи санаж байна уу?» гэж арай чамай хэлмэгц зүрх нь хөөрч, хоёр гараараа цээжээ даран, ухаан алдан унав.

	Жанна амьгүй юм шиг болж цаг гаруй хэвтсэний дараа нүдээ нээж, нулимсаа гол горхи мэт урсган, татганан чичирч эхлэв.

	Жанна жаахан тайтгарч босох гэтэл хөдлөх ч тэнхээгүй болон үлэмж суларч туйлдсан байлаа. Розали явахгүй удааширвал дахин унах байх гэж болгоомжлон, хүүгээ дуудав. Тэр хоёр Жанныг өргөн гаргаж, тэргэн дээр нь хулдаасан бүрээстэй модон суудал дээр суулгаж, хөгшин зарц авгай Жаннатай зэрэгцэн сууж, хөлийг нь хучин, дулаан цув нөмрүүлэн, шүхэр дэлгэн толгой дээр нь бариад: «За Дени, бушуухан хөдөлье!» гэж хашхирав.

	Залуу эр, эхийнхээ дэргэдэх суудал дээр авиран гарч, суудалгүйн улмаас өрөөсгөл сууж, морио ташуурдан хөдөлгөхөд морь нь жигд биш харайлтаар давхиж, хоёр эмэгтэйг хүчтэй сэгсрэн донсолгов

	Сүйх тэрэг булан тойрч, тосгон дундуур гарч явах замаар нэг хүн урагш хойш эргэлдэн явсан нь аббат лам Тольбиак байсан бөгөөд түүний бие зам дээр зориуд отож байсан бололтой.

	Тольбиак, тэрэг өнгөрөөх гэж зогсон, шавхай болгохгүй гэж урт хормойгоо өргөж, бохир том шаахай өмссөн чөргөр хөлдөө хар оймстой яваа нь илхэн харагдаж байв. 

	Түүнтэй харалцахгүй гэж Жанна доош харан суухад, бүх учрыг урьд сонсож мэдсэн Розалийн уур хилэн бадарч: «Энэ муу хорт могойг харав уу?» гэж хараан зүхэж, «Цаадхыгаа ташуураараа нэг сайн ороолгоод ав» гэж хүүгийнхээ гараас барин хэлэв.

	Гэвч залуу эр, ламын дэргэд зэрэгцэн очмогц, тэрэгнийхээ дугуйг зориуд ламд ойрхон шалбаагтай хонхроор хүчтэй дайруулан гаргаж, бөөн шавар шавхай үсэргэн ламын бүх биеийг жигтэйхэн сайн будлаа.

	Розали бах нь ханаж, эргэж харж нударгаа зангидан занан зүхэхэд лам том алчуураа гарган шавраа арчин зогсож байв.

	Цааш яваад таван мөч болтол Жанна гэнэт: «Хүүе бид «Яргаллаа» авахаа мартжээ!» гэж тэвдэн хашхирав.

	Дени морио зогсоон бууж, нохойг авчрахаар буцан гүйв. Тэр хооронд морины жолоог Розали барьж байв.

	Нэлээд удсаны дараа залуу эр, хөөж, хэлбэр дүрсээ алдсан амьтныг барьсаар хүрч ирж, эмэгтэйчүүдийн хөлд тавив.

	
— ХIII —

	Хоёр цаг яваад сүйх тэрэг мөчрийг нь тайрсан лийрийн модод ургасан жимсний цэцэрлэг дотор, замын хажуу дахь тоосгон жижиг байшингийн үүдэн дээр хүрч зогслоо. Ногоо тарьдаг хэдэн хэсэг газрыг хоорондуур нь хуваасан нарийн зөрөг замуудын хоёр талаар жимсний мод ургуулсан цэцэрлэгийн дөрвөн буланд далан хальс, Клематит ургамлаар бүрхүүлсэн тортой сэрүүн асар тавьжээ.

	Өндөр ургаа модон хаалт байрыг тал бүрээс нь хүрээлж, уг байр зэргэлдээ аж ахуйгаас тарианы талбайгаар тусгаарлагджээ. Энэ байрны урд талд зуун алхам хэртэй зайд дархны газар байлаа. Өөр нэг сууцны байр нэг километрээс ойргүй зайнд оршиж байна.

	Байшингаас харахад хоёр давхар чулуун өнцөгтийн хэлбэртэй өндөр моддоор хүрээлэгдсэн алимын цэцэрлэг бүхий фермүүд энд тэндгүй байрласан тэгш газар харагдаж байв.

	Жанна ирэнгүүт хэвтэрт орох гэтэл түүнийг бас л гуньхралд автагдах байх гэж болгоомжлон Розали хэвтүүлсэнгүй.

	Туслалцуулахаар Гадервилээс мужаан урьдаас ирүүлж, удахгүй ирэх сүүлчийн ачааны тэрэг ирэхийг хүлээх зуур түрүүн авчирсан гэрийн хэрэглэлээ байрлуулан тавих ажилд шууд орцгоолоо.

	Ажил багагүй болж, удаан бодол, ноцтой санаашрал гаргах хэрэгтэй болжээ.

	Цагийн дараа сүүлчийн тэрэг ирж, хаалтын дэргэд зогсож, ачааг нь бороон дундуур буулгацгаав.

	Орой болоход байшин дотор дүүрэн юм замбараагүй навсайн хөглөрчээ. Тэнхээ нь барагдан ядарч туйлдсан Жанна орондоо ормогц л унтлаа.

	Дараагийн хэдэн өдөр хийх юм нь барагдашгүй болж, Жанна бодол бодох ч завгүй байлаа. Поль нь ирж магадгүй гэсэн бодол санаанд нь ямагт оршсон учир Жанна шинэ сууцаа чимэх ажлыг сонирхон хийсээр байсан бөгөөд ялангуяа хоёрдугаар давхрын хоёр өрөөний нэгийг «Пулегийн өрөө» гэж дотроо нэрлэн гоёмсгоор засаж чимэх явдалд онцгой их санаа тавив.

	Нөгөө тасалгаанд нь Жанна өөрөө байрлаж, Розали дээр, дээвэр доорх нэг тасалгаанд орлоо.

	Нарийн нямбай засаж янзалсан жижиг байшин нь маш тохилог болж эхэндээ Жаннад таалагджээ. Гэвч Жаннад нэг л юм дутагдаад байсныг чухам юу болохыг өөрөө мэдэхгүй байжээ.

	Нэг өглөө Феканы баримт нотлогчийн гүйцэтгэгч ирж, Жаннад гурван мянган зургаан зуун франк өгсөн нь гэрийн хэрэглэлийн худалдаачны үнэлснээр Улиангарт орхисон хэрэглэлийн үнэ ажээ. Жанна мөнгө аваад баярласандаа тогтон байж чадахгүй болж, гүйцэтгэгчийг гарч амжаагүй байхад малгайгаа шүүрэн авч, санамсаргүй олдсон энэ мөнгийг Польдоо аль болох түргэн явуулах гэж Годервиль орохоор яаран гарлаа.

	Гэтэл Жанна замаар яаруу алхалж явтал нь захаас эргэж ирж явсан Розалитай тулгарав. Зарц авгай нь чухам юу болсныг сайн тааж мэдэхгүйгээр нэг л юм болжээ гэж сэжиг авч, Жанна үнэнээ нууж чадалгүй илчилснийг мэдмэгц сагсаа газарт тавиад баахан зандарч гарчээ.

	Розали нударгаа Жаннын хавирга руу тулган чанга хашхичин зандарч байснаа дараа нь баруун гараараа эзэгтэйгээ шүүрэн авч, зүүн гартаа сагсаа барьж уурлаж ундууцсаар гэрийн зүг явлаа.

	Эргэж ирмэгц Розали мөнгийг өөртөө шилжүүлэхийг шаардав. Жанна зургаан зууг нуун үлдээж бусдыг нь өглөө. Гэтэл зарц авгай нь сэрэмжтэй байсан учир Жаннын залийг дор нь илрүүлж, бүгдийг нь гаргаж өгөхөөс өөр замгүй болжээ.

	Гэсэн ч тэр үлдсэн мөнгийг Польд явуулахыг Розали зөвшөөрлөө.

	Хэдэн хоногийн дараа Полиос талархсан захидал ирснийг үзвэл 

	 

	«Бид туйлын их гачигдаж байхад хайрт ээж минь чи надад их тус хүргэлээ» 

	 

	гэсэн байв.

	Жанна, Батвильд нэг л дасахгүй л байлаа. Урьдынх шигээ чөлөөтэй амьсгалж болохгүй ч байх шиг, улам ч ганцаардмал, орхигдмол болсон юм шиг санагдсаар, Жанна зугаалахаар байн байн гарч, Вернейль гэдэг суурин хүртэл явж, буцах замдаа Труа-Мараар дайран гэртээ эргэж ирмэгц босож очих ёстой байсан учир дуртай газартаа очихоо мартсанаа санасан юм шиг бас л нэг тийш явмаар санагдан тэмүүлдэг байлаа.

	Энэ нь өдрөөс өдөрт давтагдаж, сэтгэл нь ингэж хачин хангалтгүй байгаагаа Жанна өөрөө ойлгож чадахгүй байлаа. Гэвч нэг орой тавгүй байсны нь жинхэнэ нууцыг нээсэн үг санаандгүй амнаас нь гарлаа. Жанна оройн хоолоо идэхээр суухдаа «Далайгаа л нэг харах юм сан!» гэжээ.

	Жаннын үгүйлээд байсан тэр нэг юм нь чухамхүү далай л байсан бөгөөд хорин таван жилийн турш аугаа хөрш нь болсон далай, давсархаг агаар, догшин давлагаа, тархи дүүрэм шуугиан, хүчтэй салхит далай, өдөр шөнөгүй агаараар нь амьсгалдаг байсан далай, үргэлж хамт байж өөрөө ухамсарлахгүйгээр хүн шиг дасаж сурсан тэр далайгаа санасан байжээ.

	«Яргалал» ч гэсэн мөн л аймшигтай цухалдаж байлаа. Ирсэн өдрийн оройгоос эхлэн нохой нь гал тогооны тавиурын доод давхарт орж хэвтсэнийг тэндээс нь гаргах нөхцөлгүй байв. «Яргалал» тэнд бараг хөдлөхгүй өдөржин хэвтэж дуулдахтай үгүйтэй архиран байн байн эргэлддэг байлаа.

	Харин шөнө болохын хамт нохой босож, хана мөргөн бүдчиж явсаар гадаа гарч, цэцэрлэгийн хашаа руу майжганан очиж, шаардлагынхаа хэрээр гадаа хэсэг зуур байснаа эргэж орон, хараахан хөрөөгүй байгаа пийшингийн дэргэд сууж, хоёр эзнээ хармагц ульж эхэлдэг болжээ.

	«Яргалал» шөнөжин гомдолтой, гунигтай янзаар улин цаг хэртэй дуугүй болж амсхийснээ л дахин улам ч зовуурьтай ульдаг байв. Түүнийг байшингийн урд талд нэг жижиг торхонд байрлуулснаас хойш шөнө цонхон дээр ирж ульдаг болов. Гэтэл арай чамай амьд голтой юм болохоор нь гал тогоонд дахин оруулав.

	Жанна нойроо бүрэн алдаж, зөнөглөсөн нохой нь хуучин байраа үгүйлэн, шинэ байшинд өөртөө тохирох газар эрэн гаслан хавьчиж байгааг цөмийг сонсдог байв. Нохойг номхруулах нөхцөлгүй байв. Тэр нь бүх амьд амьтан хөдлөн сэргэлэн байхад харах хараа нь унтарч, чадал тэнхээгүйгээ мэдэрснээс хөдөлж чадахгүй болсон юм шиг өдөр үүрэглэн хэвтэж байснаа дөнгөж бүрэнхий болмогц бүх амьтан юм үзэхгүй болсон харанхуйд амьдарч, хөдөлж байхаар шийдсэн юм шиг цуцалтгүй тэнүүчилж эхэлдэг болжээ.

	Гэвч нэг өглөө нохой нь үхэж, эздийнхээ сэтгэлийг амраав.

	Өвөл болж эхлэхэд Жанна давшгүй цөхрөлд автагдав. Энэ нь сэтгэл шаналгам хурц зовуурьтай биш харин уйтгарт харанхуй гуниглал мөн байв.

	Жанныг саатуулах, баясгах юм юу ч байсангүй. Түүний тухай хэн ч дурсахгүй боллоо. Байшингийн нь өмнүүр баруун зүүн тийш өнгөрсөн зам бараг ямагт хоосон байдаг байв. Заримдаа хажуугаар нь хоёр дугуйтай сүйх тэрэг өнгөрөхөд дээр нь суусан борлосон нүүртэй хүний цэнхэр бошинз, хурдан явалтад салхинд ар нуруунд нь бөмбийж харагддаг ба заримдаа ямар нэг ачааны морин тэрэг удаан явж өнгөрөх эсхүл тэнгэрийн хаяанаас эр, эм хоёр тариачин дүрс гарч ирснээ өчүүхэн дүрсүүд нь аажмаар өссөөр байшингийн хажуугаар өнгөрснөөс хойш дахин аажмаар багассаар үелсэн нам дор газрын өөг даган дээш, доош болон нүд алдам хязгааргүй алс руу шингэсэн цагаан зурвасын цаад захад хүрч ялаа шумуулаас томгүй харагддаг байлаа.

	Ногоо шинээр соёолон цухуйж эхэлснээс хойш хаалтын цаад хажуугаар өглөө бүр богино банзалтай, нэг жаал охин, хоёр тарган үнээ туун өнгөрч, үнээнүүдээ замын суваг дагуулан хариулж байгаад, орой болохоор малаа даган мөч тутамд нэг алхах жишээтэйгээр нойрмог удаан явж буцдаг байлаа.

	Жанна шөнө бүр урьдын хэвээр Улиангартаа сууж байна гэж зүүдэлдэг болж эцэг, эх, заримдаа нагац эгч Лизонтойгоо хамт байна гэж зүүдэлдэг болжээ. Ингэхдээ урьд болж аль хэдий нь өнгөрч мартагдсан үйлдлээ дахин хийж, хатагтай Аделандыг харгуйгаар нь хөтлөн явдаг болжээ. Ингээд Жанна өглөө бүр сэрэхдээ нүдэндээ заавал нулимстай байдаг байв.

	Жанна Полийгоо ямагт санаж, «Хүү минь, юү хийж байгаа бол? Ямар болсон бол? Хааяа нэг ч атугай намайг санадаг бол уу?» гэсэн асуултуудаар өөрийгөө шаналган зовоосоор байлаа. 

	Фермүүдийн хоорондуур гарсан жимүүдээр зугаалан явахдаа Жанна энэ бүх зовуурьтай зүйлсийг бодож, хүүг нь булааж авсан үл таних тэр эмэгтэйг намжишгүй өших хардлагаар сэтгэл нь хамгаас их зүдэрдэг байлаа. Гагцхүү энэ үзэн ядалт нь л хүүгийнхээ хойноос хөөцөлдөх, явж очоод, олж уулзах явдалд нь саад болж, Жанныг хориглоод байв.

	Полийн янаг хүүхэн босгон дээрээ дайралдаад л «Хатагтай танд энд юү хэрэгтэй вэ?» гэж өөрөөс нь асууна байх гэж Жанна ямагт санаж, тэгж учрахыг эх хүний бардам сэтгэлээр зэвүүцэж, нэг ч удаа осолдож яваагүй ариун журамт эмэгтэйн хувьд, зүрхийг хүртэл бузарлан хордуулдаг бэлгийн бохир дурлалын боол болсон эр хүний гутамшгийг жигшин, уур хилэнг нь дүрэлзүүлдэг байв. Жанна битүү таавраар мэдэж байсан олон холбоо эвдэршгүй байхын тайлбар болдог тачаалын бузар нууцын тухай, ой гутам нялуурал, хэвтрийн далд учралын тухай бодохдоо хүн төрөлхтөн жигшүүртэй амьтад шиг санагддаг байв.

	Бас нэг хавар, бас нэг зун өнгөрч, зүс бороотой, бөөн бөөн хар үүл нүүсэн намар болоход Жанна уйтгарт амьдралаа тэсвэрлэхээ больж, Пулегээ эргүүлж ирүүлэх эцсийн оролдлого хийхээр шийдлээ.

	Хүүгийн минь шунал одоо ч лав буурсан байх гэж бодоод Жанна доорх захидлыг бичсэн нь: 

	 

	«Хайрт үр минь, ээждээ эргэж ирэхийг гуйя. Би одоо хөгширч, бие өвчтэй бүхэл жилийн турш зарцтайгаа хоёулхнаа амьдарч байгааг санаач. Би одоо замын яг хажууд нэг жижигхэн байшинд сууж, туйлын уйтгартай амьдарч байна. Гэвч чи надад эргэж ирвэл байдал эрс өөр болох сон, ертөнц дээр надад ганц чи л үлдэж, чи бид хоёр уулзаагүй болсоор бүтэн долоон жил боллоо шүү дээ! Би хэчнээн их зовж зүдэрч, хэчнээн их хайрын сэтгэлээ өгснийг чи бодовч санаанд чинь багташгүй. Чи бол миний амьдрал, мөрөөдөл, найдлага, хайр минь мөн. Чи надаас холдож намайгаа орхижээ!

	Эш, миний жаахан Пуле эргэж ирээч, эргэж ирж, цөхөрсөн гараа сарвайж байгаа хөгшин эхийгээ тэврээч! 

	Жанна» 

	 

	гэжээ.

	Поль хэд хоногийн дараа захидал ирүүлсэн нь: 

	 

	«Хайрт ээж минь, би чамтайгаа уулзвал мөн хэчнээн их баяртай байх сан билээ. Гэтэл надад одоо улаан зоос ч алга. Надад жаахан мөнгө илгээ, илгээвэл би очъё. Гэвч чиний хүслийг хангах бололцоог надад олгох нэг зүйлийн талаар чамтай ярилцахаар би өөрөө танд захидал бичих гэж завдаж байсан юм.

	Миний туулж өнгөрөөсөн бэрх өдрүүдэд хань минь болж ирсэн тэр хүний хувиа үл бодох чанар, хайр халамж нь хязгааргүй юм. Түүний хайр дурлал, үнэнч чанарыг зүй ёсоор хүлээн зөвшөөрөхөөс би зайлсхийх нөхцөлгүй, дашрамд хэлэхэд, түүний гайхалтай сайхан төлөв байдлыг чи сайшаах нь эргэлзээгүй. Үүнээс гадна энэ эмэгтэй боловсролтой бөгөөд ном их уншдаг хүн. Хамгийн гол нь энэ эмэгтэй надад чухам ямар хүн байсан гэж санана, чи? Түүнд хариу талархлаа нотлон харуулахгүй бол би өөдгүй этгээд болох сон билээ. Учир иймд би түүнтэй гэрлэх зөвшөөрөл олгохыг хүсье. 

	Чи миний гаргасан алдааг уучлах биз. Бид шинэ байранд чинь очиж хамт сууцгаая.

	Хэрэв чи, энэ эмэгтэйг таньдаг сан бол шууд л зөвшөөрөх сөн байх. Энэ хүн төгс боловсорсон, ёстой хүмүүжлийн үлгэр жишээ мөн гэдгийг батлан хэлье. Чиний санаанд гарцаагүй таарна. Би хувьдаа түүнгүйгээр амьд явж чадахгүй.

	Чамаас хариу тэсгэлгүй хүлээх зуур бид хоёулаа чамайгаа чин зүрхний угаас үнсье.

	Ёсолсон хүү: 

	виконт Поль дө Ламар» 

	 

	гэжээ.

	Жанна хэлмэгдэж захидлаа өвөр дээрээ унаган хөдөлгөөнгүй таг хөшлөө. Хүүг нь үргэлж барин, эх рүү нь нэг ч явуулахгүй саатуулсаар байгаад хөгшин эх нь цөхрөлд хүрээд, хүүхдээ тэврэн үнсэх хүслэнгээ барьж чадахгүй болж зөөлрөн, юуг ч аргагүй хүлээн зөвшөөрөх тэр цагийг тэсвэртэй хүлээж байсан эмийн ов мэх Жаннад илхэн байлаа.

	Поль нь тэр адгуусыг ямагт хамгаас эрхэмд үздэгт гомдсон гомдол арилаагүй Жаннын зүрхийг тас татах шиг л болж байв. 

	Жанна дотроо: «Поль надад хайргүй юм. Поль надад хайргүй юм!» гэж давтсаар байлаа.

	Розали орж ирэв. Жанна: «Поль нөгөө эмэгтэйтэйгээ суух гэнэ шүү» гэж хэлэв.

	Зарц авгай нь дургүйцсэндээ дороо цовхчин: «Эш, хатагтай минь, зөвшөөрөл бүү өгөөрэй. Тийм муу шаартай, ноён Поль сууж яасан ч болохгүй» гэв.

	Гуньж гутарсан авч зэвүүцэл төгс Жанна: «Хайрт минь, санаа бүү зов. Би түүнийг яасан ч ингүүлэхгүй. Түүний бие над дээр ирэхийг нэгэнт хүсэхгүй байгаа бол би өөрөө түүн дээр очиж, хэн маань дийлэхээ үзье» гэж хариулав.

	Ингээд Жанна, Польдоо очиж, адгуусны байрнаас л өөр хаана ч гэсэн биеэр уулзахыг хүсэж байна гэсэн захидлыг даруй бичиж явууллаа.

	Хариу хүлээх зуур Жанна аялалдаа бэлтгэж эхлэв. Розали эзэгтэйнхээ дотуур гадуур хувцсыг хуучин чемоданд эвхэн хийж байснаа хуучин тэрлэгийг нь дэлгэн бариад «Үгүй, танд өмсөх юм юу ч байхгүй юм байна шүү. Таныг харахад ичгүүртэй болно. Таныг Парисын авгай нар зарц хүн гэж бодно байх шүү» гэв.

	Жанна үгэнд нь орж, хоёулаа Годервиль орж, дөрвөлжин ногоон хээтэй нэхмэл худалдан авч, орон нутгийн оёдолчноор тэрлэг хийлгэхээр өглөө. Дараа нь жил бүр хоёр долоо хоног нийслэлд очдог, баримт нотлогч мэтр Русселийнд очлоо. Жанна өөрөө Парист очоогүй болсоор хорин найман жил өнгөрчээ.

	Хөсөг тэрэгнээс яаж болгоомжлох, хулгайчаас яаж юмаа хамгаалах тухай ноён Руссель дэлгэрэнгүй сургамж өгч, мөнгөө дээлийнхээ доторт уут хийн оёж, гартаа зөвхөн ойр зуурын хэрэгцээний цөөхөн мөнгө авч явахыг сануулав. Руссель, хямд, үнэтэй гуанзны тухай олон юм ярьж, эмэгтэйчүүд очдог гуанз хоёр буюу гурвыг зааж, дараа нь галт тэрэгний буудлын дэргэдэх «Норманди» гэдэг зочид буудалд буувал дээр гэж зөвлөн, тэнд өөрөө дандаа бууж байсан бөгөөд өөрийн нь нэрийг барьсан ч болно гэв.

	Парис, Гавр хоёрын хооронд төмөр зам тавиад зургаан жил болж, түүний тухай их шуугиан болж байжээ. Гэтэл Жанна гашуун зовлонд нэрвэгдээд, тэр орчныг эргүүлсэн алдарт бух тэргийг одоо болтол үзээгүй байжээ.

	Өдий болтол Полиос хариу ирээгүй л байлаа.

	Жанна долоо хоног хүлээхдээ, өглөө бүр шуудан хүргэгчийн өмнөөс угтан гарч: «Маландэн гуай, надад юм алга уу?» гэж тэсэлгүй асуудаг байв.

	Өвгөн тогтмол биш цаг уураас сөөсөн хоолойгоор: «Одоохондоо юм алга аа, хатагтай» гэж нэг л янзаар хариулдаг байв.

	Тэр эмэгтэй л, хариу өгөхөд нь Польд саад хийж байгаа нь илэрхий хэрэг!

	Ингээд Жанна юуч хүлээлгүйгээр явахаар шийдлээ. Жанна, Розалийг авч явах гэтэл зарц авгай нь замын зардал их болно гээд дургүйцэв.

	Үүгээр ч зогсохгүй Розали, эзэгтэйдээ гурван зуун франкаас илүү мөнгө олгосонгүй: «Танд өөр мөнгө хэрэгтэй болбол надад бичээрэй. Би баримт нотлогчид очно. Тэр болтол танд мөнгө яаж явуулахыг түүний бие мэдсэн болно. Ингэхгүй бол ноён Поль бүгдийг нь цөлмөчихнө» гэв.

	Ийнхүү арван хоёрдугаар сарын нэг өглөө хоёулаа Дени Лекокийн хоёр дугуйт тэргэнд сууж, төмөр замын буудал руу хөдөллөө. Розали эзэгтэйгээ төмөр зам хүртэл үдлээ.

	Юуны өмнө билетийн үнийг мэдэж, дараа нь бүх юмны учрыг олж, ачаагаа тушаагаад, төмөр зурвасыг ажиглан, тэр юм ер нь яаж ажилладгийг мэдэхийг хичээн хүлээж суухдаа, сонирхолтой тааварт бүрэн автагдаад, аяллынхаа гунигт зорилтыг ч хүртэл мартлаа. Ингэж байтал алсаас яндангийн дохио сонсогдлоо. Тэр зүг рүү эргэн харахад хар машин улам томрон ойртсоор байв. Мангас гэмээр тэр юм чих дөжрөм чимээ шуугиан гаргасаар гулсан ирж, гинжээр хэлхэгдсэн дугуйтай байшингууд чирэн хажуугаар нь нижигнэн өнгөрлөө. Үйлчлэгч хаалга нээмэгц Жанна нулимсаа асгаруулан Розалийг үнсээд шатаар авиран вагонд орлоо.

	Сэтгэл нь догдолсон Розали: «Хатагтай минь, баяртай! Замдаа сайн яваарай, удахгүй уулзъя!» гэж хойноос нь хашхирч байв.

	«Баяртай, хайрт минь!» гэж Жанна хариулав.

	Яндангийн дохио дахин дуугарч, цуварсан бүх байшин хөдөлж эхлээд аажуухан, дараа нь арай хурдлан, сүүлдээ аймшигтай хурднаар зурайн алга боллоо.

	Жаннын орсон өрөөнд хоёр эр өөр өрөөнд хана налан унтаж явав.

	Жанна тариалангийн талбай, мод, ферм, суурин газруудад жирэлзэн өнгөрч байгааг сонирхон харж, тийм их хурданд мэгдэж, нам жим, залуугийн үе, нэг маягийн амьдралын ертөнцтэй нь адилгүй шинэ амьдралд шилжсэн юм шиг санагдаж байлаа.

	Галт тэрэг Парист ирэхэд бүрэнхий болж байлаа. Үүрэгч ачааг нь авахад явж байгаа олон хүний дундуур сүлжин явж сураагүй Жанна, хүмүүсийн шахцалдаанаас айж, үүрэгчийг алдахгүйн тулд хойноос нь бараг л гүйн явлаа.

	Жанна зочид буудлын конторт ормогц: «Намайг ноён Руссель танайд явууллаа» гэж юу юуны тухгүй яаран хэллээ.

	Ширээний цаана суусан, зочид буудлын эзэн ширүүн байрын тарган эмэгтэй: «Ноён Руссель гэж хэн юм бэ?» гэж асуухад, Жанна: 

	«Годервилийн баримт нотлогч. Тэрээр танай буудалд жил бүр буудаг юм» гэж сандран хариуллаа.

	«Магадгүй. Харин би түүнийг танихгүй. Танд байр хэрэгтэй юү?» гэж тарган эзэгтэй асуухад, Жанна: «Тийм ээ, хатагтай» гэв. 

	Буудлын нэг ажилчин чемоданыг нь авч шатаар түрүүлэн дээш гарлаа. Жаннын зүрх гунигтай лугшиж байв. Жанна жижиг ширээний дэргэд сууж, аяга шөл, тахиан дэгдээхэйн хэсэг мах авчирч өгөхийг гуйв. Өглөөнөөс хойш Жанна амандаа юу ч хийсэнгүй.

	Жанна ганц жижигхэн лааны гэрэлд ганцаараа уйтгартай хооллон суухдаа хуримын аяллаасаа буцах замдаа энд яаж байсан, Парист байх үед Жюльений шинж чанар анх яаж илэрснийг гунигтай санаж байв. Гэхдээ тэр үед Жанна залуу, цовоо сэргэлэн, хөгжил баясгалантай байж билээ. Гэтэл одоо ч түүний бие хөгширч, авхаалжгүй, аймтгай сул дорой болж өчүүхэн ч атугай юманд сандран учраа олохгүй билээ. Хоол идэж дуусаад, цонхон дээр очиж, дүүрэн хүнтэй гудамж руу харлаа. Гадаа гарах хүсэл байвч аймшигтайхан ч юм шиг санагдлаа. Гарцаагүй төөрнө гэж бодоод орондоо орж, лаагаа үлээв.

	Гэтэл нижигнэх чимээ, дасаагүй харь хот, аян замдаа сэтгэл үймснээс нойр нь хулжаад нэлээд цаг өнгөрчээ. Гудамжны чимээ шуугиан аажмаар намдавч Жанна мөн л сэргэлэн хэвээр, том хотын түгшүүртэй хагас зүүрмэглээд сэтгэл тавгүй байсаар байв. Жанна, ургамал, хүн, амьтан бүхнийг унтуулагч тайван нам жим байдалд дассан хүн болохоор одоо эргэн тойронд ямар нэг далдын хөл хөдөлгөөн сонсогдоод байжээ. Ханаар нэвтлэн орж ирж байгаа юм шиг бараг үл ялгагдах хоолойн дуу сонсогдон, заримдаа шал чахран, хаалга тас няс хаагдан, хонх дуугарч байв.

	Шөнийн хоёр цагийн үед Жанна зүүрмэглэж эхлэх үед зэргэлдээ өрөөнд эмэгтэй хүн хашхирах дуу гэнэт тасхийв. Жанна буртхийн өндийж, орон дээрээ суув. Дараа нь эр хүн инээх чимээ гарлаа.

	Өдөр ойртох тутам Жанна, Полийнхоо тухай бодолд улам бүр автагдан, дөнгөж гэгээ ормогц босож, хувцаслав. Поль Ситэ дэх Соваж гэдэг гудамжинд суудаг байжээ. Арвилан хэмнэх талаар Розалийн зааврыг дагаж, Жанна явган явлаа. Тэнгэр сайхан цэлмэг, жавар хацар хайрч байв. Ажил төрөлдөө санаа зовсон хүмүүс гудамжны хоёр захаар нааш цааш яаран сүлжилдэж эхэллээ. Жанна заалгасан гудамжаараа яаран алхалж, түүний адагт хүрээд баруун тийш эргэж, дараа нь зүүн гар тийшээ эргээд, нэг талбай дээр хүрээд, тэндээс хаашаа явахаа асуух ёстой байв. Гэтэл Жанна уг талбайг олсонгүй, талхчнаас асуусанд огт өөрөөр зааж өглөө. Жанна түүний үгээр яваад төөрч, ийш тийш их явж, янз бүрийн заалтыг даган явсаар байгаад эцэстээ бүр төөрчээ.

	Яахаа ч мэдэхгүй сандран бараг таамгаар нэлээд явсныхаа дараа хөлсний морин тэрэг дуудаж зогсоох гэж бодож байтал Жанна гэнэт Сен мөрнийг олж хараад, түүний эрэг даган явлаа.

	Цаг хэртэй яваад Соваж гудамжинд хүрэв. Соваж, харанхуй, хавчиг гудамж байв. Жанна хаалганд нь хүрч зогсоод, хүчтэй догдлон сандарсандаа нэг ч алхам хийж чадахгүй хөшсөн мэт зогслоо.

	Пуле энэ байшинд л сууж байсан юм.

	Жаннын өвдөг чичирч, гар нь салганан зогсож байснаа шийдэж, дотогш орж, хонгилоор явж байгаад хаалгачийн байрыг олж хараад түүнд зоос өгөн: «Та дээш гарч ноён Поль дө Ламарт эхийн чинь хуучин танил нэг авгай ирээд дор хүлээж байна гэж хэлж өгнө үү» гэж гуйв.

	Хаалгач: «Тэр хүн эндээс нүүсэн» гэж хариулахад Жаннын хамаг биеэр хүйт оргилоо. 

	Жанна: «Одоо хаана сууж байгаа бол?» гэж асуухад, хаалгач: «Мэдэхгүй» гэж хариулав.

	Жаннын дотор харлан, толгой нь эргэж арай л унасангүй, нэг хэсэг үг ч хэлэх тэнхэлгүй боллоо. Их хүчилж байж биеэ барин: «Яваад удаж байна уу?» гэж шивнэн асуув.

	Хаалгач ашгүй овоо яриа хүн байсан учир дуртайяа хариулахдаа: «Яг л хоёр долоо хоног болж байна Тэр хоёр хамаг юмаа аваад нэг орой эндээс гарснаасаа хойш буцаж ирээгүй. Энэ хавьд газар сайгүй өр тавьсан хүмүүс болохоор шинэ хаягаа яалаа гэж үлдээх вэ дээ, та ойлгож байгаа биз» гэв.

	Жаннын нүүрэн дээр буу буудах шиг болж нүднээс нь оч бутран, гал манасхийх шиг л боллоо. Гэвч хүний нүдэн дээр тайван, уужуухан байх гэж биеэ бүх хүчээрээ барин Пулег яаж олох арга замыг мэдэхийг хүслээ.

	— Эндээс явахдаа юу ч хэлээгүй юу?

	— Ердөө юу ч хэлээгүй. Өрөө төлөхгүй гэж зугтан зайлсан юм.

	— Гэвч захидал авхуулахаар ямар нэг хүн энэ рүү явуулах бол уу?

	— Яалаа гэж! Ер нь тэд жилдээ арав хүрэхгүй захидал авдаг байсан юм. Харин нэг захидлыг тэдний явахаас хоёр хоногийн өмнө аваачиж өгсөн.

	Тэр ч лав Жаннын захидал байсан байх. Танд би арван франк өгье. Хэрэв түүний тухай ямар нэг юм сонсож мэдвэл Гаврын гудамж дахь Норманди зочид буудалд байгаа надад мэдэгдэнэ үү. Би танд хөлсийг нь сайн өгнө гэв.

	Хаалгач: «Та надад найдаж болно, хатагтай» гэж хариулав.

	Ингээд Жанна тэндээс түргэхэн гарч, хаашаа явж байгаагаа ч бодохгүй алхаж эхэллээ. Жанна чухал хэргээр яваа хүн шиг яаран хана даган алхалж, юм барьсан хүмүүстэй түлхэлдэн хөсөг тэрэг харалгүй гудамжаар нааш цааш хөндлөн огтлон гарч, тэрэгний жолооч нарт хараалгаж, явган хүний замын гишгүүрүүдийг харахгүй бүдрэн, дүүрсэн хүн шиг урагш гүйсээр байлаа.

	Нэг мэдэхэд санамсаргүй нэг цэцэрлэг дотор орж, туйлгүй ядарснаа сая мэдэрч урт сандал дээр суув. Хажуугаар нь өнгөрч явсан замын хүмүүс зогсож, өөр лүү нь хараад байснаас үзвэл Жанна өөрөө мэдэхгүйгээр тэнд удтал сууж, уйлж байсан бололтой. Ингэж суусаар нэг мэдэхэд хамаг бие нь бээрч, Жанна босон цааш явахад бие нь тун их суларч, чилээрсэн учраас хөлөө арай чамай л гэж зөөж байлаа. Жанна аяга тунгалаг шөл олж уухыг хүсэвч ичих эмээх, зовлонд нэрвэгдсэндээ болоод хоолны газар орох гэхэд зориг нь хүрэхгүй гоёмсог гуанзны босгон дээр хүрээд дотогш харж, хүмүүс ширээ тойрон сууж, юм ууж, идэж байгааг үзээд: «Болъё, өөр газар очъё» гээд үргэсэн юм шиг зайлж байв. Гэвч дараах гуанзанд мөн л орж чадсангүй.

	Эцэстээ Жанна талхны дэлгүүрээс тахан талх худалдан авч явангуутаа идлээ. Ам нь цангаж юм уух хүслэн зовоовч Жанна хаанаас олж уухаа мэдэхгүй тэссээр явлаа.

	Жанна, нэг гулдан доогуур гарч тал бүрээсээ гоё эгнэсэн гулдан хаалгануудаар хүрээлэгдсэн өөр нэг цэцэрлэгт орж Пале-Руяль мөн байсныг мэдэв. Явсны илч, нарны гэрэлд дулаацаад Жанна дахин нэг хоёр цаг суулаа.

	Цэцэрлэг рүү гоёх, цэнгэхээс өөр юм мэдэхгүй ганган хээнцэр эмэгтэйчүүд, баян эрчүүд бөөн бөөнөөрөө дэмий хүүрнэн, инээмсэглэж, мэхэлзэн ёсолсоор цутган орж байв.

	Жанна тийм сүрхий баян гоёмсог хүмүүс цугларсныг хараад зайлах гэж ухасхийн боссоноо, энд Полийг олж магадгүй гэсэн санаа гэнэт төрж, хүмүүсийн нүүрийг ажиглан цэцэрлэг дотуур нэг захаас нөгөө захыг нь хүртэл аймтгай чөчгөнөсөн алхаагаар түргэн түргэн алхлан нэлээд явлаа.

	Хүмүүс эргэн өөр лүү нь харцгааж, зарим нь хоорондоо юм ярилцаж инээлдэж байгааг Жанна хармагц өөрийн нь гадаад байдал, Розалийн санаагаар сонгон авч, Годервилийн оёдолчноор оёулсан дөрвөлжин ногоон хээтэй дээлийг нь лав шоолж байгаа байх гэж бодоод, тэндээс зугтан зайллаа.

	Жанна замын хүмүүсээс замаа ч асуух зориг нь хүрсэнгүй, өөрөө яаж ийж олохоор шийдэн явсаар буусан буудлаа арай гэж олж ирлээ.

	Жанна орныхоо хөл дэх сандал дээр орой болтол хөдлөхгүй суугаад, дараа нь урьд өдрийн адилаар тунгалаг шөл, жаахан мах захиалан авч оройн хоолонд орлоо. Энэ бүхнийг Жанна ухамсарлахгүй, аяндаа, дадлаараа хийж байв.

	Хүүгээ олж өгөөч гэж маргааш өглөө нь Жанна цагдаагийн газар очиж гуйсанд нааштай юм хэлээгүй боловч энэ хэргийг анхаарч хөөцөлдөнө гэж амлажээ.

	Польтойгоо дайралдаж магадгүй гэж хий горьдон гудамжаар жаал явав. Нааш цааш үймэлдсэн олон хүн дотор Жанна эзгүй хээрээс илүү ганцаардмал гээгдмэл, арчаагүй юм шиг санагдлаа.

	Орой зочид буудалдаа эргэж ирэхэд ноён Полийн өмнөөс таныг асууж нэг хүн ирээд, маргааш ирнэ гээд явсан гэв. Үүнийг сонсмогц Жаннын зүрх хачин болж, бүхэл шөнөдөө нүд аньсангүй. Тэр хүн Поль байсан юм биш байгаа даа? Хэлсэн гадаад байдалд нь төсөөтэй юмгүй ч гэсэн лав тэр мөн байх гэж Жанна бодов.

	Есөн цагийн орчимд хаалгыг нь нэг хүн тогшиход Жанна «Ор, ор!» гэж хариулаад, урдаас нь угтан ухасхийн тэврэхээр завдлаа. Босгон дээр үл таних хүн орж ирлээ. Тэр хүн сандарсандаа уучлалт гуйж, Полиос авах авлага авахаар ирсэн учраа хэлж байх зуур Жанна уйлж байснаа мэдэрч, нулимсаа нуух гэж урсаж ирэх бүр нь хуруугаараа арчиж байв.

	Тэр хүн Жанныг Соваж гудамжны байрны хаалгачаас мэдэж хүүг нь олох бололцоогүй болохоор эхэд нь хүрч ирсэн ажээ. Тэр хүн нэг цаас өгснийг Жанна юу ч бодолгүй авч ерэн франк гэсэн тоог хараад, мөнгө гарган төллөө. 

	Тэр өдөр Жанна гадагш гарсангүй.

	Маргааш нь бас Польд мөнгө зээлдүүлсэн өөр хүмүүс ирж авлага нэхлээ. Жанна өөртөө юу л байснаа өгөөд дөнгөж хорин франктай үлдэж, ямар байдалтай болсноо Розалийд бичлээ.

	Зарцаасаа хариу ирэхийг хүлээн юү хийх, уйтгарт цагаа яаж өнгөрөөхөө мэдэхгүй, хэнд эелдэг үг хэлэх, хэнд зовлонгоо тоочихоо мэдэхгүй бүтэн өдрөөр гадуур тэнэдэг байлаа. Зорилгогүй ингэж явахдаа Жанна хүн амьтангүй эзгүй замын дэргэдэх гэртээ харихыг тэсгэлгүй хүсдэг болжээ.

	Тэнд хэдхэн хоногийн өмнө бол бэрх уйтгарт тамлагдан, сууж чадахгүй байсан бол харин одоо дадал болсон тэр газраас өөр нутагт амьдарч хэрхэвч чадахгүй юм шиг санагддаг болжээ.

	Ингэж байтал арай хийж нэг орой зочид буудалдаа эргэж ирэхэд нэг захидал, хоёр зуун франкийн хамт хүлээж авлаа. Үүнд Розалийн бичсэн нь: 

	 

	«Хатагтай Жанна, танд би мөнгө дахиж илгээхгүй тул түргэн эргэж ирнэ үү. Ноён Полийн талаар бол түүний бие хаана байгаа нь мэдэгдмэгц би олохоор явна.

	Таныг гүнээ, хүндэтгэн ёслогч таныг зарц 

	Розали» 

	 

	гэжээ.

	Жанна, Батвиль руугаа буцан явсан тэр өглөө цас орж, маш хүйтэн байлаа.

	
— XIV —

	Үүнээс хойш Жанна гадаа ч гарахгүй хөлөө хураажээ. Жанна өглөө бүр тогтмол цагт босож, тэнгэр ямар байгааг мэдэх гэж цонхоороо гадагш нэг хараад, дараа нь доош бууж гал тогооныхоо тасалгаанд ороод, задгай пийшингийн дэргэд суудаг болжээ.

	Ийнхүү Жанна огтхон ч хөдлөхгүй, галын дөлөөс харцаа салгалгүй ширтэн, гунигт бодлоо дураар нь ундруулан өдөржин суухад, урьд өөрт нь учирсан бүх гашуун зовлон дэс дараалан тасралтгүй хөврөлдөж нүдэнд нь орж ирдэг байжээ. Аажмаар орой болж, үдшийн бүрэнхий зайгүй тасалгаанд унахад Жанна заримдаа пийшиндээ ганц нэг мод хийн хөдлөхгүй суусаар байдаг байлаа.

	Розали лаа барин байн байн ирж: «Эш, хатагтай Жанна, та жаахан хөдөлбөл зүгээр сэн дээ. Тэгэхгүй бол га оройн хоолоо бас идэж чадахгүй болно доо» гэдэг байв.

	Жанна ямар нэг хаширтай бодлоос салж чадахгүй, аар саархан юманд догдлон шаналах нь олонтоо болж, ээдрээтэй ухаанд нь ямар нэг өчүүхэн юм ч гэсэн асар их юм болдог болжээ.

	Жанна хамгаас ихээр өнгөрсөн үе, аль дээр өнгөрсөн үеийн явдлыг үргэлж санаж, амьдралын нь залуу үе, Корсикт хуримын аяллаар явсан үе санаанд нь салшгүй дурсагдан, алс холын тэр арлын аль хэдийнээ мартагдсан байгаль уул хад пийшингийн нуугдсан улаан цогийн дотроос гэнэт урган тодорч тэнд байхад болсон бүх явдал, жижиг зүйл хүртэл санаанд нь орж, тэнд уулзсан хүмүүсийн царай дахин харагдаж, замч Жанна Риволийн нүүр өмнө нь салшгүй үзэгдэн, дуу хоолой нь хүртэл сонсогдох шиг болдог байв.

	Дараа нь Полийн багын тайван үе санагдаж, хүү нь хоолны ногоо тариулан, Жанна нагац эгч Лизон хоёр зөөлөн газар дээр удтал сөгдөн сууж, гараараа шороо малтан, хэнийх нь илүү сайн ургах бол гэж өрсөлдөн хүүгийнхээ хүслэнг хангаж илүү таалагдах гэж уралдан ажилладаг байсан үе нь өөрийн эрхгүй бодогдоно.

	Тэгснээ Жаннын амнаас үл мэдэг сонсогдохоор: «Пуле, миний хүү Пуле» гэсэн үг гарч, чухамхүү хүүтэйгээ ярьж байгаа мэтээр энэ нэрийг хэлэхээрээ өөр юм бодохоо больж, заримдаа бүхэл бүтэн цагаар хуруугаа гозойлгон нэрийн үсэг бүрийг агаарт хий бичихдээ галын өмнө удтал дүрслэн, үсгүүдийг нь харж байна гэж бодсоноо алдлаа гэж салганасан хуруугаараа эхний 2 үсгийг дахин гаргаж, үлдсэн үсгийг нь бүгдийг нь зөв бичих гэж хичээдэг байв. Дуустал нэг бичээд, дахиад бичдэг байлаа.

	Ингэж суусаар байгаад Жанна тамир тэнхээгээ бүр алдаж туйлдан, бүх юм тархинд нь хутгалдан самуурч өөр үгс толгойд нь орж элий балай болон мухарддаг байв.

	Жанна ганцаар хүмүүсийн гайхам дадалд автагдаж, ямар нэг юм байрнаас нь хөдөлгөвөл дургүйцэн уцаарладаг ч болжээ.

	Хэдий тийм боловч түүнийг Розали албадан хөдөлгөж, гадаа хөтлөн гаргаж, замаар зугаацуулдаг байв. Гэтэл Жанна хорин мөч яваад: «Хайрт минь, би ядраад горьгүй дээ» гээд л замын хажуугийн судгийн ирмэг дээр суудаг болж.

	Жанна удалгүй ямар ч хөдөлгөөнийг даахаа больж, аль болох удаан цагаар хэвтэртээ байдаг боллоо.

	Жанна багаасаа эхлэн сүүтэй кофе нэг аяга уумагц дорхноо босдог заншлаа хатуу барьж ирсэн аж. Үүндээ гойд дасаж, өлөн элгэн дээрээ орондоо уудаг аяга кофеноос салах нь өөр ямар ч юмнаас бэрх мэт болсон байжээ.

	Жанна, Розалийн өглөө бүр авчрах кофег нэг ёсны ямар нэгэн жигтэй хүлээлт шиг тэвчээр алдан хүлээж авдаг байсан бөгөөд аяга дүүрэн кофе явган ширээн дээр нь тавимагц Жанна өндийж, орон дээрээ суун ховдгорхон ууж дуусаад, хөнжлөө ярж босон хувцасладаг байжээ.

	Гэтэл яваандаа Жанна аягаа дийз дээр тавихаас өмнө хэдэн мөч болтол бодон суудгаа больж, дараа нь дахин хэвтэж, Розали уурлан орж ирээд, бараг хүчээр хувцаслах хүртэл өдрөөс өдөрт улам удаан хажуулаад авах гэдэг болчихжээ. Жаннад мөн өөрийн дур зоригийн илэрхийлэл ч үгүй болж, зарц нь зөвлөгөө авах, асуулт тавих, саналыг нь асуух бүр «Хайрт минь, өөрөө л мэд» гэхээс өөр юм хэлдэггүй болжээ.

	Жанна заяагүйдээ бүрэн итгэж дорно дахины хүн шиг хувь тавилан шүтэгч хүн болж, бүх мөрөөдөл нь нурж, найдвар нь заавал нурна гэж бодоод юунд ч итгэхгүй болжээ. Ямар нэг ялимгүйхэн юм хийх гэвэл заавал буруу зам олж, заавал бүтэхгүй гэж бодоод бүхэл бүтэн өдрөөр тээнэгэлзэн эргэлдэж гуйвдаг болж, «Хувь заяагүй хүн гэдэг чинь би л юм даа» гэж Жанна дандаа үглэдэг ч боллоо.

	Хариуд нь Розали дургүйцэн: «Хэрэв та зүсэм талх олж идэхийн эрхээр өглөө бүр зургаан цагт босож, хөлсний ажил хийдэг хүн байсан сан бол яана? Ингэж хөлс хүчээ шавхан зүтгэсээр яваад хөгшин насандаа өлсөж үхдэг хүн цөөнгүй шүү дээ» гэхэд нь Жанна, «Үгүй, чи бодоод үз, хүү минь намайг хаяж, би цорын ганцаараа болсон байна шүү дээ» гэж цагаатгахыг оролддог байв.

	Ингэхлээр Розали хилэгнэн: «Юуны чинь зовлон билээ! Хүмүүсийн үр хүүхэд нь цэргийн албанд татагдаад явчхаж байна. Эсвэл Америкт оршин суухаар нүүгээд явчихдагийг та юу гэж бодно вэ?»

	Америк гэдгийг Розали хүмүүс баяжихаар яваад, буцаж ирдэггүй үлгэр домгийн орон шиг л санадаг байжээ.

	Розали цааш нь: «Хөгшин, залуу хүмүүс хамт байх тавилангүй тул эрт орой хэзээ ч гэсэн салдаг юм» гээд нэлээд ширүүнээр: «Хэрэв хүү тань үхчихсэн бол та яах сан бол?» гэж асуув.

	Хариуд нь Жанна юу ч хэлж чадсангүй.

	Хаврын урь унаж, зөөлөн салхи салхилдаг болсноос хойш Жаннын чадал тэнхээ нь жаахан сэргэсэн боловч олсон хүчээ гунигт бодолдоо улам гүнзгийрүүлэхэд зориулав.

	Нэг өглөө юм авахаар Жанна дээвэр доорх хөндийд гарснаа, хуучин хуанли дүүрэн чихээстэй нэг авдар санамсаргүй нээв. Хөдөөгийн хүмүүс хуанлийг ингэж хадгалдаг заншилтай байж.

	Өнгөрсөн амьдралын жилүүд өмнө нь нээгдэх шиг болж, хатуу дөрвөлжин цааснуудыг хараад, Жаннын хамаг бие нь хачин болон догдоллоо.

	Жанна, хуанлингуудыг авч доош буун гал тогооныхоо тасалгаанд орлоо. Том, жижиг янз бүрийн хуанлийг Жанна он дараалан ширээн дээр дэлгэн тавьж байтал Жанна, сүмээс гарсан анхны жил Улиангартаа аваачиж байсан хуанли нь гэнэт харагдлаа.

	Жанна, сүмээс гарсны дараа маргааш өдөр нь Руанаас явсан өдрийг өөрөө харандаагаар зурсан тэр хуанлийг удтал ширтэн харж сууснаа, өөрийн эрхгүй уйллаа. Жанна тэр хэсэг цаасанд тусгалаа олсон зовлонт амьдралдаа гашуудан, уйланхай чавганцын хөөрхийлөлтэй нулимс, эмгэнэлтэй ховор нулимсаа асгарууллаа.

	Удалгүй ширүүн, халтай салшгүй шунал шиг нэг санаа гэнэт төрж, амьдралд нь болсон бүх явдлыг өдөр дараалан сэргээн тогтоох гэж бодлоо.

	Жанна, шарласан дөрвөлжин картонуудыг хананд эгнүүлэн дүүжилж, аль нэгнийг нь ширтэн: «За байз тэр сард надад юу тохиолдлоо?» гэж өнгөрсөн үеэ бодон өдөржин суудаг боллоо.

	Өөрийн намтрын дурсгалт өдрүүдийг зурж тэмдэглэн, томоохон явдлын өмнө, хойно болсон жижиг явдлуудыг нэг нэгээр нь санаандаа олж хооронд нь харьцуулан холбох замаар Жанна зарим сарууд яаж өнгөрснийг бүхлээр нь сэргээдэг байв.

	Анхаарал төвлөрүүлэн, ойгоо аль болохоор дайчлан, хүч зоригоо гарган суусаар хамгийн дээр үед өнгөрсөн үеийн үйл явдлууд гайхалтай хялбар бөгөөд санаанд нь тодхон орж байсан учир Улиангарт өнгөрөөсөн эхний хоёр жилийг бараг бүрэн сэргээж бодолхийлэв.

	Гэтэл хойших жилүүд нь мананд бүрхэгдэн төөрөлдөж, хэзээ юү бодсоныг ямар нэг дуртгал чухамхүү энэ хэсэг картонд л хамаарагдах юм бол уу гэж эрж, бүх бодол санаа нь эрт дээр өнгөрсөн үе рүү тэмүүлэн, удаан суух нь цөөнгүй болжээ. Ийнхүү нэг хуанлиас нөгөө рүү дамжин загалмайн цуваа шиг өнгөрсөн үеийн дурсгалаар дүүрэн, тасалгаа дотор тойрон явдаг болжээ.

	Ингэж явж байснаа аль нэг хуанлийн өмнө сандал тавин сууж, ойгоо малтан шөнө болтол хөдлөхгүй суудаг байлаа.

	Нарны илчинд ургамлын шүүс исэн бүрэлдэж, тал дээр ногоо цухуйж, мод ногоорон, цэцэрлэг доторх алимын модноос ягаан монос урган бөнжийж, тал хөндийд анхилам сайхан үнэр ханхалсан үе болоход Жаннын сэтгэл хүчтэй хөдөллөө.

	Жанна нэг газраа сууж чадахаа больж, үргэлж холхин, өдөрт хорин удаа гарч орж харамслын халуу шатаан, ферм дундуур гараад, аль алсхан нэг газар тэнэж явдаг болжээ.

	Өтгөн ногоонд нуугдсан хонгор зул цэцэг, навчсын завсраар нэвтлэгч нарны туяа цэнхэр огторгуйг тусгасан тогтонги ус энэ бүхэн Жаннын сэтгэлийг сэргээж, уяруулан хөдөлгөж, залуу байхдаа хээр тал дээр зугаалж, элдэв сайхан юм мөрөөдөж явах зуурт сэтгэлийг нь хөндөн гижигддэг байсан тэр байгалийн яруу сайхан үзэсгэлэн бага залуу үеийг нь санагдуулж, хэдий нь мартсаныг дахин сэргээх аж.

	Ирээдүйг хүлээн мөрөөдөж байсан залуу насандаа мөн л ийм долгиолол хаврын дулааны хөлчүүрүүлэгч баясал, энхрийлэлд ийм л тааламж олдог байж билээ. Мөрөөдсөн ирээдүй нь хэдий нь өнгөрсөн, одоо үед ч гэсэн Жанна тэр бүхнээ дахин мэдэрч, зүрхнийхээ угаас баясан жаргахын хамт сэргэсэн ертөнцийн мөнхийн баясгалан хатсан арьс, хөрсөн цус, уймарсан сэтгэлийг нь нэвтлэн, сэтгэл татахын зөвхөн гунигт сүүдэр нь л харагдах адил болжээ.

	Ертөнцийн юм бүхэн өөр болсон юм шиг санагдаж, Жанна залуу үеийнхтэй харьцуулахад нарны илч нь буурсан юм шиг, тэнгэрийн өнгө ч бүдэг цэнхэр болсон шиг, ургамлын ногоон өнгө, цэцгийн хурц өнгө урьдынхаасаа буурсан ч юм шиг, анхилам үнэр нь арилсан ч юм шиг санагддаг болжээ.

	Гэсэн ч амьдралын амттай гайхамшигт туйлын хүчтэй биширч, Жаннад дахин мөрөөдөх, найдах, хүлээх өдрүүд ч бас байдаг байлаа. Үнэндээ хувь заяа нь хэдий ширүүн ч атугай орчлон дэлхий дэлгэрэн цэцэглэж байхад найдахаа больж болох уу?

	Оюун санааны сэтгэлт нь тайван суулгахгүй байсан юм шиг Жанна олон цагаар гадуур явдаг болж, заримдаа гэнэт зогсож, замын хажууд суун, гунигт бодол болдог удаа ч байв. Ямар учраас өөрийг нь бусдын адил хайрлаж үзсэнгүй вэ? Өөрт нь энх амьдралын өчүүхэн ч атугай баясгалан яагаад олдсонгүй вэ?

	Заримдаа Жанна хөгширч, өмнө нь урт биш харанхуй, ганцаардмал амьдралаас өөр хүлээх юү ч байхгүй, бүх замаа туулж өнгөрөөснөө агшин зуур мартаж, урьдын арван зургаатай байх үеийнх шигээ зүрх баясан төлөвлөгөө хийж, ирээдүйн сэтгэл татам зураг гаргадаг удаа ч бас байлаа. Гэвч бодит байдлаа гэнэт мэдрэх нь дээрээс нь уул нурах шиг болж, нуруун дээр нь хүнд ачаа дарж зоо нурууг нь чилээж байгаа мэт бөхийн босож: «Эш, би дэмийрсэн чавганц, дэмийрсэн чавганц» гэж дотроо үглэн гэрийнхээ зүг удаан алхлан явдаг байв.

	Розали: «Та тайван суугаач, та яахаараа ийм тогтворгүй хүн болчхов?» гэж байнга үглэдэг болжээ.

	Тэгэхэд нь Жанна: «Үхэхээс нь өмнө «Яргалалд» тохиолдсон юм одоо надад яг учирсан бололтой» гэж гунигтайгаар хариулдаг байжээ.

	Нэг өглөө зарц авгай нь ердийнхөөсөө эрт өрөөнд нь орж ирж, ширээн дээр аяга кофе тавиад: «Алив шалавхан уугаарай! Дени биднийг гадаа хүлээж байна. Бид Улиангарт очно, надад тэнд очих хэрэг байна» гэлээ.

	Жанна тун их догдолж, заяатай л муужирч унасангүй, дотно хайрт байшингаа үзнэ гэхээс сандран чичирч хувцсаа өмсөв.

	Тэр өдөр тэнгэр цэлмэг байсан бөгөөд морь нь хөөрч зарим газар давхиагаар явлаа. Тэд явсаар Этуваны дэвсгэрт ормогц Жаннад амьсгалахад хүнд болж, цээж нь бачимдан хашааны тоосгон багануудын барааг хараад, зүрх нь цохилохоо зогсох гэж байгаа юм шиг өөрийн эрхгүй хэд дахин ёолов.

	Куярынхны хашаанд тэргээ тавьж, Розали хүүтэйгээ ажлаар явах зуур Куярынханы шилтгээн эзгүй байгааг ашиглан байшиндаа орж үз гээд Жаннад түлхүүр өглөө.

	Жанна ганцаараа явж, хуучин байшиндаа далай руу харсан талаас нь очиж, харан зогсов. Гадна тал нь хуучнаараа байв. Урт саарал байшингийн баргар хана нарны хурц гэрэлд гялтганан, бүх цонхны даруулга хаалттай байв.

	Дээл дээр нь хуурай мөчир унамагц, Жанна дээш хартал нөгөө чанар мод нь байв. Жанна гилгэр, онгосон холтостой мод руу ойртон очиж, түүнийг амьд амьтан шиг илэв. Ногоон дотор ялзарсан мод хөлд нь тээглэв. Тэр нь Жюльен анх айлчилж ирсэн өдөр тавьсан бөгөөд хайрт хүмүүстэйгээ хамт олонтоо суудаг байсан нөгөө урт сандлын үлдэгдэл байв.

	Жанна үүдний өрөөнд ордог хоёр самбартай хаалган дээр очиж, зэвэрсэн түлхүүр нь эргэж өгөхгүй, ядарч байж онгойлголоо. Арай хийж цоож хяхран тайлагдаж, хөөсөнч ахгуу хаалганы нэг самбар нээгдэв.

	Жанна шууд, бараг гүйх шахам дээш гарч, өөрийнхөө өрөөнд ороход шинэ гэгээтэй цаасаар цааслан, танигдашгүй өөр болсон байв. Гэвч Жанна цонх нээн харахад шугуйг, хайлаас, тал хөндий, энд тэндгүй хүрэн далбаа цоохорлосон, холоос харахад хөдөлгөөнгүй юм шиг далай мэтийн хайрт нутгийн байдлаа хармагц, Жаннын сэтгэл юутай их сэргэв. Дараа нь Жанна хоосон том байшин дотуур хэсэж, ханан дээрх нүдэнд дассан толбуудыг ажиглан явав. Жанна, нэг ханын будаг шаваас хонхойсныг харан зогсов. Тэр нь Бэйл нэг өдөр залуугийн явдлаа санаж, мод барин, илдээр тэмцэлдэх тэмцээн харуулж байгаад хатгаж хонхойлсон байжээ.

	Эхийнхээ унтлагын өрөөнд Жанна хаалганы арын харанхуй буланд орны дэргэд өөрөө хатгаад, сүүлдээ хэдэн жил эрээд хэн ч олоогүй алтан тавтай нарийхан зүүгээ олж, үнэлж баршгүй дурсгал олсон мэт авч үнслээ.

	Жанна, өрөө тасалгаа бүхэн рүү шагайж, шинэчлэгдээгүй, хуучин бүрээсэн цаасан дээр бараг үл мэдэг тэмдгүүд эрэн олж, нэхмэлийн зураг, гантиг чулууны судал, удаж хуучран харанхуйлсан таазны сүүдрээс хүний санаанд бий болдог хачин дүрсүүдийг дахин олж харлаа.

	Жанна ганцаараа чухам л хүүр оршуулдаг газар шиг нам гүм, асар том байшин дотуур чимээгүй алхаагаар явсаар байв. Байшин дотор Жаннын бүх амьдрал үлджээ. 

	Жанна доош бууж зочдын өрөөнд оров. Тэнд цонхны даруулга нь хаалттай байсан учраас харанхуй байсан бөгөөд Жанна нэг хэсэг юу ч олж үзэхгүй байснаа дараа нь нүд нь харанхуйд дасаж, аажмаар шувууд жиргэж байгаа зурагтай ханын хивснүүдийг олж харав. Саяхан хүн сууж байгаад орхиж гарсан юм шиг хоёр зөөлөн сандал, задгай пийшингийн аманд тавиастай хэвээр байсан бөгөөд өрөөнөөс хүн бүрд байдаг өөрийн сул боловч бүрэн мэдэгдэхүйц тодорхойгүй, хуучин байрны аятайхан үнэр хүртэл хэвээр үлдсэн нь Жаннад нэвтэрч, урьдын явдлыг нь санагдуулан, уураг тархийг нь мансууруулж байв. Жанна, өнгөрсөн үеийн амьсгалыг биедээ шингээн, хоёр зөөлөн сандлаас нүд салгалгүй ширтэн, цээж нь бачимдан зогссоор байв. Ингэж байтал хаширтай бодлоос төрсөн аймшигт хий үзэгдэл агшин зуур бий болж, эцэг, эх хоёр нь урьдынх шигээ галд хөлөө ээж суугаа харагдлаа.

	Жанна үнхэлцэг хагарам айж гэдрэг буртхийн ухарч, хаалганд тулан налж унасангүй. Ингэхдээ Жанна харцаа тэр хоёр сандлаас салгасангүй.

	Хий үзэгдэл замхарлаа.

	Жанна хэдэн мөчийн туршид ухаангүй юм шиг байснаа сэхээ орж, муужирч унахгүйн тул зугтан гарахыг завдтал тулж байсан хаалганы жаазанд харц нь гэнэт тусч, Пулегийн өсөлтийн шатыг харав.

	Цагаан будаг дээр хийсэн бүдэг тэмдгүүд хоорондоо жигдгүй зайтайгаар дээш явж, тонгоргоор зорж тавьсан тоонууд хүүгийн нь өсөлтийн жил, сарыг зааж байв. Нэг хэсэг нь томоохноор эцгийн бичсэн тоо, мурий сарий бичсэн нь нагац эгч Лизоных байжээ. Жаахан Поль нь дахиад энд зогсож, өндрөө хэмжүүлэх гэж цайвар шар үстэй толгойгоороо хана налан зогсож байх шиг Жаннад санагдлаа.

	«Жанна энэ чинь бүтэн хагас сарын дотор сантиметрээр өсжээ!» гэж бэйл гуай хэлэх шиг болов.

	Ингээд Жанна шуналтай хайраар хаалганы жааз үнсэж эхлэв.

	Гэтэл энэ үед хашаан дотроос өөрийг нь дуудлаа. Тэр нь Розали байсан бөгөөд: «Хатагтай Жанна, хатагтай Жанна таныг үдийн хоолонд хүлээж байна» гэв.

	Жанна гарч учраа олохгүй болж, хүмүүсийн хэлж байгааг ч ойлгохгүй, өгснийг нь идэж, юуны тухай ярьж байгааг ч мэдэхгүй яриа чагнан, эрүүл мэндийг нь асуухад хариу хэлж, хацраа үнсүүлэн, өөрөө ч тариачин эмэгтэйчүүд хацраа өгөхөд үнсэж байв. Ийнхүү хэсэг зуур сууж байгаад гарч, тэргэндээ суулаа.

	Шилтгээний өндөр дээвэр, моддын цаана далд орон хоцроход Жаннын цээжин дотор нэг юм тасрах шиг боллоо. Жанна төрөлх байшингаасаа үүрд салсныг зүрхнийхээ гүнд мэдэрч явлаа.

	Сүйх тэрэг явсаар Батвильд ирлээ.

	Жанна, шинэ байрныхаа босгоор алхан орох гэтэл хаалган доор нэг цагаан юм хэвтэж байсныг олж харав. Эзгүйд нь шуудан хүргэгч ирээд, хаалган завсраар хийсэн захидал байв.

	Жанна Полийн бичгийг дорхноо таньж, догдлон чичирсээр захидлыг задлан уншив. Үүнд: 

	 

	«Хайрт ээж ээ, би өөрөө хэзээ хэзээгүй чамайг эргэж очихоор завдаж байсан учраас чамайг Парист дэмий ирүүлээд яах вэ гэж бодоод, захидал бичихгүй байсан юм. Одоо үед надад их зовлон учирч, би туйлын бэрх байдалд ороод байна. Эхнэр минь гурав хоногийн өмнө охин төрүүлээд одоо тун ч үхлүүт байна. Гэтэл надад улаан зоос ч алга. Хүүхдээ яахаа ч мэдэхгүй байна. Одоохондоо түүнийг хаалгач авгай угжаар тэжээж байна. Үүнд би их санаа зовж байна. Энэ хүүхдийг чи авахгүй юу? Би яахаа ч үнэндээ мэдэхгүй байна. Өрлөг эх олъё гэхэд мөнгө алга. 

	Хариу захидал шуудангаар ирүүлнэ үү.

	Хайрт хүү

	Поль 

	 

	гэсэн байв.

	Жанна сандал дээр налсхийн сууж арай чамай гэж Розалийг дуудав. Зарц авгайг ирэхээр захидлаа хамт дахин уншиж, дараа нь бие биеийнхээ өмнөөс харан үг дуугүй удаан суулаа.

	Ингэж байснаа Розали: «За би тэр нялх хүүхдийг авчрахаар явъя. Түүнийг чинь бид хаялтай биш дээ» гэхэд Жанна: «Тэг ээ, эрхэм минь, чи явж үз дээ» гэж хариулав.

	Дахиад дуугүй болж хэдэн мөч өнгөрсний дараа мөн зарц авгай: «Хатагтай Жанна, малгайгаа өмсөгтүн! Годервиль орж баримт нотлогчтой уулзъя. Тэр хүүхэн нэгэнт л үхэх гэж байгаа юм бол ноён Поль охиныхоо тусын тулд түүнтэй гэрлэх хэрэгтэй» гэв.

	Жанна ч татгалзсангүй дуугүй, малгайгаа өмсөв. Хүүгийн нь янаг хүүхэн үхлүүт байгаа мэдээнд Жанна дотроо тэрслүүд гүн баярлаж байснаа илчлэхийг яасан ч хүссэнгүй.

	Баримт нотлогчоос Розалид дэлгэрэнгүй заавар өгснийг зарц авгай хэд дахин давтуулж, эндэгдэхгүйн тулд хатуу тогтоож аваад: «Санаа бүү зов, би бүгдийг нь бүтээгээд ирнэ» гэв.

	Розали тэр оройгоо Парис руу явлаа.

	Жанна туйлгүй сандарч байсны улмаас хоёр өдрийн турш юу ч бодож боловсруулж чадсангүй. Гурав дахь өглөө нь оройн галт тэргээр ирнэ гэсэн мэдээ Розалигаас ирэв. Үүнээс өөр юу ч хэлүүлээгүй байв.

	Гурван цагийн орчим хөршийнхөө хоёр дугуйтай тэрэг гуйж аваад, Розалигаа угтахаар Батвиль дэх төмөр замын зогсоол руу явлаа.

	Жанна зорчигсдын тавцан дээр зогсон, хос төмөр замын шугам дагуу нүд салгалгүй ширтэхэд хос шугам алс өөд зурайн хол нэг газар хоорондоо ойртон, тэнгэрийн хаяанд нийлэн харагдаж байв. Жанна цагаа байн байн харахад — Дахиад арван мөч л — Дахиад таван мөч — Дахиад хоёр мөч л, — За одоо боллоо гэхэд алс зам дээр юу ч гарч ирэхгүй байлаа. Гэтэл Жанна гэнэт нэг цагаан толбо олж харсан нь утаа, дараа нь түүний дор хар цэг гарч ирж, улам тодрон эрчээрээ ойртсоор байв. Яваандаа нүсэр том машин хурдаа аажмаар хасаж, уухилан Жаннын дэргэдүүр өнгөрөв. Жанна өнгөрч байгаа цонхнууд руу харан зогсов. Олон хаалга нээгдэж, дотроос нь хүмүүс тавцан дээр гарч эхлэв. Тэдний дотор урт цамцтай тариачид, сагс барьсан тариачин эмэгтэйчүүд, зөөлөн эсгий малгайтай жижиг хөрөнгөлөг нар байв. Жанна арай хийж Розалийг олж харлаа. Розали гартаа нэг цагаан боодолтой юм тэвэрсэн байв.

	Жанна урдаас нь угтан явах хүслэн байвч хөл нь тун их сулдсанаас өеөднө байх гэж айгаад байрнаасаа хөдөлж чадсангүй. 

	Зарц авгай нь Жанныг хараад ойртон ирж, ердийн тайван байдлаараа: «За, сайн сууж байна уу? Хатагтай Жанна. Надад хялбаргүй байсан ч гэсэн би ингээд яваад ирлээ дээ» гэв.

	«За юу болов?» гэж Жанна шулганан асуухад Розали: «Нөгөө хүүхэн ч өнгөрсөн шөнө нас барлаа. Тэр хоёр маань гэрлэсэн. Охин нь энэ дээ» гэж хариулаад, хүүхдийг Жаннад өгөв. Хүүхдийн нүүр олон давхар зузаан манцуй дотроос харагдахгүй байв.

	Жанна, хүүхдийг авч, зогсоолоос гарцгааж, тэргэндээ суун хөдөллөө.

	Розали: «Ноён Поль, оршуулсны дараа ирнэ. Маргааш энэ орчимд л ирэх байх» гэв.

	Жанна «Поль...» гэж шивнээд цааш юу ч хэлсэнгүй.

	Тэнгэрийн хаяа руу жаргаж байгаа нарны туяанд, ургаж байгаа байцай нь алт шиг гялтганан, хурган засаанаас улаан цацраг гарч, ногоон тал гэрэлтэж байв. Шүүс хуралдаж байсан газар дээр хязгааргүй намуун тайван байв.

	Хоёр дугуйтай тэрэг хурдлан жирийж, жолоо барьсан тариачин морио чөв чөв гэж гүйлгэж явав.

	Жанна тэнгэр ширтэн, алсыг харахад огторгуйд хараацай шувууны эрчимт нислэг пуужин мэт агаар зүсэж байв. Ингэж явтал гэнэт амьд биеийн бүлээн илч дээлийг нь нэвтлэн, хөлд нь хүрч, бүх биеэр нь түгэв. Энэ нь өвдөг дээр нь унтаж явсан жаалхан амьтны илч байжээ.

	Жаннын сэтгэл хэмжээлшгүй долгиолж, хүүгийн нь охин, тэр хүүхдийн нүүрийг шалавхан нээн харахад улаан нялцгай хүүхэд гэрэл гэнэт тусмагц цэнхэр нүдээ нээж, умгар амаа шов шов дуугаргахад Жанна дээш өргөн, учир тоймгүй үнслээ.

	Гэтэл Розали: «Хатагтай Жанна, болигтун, болигтун, наадах тань уйлж бархирна шүү» гэж уцаарлангуй хэлж, Жанныг хориглон зогсоов.

	Дараа нь Розали, өөрийнхөө бодолд хариулсан янзтай хэлэхдээ: «Амьдрал гэдэг ч чухамдаа төдий л сайхан биш ч атугай, хүмүүсийн боддог шиг тийм ч муухай биш л юм даа» гэв.

	 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	Хэвлэлтэд 1964 оны 3-р сарын 25-нд. 

	 

	А—20025.

	Зах № 139 

	 

	Хэвлэсэн хувь 15000. 

	 

	Цаасны хэмжээ 84X108, 1/32.

	Хэв хуудас 6,75 

	Хэв. нэгж хуудас. 11,7

	 

	* *

